
༄༅། །ངེས་དོན་བསྟན་པའི་འོད་སྣང་གསོ་བའི་སྒྲོན་མེ་མཆོག་གྱུར་

འབྲས་སྒོ་མང་གུང་རུ་བ་མཁན་ཟུར་ཁྲི་རིན་པོ་ཆེ་བསྟན་པ་བསྟན་

འཛིན་མཆོག་གི་རྣམ་པར་ཐར་པ་ཅུང་ཟད་བརྗོད་པ་བསྟན་འགྲོའ་ི

མུན་སེལ་འོད་སྟོང་འཕྲོ་བའི་སྒྲོན་མེ་ཞེས་བྱ་བ།

 ༄༅། །དཀོན་མཆོག་གསུམ་ལ་ཕྱག་འཚལ་ལོ། །

དོན་ཀུན་གྲུབ་པ་ལྷ་ཡི་ལྷ་མཆོག་བདེན་གསུང་རྫོགས་པའི་

སངས་རྒྱས་ཞེས། །གང་ལ་མིག་སྟོང་ལྡན་དང་ཏེ་སེའི་བདག་སོགས་ལྷ་མི་

ཆེ་དགུ་ཡིས། །སྤྱི་བོས་འདུད་པའི་ཅོད་པཎ་ལ་གནས་འཁོར་ལོས་མཚན་

པའི་ཞབས་ཟུང་ལ། །མགོ་བོས་རེག་པའི་སྐལ་བཟང་ལས་ཐོབ་ལེགས་

ཚོགས་ཆར་ཆེན་འདིར་ཕོབས་ཤིག །གང་གི་སྤྱན་ཟུང་འོད་ཀྱིས་རེག་

པའི་ཞིང་གྱུར་གདུལ་བྱའི་ཚོགས་རྣམས་ཀྱི། །འདྲེན་པ་པདྨའི་སྤྱན་ལྡན་

པད་དཀར་འཛིན་པའི་ཕྱག་མཚན་ལས་འཕོས་པའི། །གེ་སར་རྡུལ་མཛེས་

གང་དག་སྐལ་བཟང་གདུལ་བྱའི་ཚོགས་ཀྱི་དེད་དཔོན་མཆོག །གངས་

ཅན་མགོན་པོའ་ིཐུགས་རྗེའི་འོད་ཞགས་ནམ་ཡང་ལྷོད་པར་མ་གྱུར་

ཅིག །ཁྱད་པར་རྒྱལ་བའི་བསྟན་༷པ༵་གསལ་བྱེད་ལུང་དང་རྟོགས་པའི་ཉི་

ཟླའི་འདོ། །རྨོངས་པའི་མུན་སྟུག་དྲུངས་ནས་འབྱིན་ལ་གཡོ་མེད་ཐུགས་

བསྐྱེད་གོ་ཆར་བཅས། །བསྟ
 ༵
ན་ལ་དད་པའི་སྙིང་གི་གསོས་སུ་མདོ་སྔགས་

དམ་ཆོས་སྒྲོན་མེ་མཆོག །འཛིན་ལ་མི་འཇིགས་སེང་གེའི་ང་རོ་སྒྲོགས་

མཛད་གང་དེར་གུས་པས་འདུད། །ཅེས་ཤིས་པ་བརྗོད་ཅིང་ཕྱག་བྱ་བ་

སྔོན་དུ་བཏང་ནས་གང་གླེང་བ་ནི། ྋསྐྱབས་རྗེ་ཡོངས་འཛིན་ཁྲི་བྱང་

རྡོ་རྗེ་འཆང་ཆེན་པོའ་ིགསུང་ལས། བསྟན་ལ་ཐོས་བསམ་སྒོམ་པ་ཡོངས་

དག་པའི། །སྣང་བས་ཡོངས་བསུས་རྒྱལ་བསྟན་ནོར་བུའི་སྒྲོན། །བསོད་

ནམས་མཁའ་ལ་དུས་རིང་འཛིན་པའི་གཉེན། །མཚན་ལྡན་བླ་མ་མཆོག་

ལ་གསོལ་བ་འདེབས། །ཞེས་རྨད་དུ་བྱུང་བའི་མཛད་པ་དང་མཐུན་པའི་

བསྟོད་ཚིག་དྲང་སྲོང་གི་བདེན་ཚིག་གིས་མངོན་པར་བསྔགས་པ་འབྲས་

སྤུངས་མཁན་ཁྲི་རིན་པོ་ཆེ་རྗེ་བཙུན་བསྟན་པ་བསྟན་འཛིན་མཆོག་ནི། 

ཡབ་འབུམ་ཐར་དང་ཡུམ་དོན་གྲུབ་སྒྲོལ་མ་གཉིས་ཀྱི་རིགས་སུ་བོད་རབ་

བྱུང་བཅོ་ལྔ་བའི་མེ་སྦྲུལ་ཕྱི་ལོ་༡༩༡༧ ལོར་མདོ་སྟོད་ཚ་བ་སྒང་སྟོད་སྐུ་

ལྷ་ངང་ཡག་ཅེས་བདེ་མཆོག་གི་གནས་རི་ཁྱད་འཕགས་ཤིག་ཡོད་པའི་

མདུན་དུ་ཚ་བའི་རེ་མཚོ་ཕྱུག་མོ་ཞེས་གྲགས་པའི་མཚོ་འགོར་ཆུ་ཡག་མ་

ཞེས་གྲགས་པའི་གྲོང་སྟོད། ཕ་མ་གཉིས་ཀ་རིགས་རུས་མཐོན་པོ་ཞིག་ལ་

དཔལ་འབྱོར་ཐ་ཞན་ཞིག་ཏུ་སྐུའི་སྐྱེ་བ་བཟུང་འདུག་ཅིང་། དགུང་ལོ་ལྔ་

ནས་ཡི་གེ་འབྲི་ཀློག་ལ་སྦྱངས། སྔོན་གྱི་བག་ཆགས་ལྟ་བུས་ཕན་སེམས་

དང་དབུ་མའི་ལྟ་བ་རང་ཤ གས་ཀྱིས་ཤེས་འདོད་ཆེ་བ་ཡོད་གསུངས། ཡང་

ཞལ་ནས། འཁྲུངས་པའི་ནུབ་མོ་ལ་ཨ་མའི་རྨི་ལམ་དུ་སྦལ་བ་དཀར་པོ་

ཤིན་ཏུ་ཆེ་བ་ཞིག་མ་ཡི་བྲང་དུ་འབྱར་བ་རྨིས་པ་ལྟར་ན་ཀླུ་ཚེ་འཕོས་

པ་ཞིག་གམ་སྙམ། ཡང་དྲན་པ་སོས་དུས་ཁང་བཟང་ཞིག་ནས་ཚུར་འངོ་

བའི་རྨི་ལམ་ཡང་ཡང་ཡོང་གིན་འདུག་པའི་བག་ཆགས་ལ་བལྟས་ན་མི་

ནས་མིར་སྐྱེ་བ་ཞིག་ཡིན་ནམ་འནོ་ཀྱང་ཆ་མ་རྟོགས། དེ་ནས་བྱིས་པའི་

རོལ་རྩེད་ལ་གཡེང་ཞིང་རང་ལོ་བདུན་བརྒྱད་ཙམ་ནས་འབྲོག་པ་དཔེ་

རུ་མ་བཀྲ་ཤིས་ཆོས་དགོན་དུ་ཕ་དང་ལྷན་དུ་རྒྱལ་བའི་བཀའ་འགྱུར་རིན་

པོ་ཆེའི་ལུང་ཞུ་རུ་ཕྱིན་ནས། ཕྱིར་ལོག་ཡོང་དུས་ཚ་བའི་རེ་མཚོ་ཕྱུག་

མོའ་ིམཚོ་འགྲམ་ནས་བྱ་ཁྲུང་ཁྲུང་གསུམ་ཚུར་འངོས་ནས་བྲོ་འཁྲབ་ཅིང་

སྐད་སྒྲོགས་ཀྱིན་འདུག་པ་ཅི་ཡིན་མ་ཤེས་གསུངས། དེ་ནས་རིང་པོར་

མ་སོང་བར་རབ་ཏུ་འབྱུང་རྒྱུར་གཏན་འཁེལ། དེ་རྗེས་དགུང་གྲངས་བཅུ་

གཉིས་ཐོག་ཚ་བ་དཔའ་ཤོད་བསམ་འགྲུབ་བདེ་ཆེན་གླིང་གི་སྒྲིག་ཁོངས་

སུ་ཞུགས། སྒྲིག་ཞུགས་ཀྱི་ཉིན་དང་པོར་ཡབ་ཀྱི་ཉེ་འབྲེལ་ཞིག་ནས་རྗེ་

སྐུ་ཞིག་ཕུལ་བ་དེའི་མདུན་རྫ་ཀོང་ཆུང་ངུ་ཞིག་ཡོད་པ་དེའི་ནང་མཆོད་

མེས་བཀང་སྟེ་ཕུལ་བ་དེའི་སང་ཉིན་ཉི་མ་ཤར་སྐབས་ཀྱང་མཆོད་མེ་མ་

རྫོགས་པར་ཁྲ་ལམ་མེར་ཡོད་པ་དེར་ཡོད་ཀུན་གྱིས་རྟགས་རྟེན་ཆེ་བ་

བྱུང་ཞེས་གླེང་། དགོན་པའི་ལྷ་ཁང་ཞེས་འབོད་པ་སྔོན་ནས་དྲུང་དཔལ་

འབྱོར་བཟང་པོས་ཕྱག་བཏབ་པ་བསམ་འགྲུབ་བདེ་ཆེན་གླིང་གི་འདུ་ཁང་

དུ་མཚན་ཉིད་མཁན་པོ་ཡོངས་ཀྱི་དགེ་བའི་བཤེས་གཉེན་གུང་རུ་བསྟན་

པ་ཆོས་གྲགས་མཆོག་གི་ཞལ་སྔ་ནས་ཀྱིས་གཙོས་དགོན་པའི་བླ་མ་དབུ་

མཛད་སོགས་ལས་གྲལ་བ་དུ་མའི་དབུས་སུ་བར་མ་རབ་བྱུང་ནས་དགེ་

ཚུལ་གྱི་དངོས་པོར་སྒྲུབ་པའི་སྐལ་བཟང་ཐོབ། ཆབ་མདོའ་ིབླ་ཁག་རྫོང་

ལོ་རིན་པོ་ཆེའི་ཞལ་སྔ་ནས་དཔའ་ཤོད་དགོན་དུ་གསང་བདེ་འཇིགས་

གསུམ་སགོས་ཆསོ་བཀའ་རྒྱ་ཆེར་གནང་སྐབས་ལེགས་པར་ནདོ་པའི་སྐལ་



རཀ་ར་ཐུབ་བསྟན་ཆོས་དར་གྱིས་མཛད།

བཟང་ཐོབ། དེའི་སྐབས་ལོ་ཆུང་ཞིང་གཞུང་ལུགས་ལ་སྦྱངས་པ་མེད་ཀྱང་

དབང་བརྡ་འཕྲདོ་བྱུང་སྙམ་པའི་རླམོ་སེམས་བྱུང་གསུངས། སྐུ་ན་ཆུང་དུས་

ནས་ཐུགས་རིག་གསལ་ཞིང་། དགོན་པའི་འདོན་ཆོག་ཙམ་གྱིས་ཐུགས་བློ་

ཁེངས་པ་ཞིག་ཡོད་བཟོ་མི་འདུག མདོ་སྔགས་རབ་འབྱམས་སྨྲ་བ་ཁལ་

ཁ་དགེ་བཤེས་ལྷ་རམས་པ་སྐལ་བཟང་ཆོས་གྲགས་ཀྱི་དྲུང་ནས་བསྡུས་

ཚན་ལ་ལེགས་པར་སྦྱངས། དེ་ནས་སྐྱབས་འགྲོ་ནས་བཟུང་གསང་བདེ་

འཇིགས་གསུམ་གྱིས་མཚོན་དགོན་པའི་འདོན་ཆ་ཡོངས་རྫོགས་བློ་འཛིན་

བྱས་ཏེ་རྒྱུགས་ཆེན་སྤྲད། རང་དགོན་ནས་ཐིག་རྡུལ་མཚོན་དཀྱིལ་འཁོར་

འབྲི་སྒྲུབ་སྨན་དང་རྩིས་སོགས་སློབ་སྦྱོང་སྤྲོད་ཀྱིན་ཡོད་པ་ཡིན་ནའང་མི་

དབུལ་པོའ་ིབུ་ཕྲུག་མགོ་འདྲེན་མེད་པ་ཞིག་ལ་སོང་སློབ་སྦྱོང་སྣེ་གཅིག་

སྤྲད་མ་བྱུང་བར་བློ་ཕམ་ཆེ་བ་བྱུང་། མི་དགོས་པར་ཟླ་དྲུག་རིང་རྒྱ་གླིང་

བསླབས་ཀྱང་ཕན་ཐོགས་གང་ཡང་མི་འདུག་གསུངས། དེ་ནས་དགོངས་

པ་ཞུ་ལོང་མེད་པར་སྤུན་མཆེད་རྒན་པ་དང་རོགས་པ་གཞན་ཞིག་བཅས་

ལྷན་དུ་རང་ལོ་བཅུ་བདུན་ཐོག་ཡུལ་དབུས་ཆོས་ཀྱི་ཞིང་སར་དམ་པའི་

ཆོས་འཚོལ་བར་དཔའ་ཤོད་དགོན་ནས་གསང་བྲོས་ཀྱིས་འངོ་བའི་ནུབ་

མོའ་ིརྨི་ལམ་ལ། དཔའ་ཤོད་རྒྱལ་པོ་དེ་ཉིད་ཞལ་ནས་མེ་སྟག་འཕྲོ་བཞིན་

འཇིགས་པའི་རྣམ་འགྱུར་དང་བཅས་རྗེས་འདེད་བྱུང་བར་གཞན་ཅི་བྱ་

མེད་ཀྱང་སྐྱབས་འགྲོ་རྣམ་པར་དག་པ་ཡིད་འཁུལ་ངེས་ཤིག་བྱས་པས་

མདུན་དུ་སླེབས་པ་ན། ཉིད་མ་རིག་པ་ལྟ་བུས་ཅི་ཡང་མི་ཟེར་བར་རོགས་

པ་གཉིས་ཁྲིད་ནས་ཕྱིར་ལགོ་པ་རྨིས། དེའི་རྗེས་གྲྭ་སར་སླེབས་ནས་དབུས་



གུང་རུ་མཁན་ཟུར་རིན་པོ་ཆེའི་རྣམ་ཐར།

རོགས་གཉིས་བློ་འགྱུར་ཏེ་ཡུན་རིང་མ་འགོར་བར་ཕྱིར་ལོག་བྱས།

ཡུལ་དབུས་ཆོས་ཀྱི་ཞིང་སར་འབྱོར་ཏེ་སྒོ་མང་གྲྭ་ཚང་གི་

ཆོས་གྲྭར་ཞུགས། དགེ་བའི་བཤེས་གཉེན་ཆེན་པོ་སྒོ་མང་མཁན་རིན་པོ་

ཆེ་ཁལ་ཁ་མི་ཚན་སྐལ་བཟང་ལེགས་ལྡན་དང་། ཁལ་ཁ་མི་ཚན་དགེ་

བཤེས་ངག་དབང་ཉི་མ་བསྟེན་ཏེ། གཞུང་ལུགས་ལ་སྦྱང་བ་རོྡ་རུས་ཐུག་

པར་མཛད་པས་དཔེ་ཆ་བ་ལེགས་གྲས་སུ་བརྩི་བ་བྱུང་། ཕུར་ལྕོག་བྱམས་

མགོན་རིན་པོ་ཆེའི་ཞལ་སྔ་ནས་ཚིགས་ཕྱི་མ་བསྙེན་རྫོགས་ཀྱི་དངོས་པོ་

བསྒྲུབས་ཏེ་སྲུང་སྡོམ་ལ་བརྩོན་པར་མཛད། ཡང་རྗེ་ཉིད་ནས་གསུང་རྒྱུར། 

ཡོངས་ཀྱི་དགེ་བའི་བཤེས་གཉེན་རྣམ་གཉིས་བསྟེན་ནས་མཚན་ཉིད་ལ་

སྦྱང་པ་བྱེད་མུས་སུ་ནུབ་གཅིག་རྨི་ལམ་དུ་ཁྱོད་རང་སྒོ་མང་མཁན་པོ་

ལ་ཁྲི་འདོན་བྱེད་དགོས་རེད་ཟེར་ནས་ཟང་ཟིང་མང་པོ་བྱེད་ཅིང་འདུག་

པར་ངོས་ནས་དཔེ་ཆ་མི་ཤེས་པར་མཁན་པོ་ག་འདྲ་བྱེད་དགོས་ཀྱི་རེད་

སྙམ་ནས་དངངས་སྐྲག་ཤིན་ཏུ་ཆེ་བའི་མུར་གཉིད་སད་བྱུང་བར་ནད་

ཚབས་ཆེན་པོ་ཞིག་ཕོག་འདུག མོ་བཏབ་པས་འཚུབ་ཆ་ཆེ་བས་སྒོ་མང་

གྲྭ་ཚང་ལ་ཕོགས་ཤིག་རྒྱག་ཨི་ཐུབ་ལྟོས་ཞེས་བབ། དེ་ནས་དངུལ་ཐབས་

ཤེས་བྱས་དགོང་ཆོས་སྐུ་རིམ་ལ་ཕོགས་བརྡ་སྙན་སེང་ཞུས་པས་མུ་དེ་ག་

ནས་ན་ཚ་སངས་དྲགས་སུ་གྱུར། དེ་ནས་དཔེ་ཆ་ལྟ་ལོང་མེད་པར་ཤི་འངོ་

སྙམ་ནས་དེ་ཕྱི་ཉིན་རང་དཔེ་ཆ་བལྟས་ནས་ཆོས་གྲྭ་འགྲིམས་པ་ཡིན། ང་

ཚོའི་འཛིན་གྲྭ་ལ་གྲྭ་རྒྱུན་དཔེ་ཆ་བཟང་བ་མེད་སྟབས་དཔའ་ཤོད་པ་ཚུལ་

ཁྲིམས་ཆོས་དར་དང་ལྷན་དུ་ལོ་བཞིའི་རིང་འཛིན་གྲྭའི་ཐུག་རྐང་འགན་



རཀ་ར་ཐུབ་བསྟན་ཆོས་དར་གྱིས་མཛད།

བྱས་པ་ཡིན། གྲྭ་ཚང་ཆོས་གྲྭར་རྒྱན་དྲུག་མཆོག་གཉིས་ལ་འགྲན་བཟོད་པ་

ལྟ་བུའི་མཁས་པའི་དབུས་སུ། སྐབས་བཞི་པའི་མཚན་འཕུལ་དམ་བཅའ་

བཞག་པར་དགེ་བའི་བཤེས་གཉེན་རྣམས་ཐུགས་དགྱེས་པའི་མཆོད་སྤྲིན་

སྤྲོས། སྐབས་དེ་དུས་གཞུང་པ་རྒན་ཚུལ་ཁྲིམས་རིན་པོ་ཆེའི་དྲུང་དུ་ལྕང་

སྐྱའི་གསུང་འབུམ་སྟེང་ནས་འཇིགས་བྱེད་དཔའ་བོ་གཅིག་པའི་ཟབ་ཁྲིད་

རྒྱས་པ་དང་། བ་སོའ་ིལྟ་ཁྲིད་དོགས་གཅོད་དང་བཅས་པ་ཞུས། དེ་ནས་

ཕར་ཕྱིན་དམ་བཅའ་གྲུབ་མཚམས་རང་དགོན་ཁམས་དཔའ་ཤོད་དགོན་

ཆེན་བསམ་འགྲུབ་བདེ་ཆེན་གླིང་དུ་འཁོར་ཞག་ལ་ཕྱིན་ཏེ་དཔལ་རྡོ་རྗེ་

འཇིགས་བྱེད་དཔའ་བོ་གཅིག་པའི་གཞི་བསྙེན་ཆེན་པོ་ལོ་གསུམ་རིང་

བྱས།  དེ་སྐབས་རྨི་ལམ་ཞིག་ཏུ་ཚ་བའི་རེ་མཚོ་ཕྱུག་མོ་གནས་ཀྱི་ཡོད་

སྐད་ཕྱི་སྒོའ་ིའགྲམ་དུ་རྡོ་ཕ་བོང་ཆེན་པོ་ཞིག་ཡོད་པ་དེའི་སྟེང་མེ་དཔུང་

ཆེན་མོ་ཞིག་འབར་གྱིན་འདུག་པ་ཅི་ཡིན་ཆ་མ་འཚལ། དེ་བཞིན་ནུབ་

གཅིག་མི་གཅིག་འོངས་ནས་གྲི་ཞིག་གིས་མགོ་བོ་དུམ་བུར་བཅད་དེ་

སར་ལྷུང་བ་མགྱོགས་པོར་བླངས་ཏེ་རང་གི་མགོར་སྦྱར་བས་ཁྲིགས་སེ་

འགྲིགས་པ་ཞིག་རྨིས་ཀྱང་མི་བདེ་བའི་རིགས་མ་བྱུང་། ཡང་ནུབ་གཅིག་

རྗེ་བཙུན་འཇམ་དབྱངས་ཤིག་ཤར་རིའི་རྩེའི་བར་སྣང་ནས་ནུབ་རིའི་རྒྱབ་

ཏུ་ཕེབས་པ་ཞིག་ཀྱང་རྨིས་གསུངས། དེའི་སྔོན་ྋསྐྱབས་རྗེ་རྨོག་ལྕོག་རོྡ་

རྗེ་འཆང་དང་། ཡོངས་ཀྱི་དགེ་བའི་བཤེས་གཉེན་དམ་པ་གྲུབ་པའི་དབང་

ཕྱུག་གཞུང་པ་དགེ་བཤེས་ཚུལ་ཁྲིམས་ལགས་ཞེས་ཞུ་བ་རྣམས་ཀྱི་ཞལ་སྔ་

ནས་བསྐྱེད་རྫོགས་དང་དབུ་མའི་ལྟ་ཁྲིད་ལེགས་པར་གསན་པའི་བཀའ་



གུང་རུ་མཁན་ཟུར་རིན་པོ་ཆེའི་རྣམ་ཐར།

དྲིན་ལས་བཟླས་པའི་གྲངས་གསོག་པ་ཙམ་མ་ཡིན་པར། སྣང་སྟོང་ཟུང་

འཇུག་གི་སྒོ་ནས་ལྷ་ཡི་གསལ་སྣང་དང་། ང་རྒྱལ་ཟུང་འབྲེལ་ལ་ཉམས་

བཞེས་མཐར་ཕྱིན་མཛད་དེ་སྔགས་བླ་མེད་ལ་བག་ཆགས་ཅི་ཐེབས་

མཛད། སྐབས་དེར་ཟབ་དོན་ལ་རིགས་པའི་རྣམ་གྲངས་མཐའ་ཡས་པའི་

སྒོ་ནས་འཕྲིག་ཚུད་པ་རྔོ་མ་ཐོགས་རུང་། གཞུང་ལུགས་ཆེན་མོ་དག་ལས་

ཇི་ལྟར་འབྱུང་བ་ལྟར་མྱོང་ཐོག་ནས་དགག་བྱ་ཅར་གྱིས་ངསོ་བཟུང་སྟེ། དེ་

ཉིད་རིགས་པས་ལེགས་པར་བཀག་པའི་སྟོང་ཉིད་ལ་བྱ་བྱེད་བསྙོན་མེད་

དུ་འཇོག་ཚུལ་ཁ་བཤད་ཙམ་མིན་པར་ཞེ་ཕུག་ཏུ་བློ་བདེ་ཆམ་གྱིས་འགྲོ་

བ་ཞིག་དེ་དུས་ནསབྱུང་གསུངས། དེ་ནས་གཞི་བསྙེན་ཆེན་མོ་ལེགས་པར་

གྲུབ་ཟིན་ནས་སླར་ཡང་གྲྭ་སར་ལོག་ནས་དགུན་ཆོས་ཆེན་མོ་འཚོགས་པ་

དང་སྟབས་འགྲིགས་ཏེ་འཕྲལ་དུ་བཀའ་རམས་གསར་བའི་གྲྭ་སྐོར་བྱས། 

ཆོས་མཚམས་སྐབས་གདན་ས་སེ་རར་བྱེས་གྲྭ་ཚང་དུ་རྗེ་ཡབ་སྲས་གསུམ་

གྱི་གསུང་འབུམ་བཀའ་རྒྱ་མ་དང་བཅས་པ་དང་བླ་མ་རྗེ་བཙུན་པའི་ཟུར་

བཀོལ་རྣམས་ཞུས། དེའི་རྗེས་བཀའ་རམས་སྦུག་གི་གྲྭ་སྐོར་སྐབས་ཚོགས་

ཆེན་རྡོ་གཅལ་ཐོག་མཁས་མང་བློ་གསལ་གླིང་དུ་འདུལ་བའི་དམ་བཅའ་

ཆེན་པོ་བཞག་པར་མ་ཡི་རྣམ་འབྱེད་ནས་མུ་བཞི་བརྩིས་འདུག་པར་

ངེས་ཆ་གང་ལེགས་བྱུང་། དེ་རྗེས་དགའ་གདོང་མི་ཚན་དུ་སྔར་ལམ་ལྟར་

མཛོད་མཚན་འཕུལ་དམ་བཅའ་བྱས། དེ་ནས་ཆོས་མཚམས་ཤིག་ཏུ་བྲག་

རི་རི་ཁྲོད་དུ་བྲག་རི་རྡོ་རྗེ་འཆང་ཆེན་པོའ་ིདྲུང་ནས་གུང་ཐང་འཇམ་པའི་

དབྱངས་ཀྱི་གསུང་འབུམ་དང་ཐུའུ་བཀྭན་ཆོས་ཀྱི་ཉི་མའི་གསུང་འབུམ་གྱི་



རཀ་ར་ཐུབ་བསྟན་ཆོས་དར་གྱིས་མཛད།

ལུང་ཞུ ས྄། ཀུན་གླིང་ཛ་སག་བསྟན་པ་དབང་ཕྱུག་གི་གསུང་བཀོད་ལྟར་

གུང་རུ་མཁན་སྤྲུལ་རིན་པོ་ཆེའི་དྲུང་ནས་རྟ་ཚག་བསྟན་པའི་མགོན་པོའ་ི

གསུང་འབུམ་ཆ་ཚང་གི་ལུང་ཞུས། ཧར་གདོང་རྒྱུད་ཁང་དུ་སྐྱབས་རྗེ་རྨོག་

ལྕོག་རོྡ་རྗེ་འཆང་གི་ཞལ་སྔ་ནས་མགོན་པོའ་ིབཀའ་ཆེན་བཅུ་གསུམ་དང་

མཁས་གྲུབ་རྗེའི་བེའུ་བུམ་བཀའ་རྒྱ་མ་འདུལ་འཛིན་གྲགས་པ་རྒྱལ་མཚན་

གྱི་གཞི་གསུམ་ཆོ་ག་བཅས་ཀྱི་ལུང་ཐོབ། བོད་རྒྱུད་སྨད་གྲྭ་ཚང་དུ་སྐྱབས་

རྗེ་ཁྲི་བྱང་རྡོ་རྗེ་འཆང་གི་ཞལ་སྔ་ནས་གསང་བདེ་འཇིགས་གསུམ་གྱི་

དབང་དང་སྔགས་བཏུས་བྱིན་རླབས་དྲག་པོའ་ིསྦྱིན་སྲེག་བཅས་ཀྱི་ལུང་

ཐོབ། གཞན་ཡང་བདག་ཉིད་ཆེན་པོ་དུ་མའི་ཞལ་སྔ་ནས་དབང་ལུང་

མན་ངག་གི་རིགས་ཇི་སྙེད་ཐོབ་པ་རྣམས་འདིར་བཀོད་པའི་དགོས་པ་མ་

མཐོང་བས་བཞག ཅེས་གསུངས། 

ཕྱི་ལོ༡༩༥༩ བོད་ས་ཕག་སྨོན་ལམ་ཆེན་མོར་ྋགོང་ས་ྋསྐྱབས་

མགོན་སྐུ་འཕྲེང་བཅུ་བཞི་པ་ཆེན་པོ་བསྟན་འཛིན་རྒྱ་མཚོ་དཔལ་བཟང་

པོའ་ིཞལ་སྔ་ནས་དང་ལྷན་དུ་ལྷ་ལྡན་སྨོན་ལམ་ཆེན་མོའ་ིགྲྭ་སྒོར་དམ་

འཇོག་མཛད། ལྷ་རམས་པ་དགེ་བཤེས་ཨང་བཞི་པའི་སྐལ་བཟང་ཐོབ། དེ་

དུས་སྨོན་ལམ་གྲྭ་སྐོར་བའི་གྲས་སུ་དགའ་ལྡན་བྱང་རྩེའི་འབྲོག་མི་བྱམས་

པ་བློ་གྲོས། འབྲས་བློ་གླིང་མི་ཉག་བློ་བཟང་སྨོན་ལམ། སེ་ར་བློ་བཟང་། སྒོ་

མང་ཧོར་དགེ་བཤེས་འཇམ་དབྱངས་ནོར་བུ། ཧོར་དགེ་བཤེས་དགེ་འདུན་

བློ་གྲོས་སོགས་ཡོད་འདུག གྲྭ་སྐོར་གྲུབ་ཅིང་སྨོན་ལམ་གྲོལ་རྗེས་ཞོགས་

དོན་ཡོད་མཁས་གྲུབ་ཀྱི་གདན་སར་ཞོགས་ཆོས་ཐོག་དང་པོར་རྒྱུད་སྨད་



གུང་རུ་མཁན་ཟུར་རིན་པོ་ཆེའི་རྣམ་ཐར།

དུ་སྒྲིག་ཞུགས་ཀྱིས་དགའ་བྱང་དགེ་བཤེས་མཁན་རིན་པོ་ཆེ་བློ་བཟང་

དོན་གྲུབ་ཀྱི་དྲུང་ནས་དམ་ཆོས་འགྲེལ་བ་བཞི་སྦྲགས་གསན་པའི་དབུ་

ཚུགས།  དེ་དུས་མཁན་པོ་དགའ་ལྡན་བྱང་རྩེའི་དགེ་བཤེས་བསམ་གཏན་

ཆོས་འཕེལ་ལམ་བློ་བཟང་དོན་གྲུབ། བླ་མ་དབུ་མཛད་སྒོ་མང་བཀའ་

རམས་སྐྱོར་དཔོན་སོག་པོ་ཡེ་ཤེས་ལགས་ཡིན་འདུག རྗེ་ཉིད་ཀྱི་ཞལ་ནས་

དེ་སྐབས་རྒྱ་བོད་དམག་འཁྲུག་ལངས་པའི་སྦིར་གྲགས་ཆེ་བར་བློ་ཡིད་མི་

བདེ་བ་ཡོད་མུས་བོད་ཟླ་གསུམ་པའི་ཚེས་བཅོ་ལྔའི་ཞོགས་པ་སྔ་འཚོག་

ཐོ་རེངས་སྐར་ཆེན་མ་ཤར་ཙམ་ལ་རྒྱུད་པའི་དགེ་བསྐོས་བློ་བཟང་སྐལ་

ལྡན་ཞེས་པ་རྗེས་སོར་མཁན་པོ་གནང་མཁན་བློ་གླིང་པ་དེས་ཡིད་བློང་

བློང་པོར་གྱུར་ཅིང་ངུ་མ་ངག་གིས། ལྷ་ས་ཤོར་ཚར་བ་མ་ཟད་ྋགོང་ས་

མཆོག་སྐུ་འཁོར་ཆིབས་བསྐྱོད་གྲུབ་ཟིན་པ་དང་། མཁན་རིན་པོ་ཆེ་དང་

ཕྱག་མཛོད་རྣམས་ཀྱང་ཕེབས་ཚར་ལུགས་སོགས་ཚོགས་དབུས་སུ་ཞུས། 

བྱང་འདྲེན་སྐུ་མདོག་དམར་པོ་ཞུ་བས་ཀྱང་ཞལ་འདོན་དེ་གར་མཚམས་

བཞག་ནས་རྣམ་གཉིས་སྔ་རྗེས་སུ་ཕྱིར་ཕེབས། དེ་བྱིངས་ལྷག་ལུས་ཊཱིཀྐ་

ཆེ་ཆུང་མན་ཆད་ཆོས་འགྲིམ་པའི་རྒྱུད་གྲྭ་བ་རྣམས་གཅིག་གིས་གཅིག་

ལ་གཟིགས་ནས་འཇམ་ཐིང་ངེར་བཞུགས་པ་ལས་གྲོས་འགོ་འཛིན་མི་

མེད་སྟབས་ཉིད་ནས་གྲསོ་འགོ་བཟུང་སྟེ་གྲསོ་མལོ་གྱིས་འདུས་མང་རྣམས་

འཕྲལ་དུ་རྒྱ་གར་ཕོྱགས་སུ་ལྷན་ཕེབས་དགོས་པའི་ཞུ་སྐུལ་ནན་ཆེར་

མཛད་མཐར་ཆོས་ཐོག་ཏུ་ཡོད་པའི་རྒྱུད་པ་བསྐྱེད་རིམ་དགེ་བཤེས་ཅི་

ཡོད་ཕེབས་ཐོན་གྱིས་མགོན་ཆོས་གཉིས་ཀྱི་གཏོར་ཆེན་དང་གཏོར་ཆུང་



རཀ་ར་ཐུབ་བསྟན་ཆོས་དར་གྱིས་མཛད།

- 10 -

སྐབས་བཤམ་རྒྱུའི་མགོན་ཆོས་སོགས་ཀྱི་ཞལ་ཐང་རྗེ་ཤེས་རབ་སེངྒེའི་

རབ་གནས་ཅན་དང་། ལྷག་པར་རྗེ་ཙོང་ཁ་པ་ཆེན་པོས་རྗེ་བཙུན་ཤེས་

རབ་སེངྒེ་ལ་ཆེད་དུ་གནང་བའི་མགོན་ཆོས་ཀྱི་ཞལ་ཐང་། ཆོས་རྒྱལ་གྱི་

ཕྱག་མཚན་ཐོད་དབྱུག བསྐང་རྫས་ཀྱི་ཞལ་ཐང་། མཆོད་རྫས་བྱིན་ཅན་

ཅི་ཡོད་གདན་ཞུས་ཀྱིས་ལྷོ་ཁར་སླེབས་སྐབས་ཚང་མ་བསྡུས་ནས་འབྲུག་

པའི་འགའ་ཁྲ་ཞིག་ཏུ་བསྒྲིལ་ཏེ་ཉིན་ལྟར་གཞོན་པ་རྣམས་ནས་རེ་མོས་

ཀྱིས་ཁུར་ནས་རྒྱུད་པའི་ནང་རྟེན་འདི་རྣམས་རྒྱ་གར་ས་ཐོག་ལ་གདན་

འདྲེན་ཞུ་ཐུབ་པ་ནི་རྒན་རང་གི་སྐུ་དྲིན་ཡིན་ཞེས་དེ་དུས་ལྷན་དུ་ཡོད་

པའི་རྒྱུད་གྲྭ་རྣམས་ནས་གཅིག་མཐུན་གསུང་བཞིན་ཡོད་པ་ཡོངས་སུ་

གྲགས། དེ་ཡང་རྒྱ་དམར་དམག་འགོ་ནས་ལམ་འཕྲང་བགྲོད་དཀའ་བ་

བར་དོའ་ིའཕྲང་ལྟ་བུ་བརྒྱུད་ཉིན་མཚན་སྦྲེལ་ཏེ་འངོས་པར་གཞན་ནས་

ཐར་རེ་མེད་ཀྱང་ལྷོ་བྲག་སྣ་བོ་ཅོག་ནས་ཐར་སྐད་འདུག་པ་བཞིན་ཕྱིན་

པར་དེར་ཡང་རྒྱ་དམག་གིས་ཁེངས་འདུག་པས་ཅི་བྱ་གཏོལ་བྲལ་གྱིས་

གྲོས་མོལ་བགྱིས་ཀྱང་གྲོས་འགོ་ཐོན་མི་མ་བྱུང་བས། ངེད་ཀྱིས་རྒྱ་མི་རང་

ལ་འབྲེལ་བཏུད་ཀྱིས་ཐར་རེ་བྱས་ན་སྨྲས་པར་ཚང་མས་འདོད་བབས་

འདུག་ཀྱང་། དེ་ལྟར་ནུས་མི་སུ་ཡང་མ་ཐོན་སྟབས་བློ་ཐག་བཅད་དེ་ངེད་

ཕྱིན་ནས་ཐར་ཐབས་ཨེ་ཡོང་བལྟས་ཏེ་འངོ་། ཉི་མ་མ་བརྒལ་གོང་ནས་

ལན་བྱེད་ཐུབ་ན་རབ། དེ་ལྟར་མ་བྱུང་ན་ངེད་འཛིན་བཟུང་བྱས་པ་ལས་

འསོ་མེད་པས་དེ་མཚམས་ཁྱེད་རྣམས་སོ་སོས་གང་འགབ་ལྟ་འསོ་སོགས་

སྨྲས་ཏེ། བློ་གླིང་གོ་བོ་དགེ་བཤེས་ཨ་ཕོ་ཟེར་བ་གྲོགས་སུ་ཁྲིད་དེ་ལྷག་



གུང་རུ་མཁན་ཟུར་རིན་པོ་ཆེའི་རྣམ་ཐར།

ལྷར་གསོལ་འདེབས་ཀྱིས་ཤར་བསྐྱོད་བྱས་པས། དེར་འབྱོར་བར་དམག་མི་

མེ་མདའ་ཁྱེར་བས་རྒྱབ་འདེད་ཀྱིས་དམག་དཔནོ་ཆེ་ཤསོ་སྡདོ་སར་བསྐྱལ་

བར་དེར་ཡོད་དཔོན་རིགས་དེ་ལ་རེ་ཞིག་ཟིང་འཁྲུག་མ་འཇགས་བར་

འདི་ཕྱོགས་དབེན་པ་ཞིག་ཏུ་སྡོད་འདུན་ལ་འདི་ནས་གཏོང་གནང་ཞུས་

པར། ཁོ་པས་དྲི་བ་ལན་མང་བྱས་མཐར་ལྷག་ལྷའི་བྱིན་མཐུས་ད་སོང་ཟེར་

ནས་བཏང་བྱུང་བས། གྲྭ་བ་རྣམས་བོས་ཏེ་དམག་ཁྲོད་ནས་ཤར་བསྐྱོད་ཀྱི་

བཀག་འགོག་བྱུང་བ་རིམ་སེལ་གྱིས་མཐར་རྒྱ་གར་དུ་འབྱོར་བ་ངེད་ཀྱི་

བཟང་བྱས་འདི་རྣམས་ད་ཡོད་རྒྱུད་རྒན་རྣམས་ཀྱི་བློར་མངའ་བ་ཡིན་

གསུངས། དེ་ནས་རྒྱུད་གྲྭའི་ལྷན་དུ་རྒྱ་གར་ཤར་ཕྱོགས་སྦག་སར་ཏོག་ཙམ་

བཞུགས། མཐར་རྒྱ་གར་ནུབ་ཕྱོགས་ཌ་ལ་ཧོ་སེར་དཔལ་ལྡན་སྨད་རྒྱུད་གྲྭ་

ཚང་དུ་སྔགས་ལ་ལོ་མང་སྦྱང་བ་གནང་། མཁན་རིན་པོ་ཆེ་བསམ་གཏན་

ཆོས་འཕེལ་ལམ་བློ་བཟང་དོན་གྲུབ་ཞལ་སྔ་ནས་རྒྱུད་པའི་འཆད་ཉན་ཆ་

ཚང་ལན་གཉིས་ཞུས་ཤིང་། རྒྱུད་པའི་ཊཱིཀྐ་སྐྱོར་དཔོན་དང་དགེ་བསྐོས། 

ཁྲི་ཁང་གི་ཁྲི་དཔོན་རྣམས་རིམ་གྱིས་མཛད། ཌ་ལ་ཧོ་སེར་རྒྱུད་པའི་དགེ་

བསྐསོ་གནང་སྐབས་ཀྱང་དགེ་འདུན་རྣམས་འབྱརོ་འཁསོ་ཞན་པས་དཀའ་

ངལ་ཆེ་ནའང་དམ་བསྒྲགས་ཆེ་བར་མཛད་སྟབས་ན་བཟའ་བཞེས་ཕོྱགས་

སྐོར་དང་། རྒྱུན་གྱི་ཆོས་སྤྱོད་ཀྱི་མཛད་སྒོ་ཁག་ཉམས་པ་སོར་ཆུད་ཀྱི་འགོ་

དེ་ནས་ཚུགས་པར་གྲགས། སྐབས་དེ་དག་ཏུ་གཞུང་འབྲེལ་མ་སུ་རིར་

གདན་ས་གྲྭ་ཚང་ཁག་ནས་མཁས་པ་དྲག་འདེམས་ཀྱིས་གཙུག་ལག་སློབ་

དཔནོ་འསོ་སྦྱངོ་གནང་སྐབས་ཀྱང་འསོ་སྦྱངོ་དུ་ཕེབས། ཁུ་ནུ་བླ་མ་རིན་པ་ོ



རཀ་ར་ཐུབ་བསྟན་ཆོས་དར་གྱིས་མཛད།

ཆེ་བསྟན་འཛིན་རྒྱལ་མཚན་དྲུང་ནས་དག་ཡིག་ངག་སྒྲོན་ཉིད་ཀྱི་མཆན་

སྦྲགས་མ་དང་། སི་ཏུའི་སུམ་རྟགས་དང་། སྙན་ངག་མེ་ལོང་མ་ཆ་ཚང་། 

ཁྱད་པར་འཕགས་བསྟོད་ཀྱི་བཤད་ཁྲིད་བཅས་ཞུས།

ཕྱི་ལོ་༡༩༦༨ དགུང་ལོ་ལྔ་བཅུ་ང་གཉིས་ཐོག་མཁན་རིན་པོ་ཆེ་

ངག་དབང་བློ་བཟང་མཁན་པོ་དགོངས་འཁྲོལ་འཕོས་ཚབ་ཏུ། སྦག་སར་

སྒོ་མང་གྲྭ་ཚང་གི་མཁན་ཁྲིར་ཕེབས་ཏེ་མཛད་སྒོ་བསྐྱངས། དེའི་སྐབས་

རྒྱ་གར་ཤར་ཕོྱགས་སྦག་སར་བཅའ་བཞུགས་གདན་གསུམ་དགེ་འདུན་པ་

རྣམས་ལྷོ་ཕྱགོས་སུ་གནས་སྤ་ོཐུགས་གཏན་འཁེལ་བ་བཞིན་འབྲས་སྤུངས་

པ་རྣམས་མོན་གྷོ་འདོད་རྒུ་གླིང་དུ་གནས་སྤོ་བྱས། རང་ཁོངས་འབྲེལ་ཡོད་

རྣམས་ལ་འབྲེལ་བ་དམ་ཟབ་བགྱིས་ཏེ། སྦག་ས་རང་ལ་གཏན་བཞུགས་

རང་ཁོངས་དགེ་འདུན་བཞི་བཅུ་སྐོར་ལས་མེད་སྟབས་སྦག་སའི་ཁོངས་

ཕྱི་ཁག་ལ་བཞུགས་པ་རྣམས་ཐབས་མཁས་ཐུགས་རྗེས་བསྡུ་རུབ་མཛད་

དེ་དགེ་འདུན་ཞལ་གྲངས་དྲུག་ཅུ་སྐོར་བྱུང་ཞིང་། སྒོ་མང་གྲྭ་ཚང་ཡར་

རྒྱས་འགྲོ་བའི་མགོ་དེ་ནས་ཚུགས་པ་ཡིན་འདུག

ཐོག་མར་༡༩༧༠ལོར་ཆོས་སྒར་གཞིས་ཁོངས་སུ་སྤོ་བཞུགས་

རྗེས་ཉིན་གཅིག་གྲྭ་ཚང་ཕྱག་སྦུག་རྣམས་ལ་བཀའ་གྲོས་གནང་བ་འདི་

ལྟར། རང་རེའི་གྲྭ་ཚང་འདི་ཉིད་ཡིག་ཆ་ཆེན་པོ་ཞིག་གི་རྒྱུན་འཛིན་བྱེད་

དགོས་པའི་གྲྭ་ཚང་ཞིག་ཡིན་སྟབས་གསར་ཞུགས་སློབ་གཉེར་བ་ཁག་

གཅིག་ཐབས་འཚོལ་བྱ་དགོས་ཕེབས་པར་བརྟེན་གནས་སྐབས་འདི་གའི་



གུང་རུ་མཁན་ཟུར་རིན་པོ་ཆེའི་རྣམ་ཐར།

གཞིས་ཆགས་ཁོངས་ནས་ཐོ་འགོད་ཞུ་སྐབས་གྲངས་བརྒྱད་ཅུ་སྐོར་བྱུང་

ཞིང་། དེའི་ཁོངས་ནས་དགོན་པར་གཏན་སྡོད་བྱེད་མི་གྲངས་སུམ་ཅུ་སྐོར་

ཞིག་བྱུང་བར་རྒྱུན་དུ་བདག་སྤྲོད་བྱེད་མི་དགེ་རྒན་རེ་དང་། སྔ་དགོང་

བློ་འཛིན་དང་དཔེ་འཁྲིད་དགེ་རྒན་ཆེད་འཛུགས་བསྐྱངས་། ཉིན་གུང་

གཞིས་ཆགས་ཀྱི་སློབ་གྲྭར་བསྐྱོད་ནས་སྤྱི་མཚུངས་སློབ་སྦྱོང་བྱས། འནོ་

ཀྱང་འཚོ་བའི་ཐོག་ལ་དཀའ་ངལ་ཡོད་སྟབས་གྲྭ་ཚང་ཕྱག་མཛོད་རྣམས་

ནས་སྦུག་ཁོངས་སུ་སྤྱི་དངུལ་སྒོར་སྟོང་ཕྲག་ཁ་ཤས་ལས་མེད་སྟབས་

འགྲོ་སོང་གཏོང་ཐུབ་མིན་ཞུས་པར། ང་ཚོ་འདིར་རུབ་རུབ་བྱས་ནས་སྡོད་

དགོས་པ་དེ་སློབ་གཉེར་རྒྱུན་འཛིན་ཡོང་ཆེད་ཡིན་སྟབས་སློབ་གཉེར་

བའི་ཆེད་འགྲོ་སོང་བཏང་ནས་སྟོང་པ་ཆགས་ནའང་འགྲིགས་པ་རེད་ཅེས་

ཤགས་ཆེར་གསུངས་ནས་ཐ་མ་མི་གྲངས་བཅོ་བརྒྱད་ཀྱི་ལྟོ་དོད་གྲྭ་ཚང་

སྦུག་ཁོངས་ནས་བཏང་སྟེ་དེས་སློབ་ཕྲུག་སུམ་ཅུ་སྐོར་ཁ་ལག་མཉམ་ཟ་

བྱས་ནས་གནས་སྐབས་འགྲིགས། སྐབས་དེ་དག་ཏུ་མཁན་རིན་པོ་ཆེའི་

མཛད་བྱུས་དང་ཤག་གི་དགེ་རྒན་བློ་འཛིན་དགེ་རྒན་དཔེ་འཁྲིད་དགེ་

རྒན་བཅས་ཚང་མས་ཐབས་མཁས་ཐུགས་རྗེ་མཛད་པ་ལ་བརྟེན་ནས་རིང་

པོར་མི་ཐོགས་པར་དགེ་འདུན་བགྲེས་པ་རྣམས་ཞིང་ལས་ལ་ཕེབས་ཤ ལ་

སློབ་ཕྲུག་རྣམས་ནས་ཆོས་གྲྭའི་སྐུ་རིམ་གྱི་ཞལ་འདོན་རྟ་དབྱངས་དང་

བཅས་གསུངས་སྐབས་དགའ་སྐྱོ་བརྗོད་མི་ཤེས་པ་ཞིག་ཡོང་གིན་ཡོད།

དེ་སྔ་བོད་དུའང་སྒོ་མང་མངའ་རིས་ཁམས་ཚན་ཚུགས་ཡོད་

སྟབས་ལ་དྭགས་ཕོྱགས་སུ་གྲྭ་རྒྱུན་ཡོང་ཁོངས་རྒྱ་ཆེ་བ་ཐུགས་ལ་བཏགས་



རཀ་ར་ཐུབ་བསྟན་ཆོས་དར་གྱིས་མཛད།

ཏེ་དེའི་ཕྱོགས་ནས་གྲྭ་རྒྱུན་སློབ་གཉེར་བ་བསྡུ་ལེན་ཆེད་མི་འགྲོ་ཆེད་

བསྐྱོད་ཀྱིས་འབོྱར་བའི་སློབ་གཉེར་བ་རྣམས་ཕལ་ཆེར་རང་ཁོངས་གཞིས་

དགོན་ཁག་ནས་འབོྱར་བ་ཤ་སྟག་ལ་བརྟེན་ཡི་གེ་འབྲི་ཀློག་དང་ཆོས་སྤྱོད་

ཁག་བློ་འཛིན་མི་དགོས་པར་གཞུང་ཆེན་མོར་སློབ་གཉེར་བྱས་ཆོག་ལ་

བརྟེན་སྔོན་ལྟར་དཀའ་ངལ་མེད་པར་གང་ལེགས་བྱུང་ཞིང་། དེང་སྐབས་

ལ་དྭགས་ཕྱོགས་ཀྱི་གཞིས་དགོན་རྣམ་པར་ཡང་ཆོ་ག་ཕྱག་ལེན་ཙམ་མ་

ཡིན་པར་གཞུང་ལུགས་ཆེན་མོར་སློབ་གཉེར་གྱི་རྐང་ཚུགས་བཞིན་པ་

འདི་ག་ལགས་སོ།།

རབ་བྱུང་བཅུ་དྲུག་པའི་ཤིང་སྟག་ཕྱི་ལོ༡༩༧༤ ལོར་གྲྭ་ཚང་འདུ་

ཁང་རྒྱ་ཁྱོན་ཕུ་ཁྲུ་ལྔ་བཅུ་དང་སུམ་ཅུ་ཡོད་པ་བོད་ལུགས་བཟོ་བཀོད་

ཕུན་སུམ་ཚོགས་པ་ཞིག་ལེགས་གྲུབ་ཟིན་མཚམས་གཟའ་སྐར་འབྱུང་

འཕྲོད་ཕུན་སུམ་ཚོགས་པའི་ཉིན། དཔལ་ལྡན་འབྲས་དཀར་སྤུངས་པའི་

མཁན་ཁྲི་ལས་ཐོག་པ་བློ་གླིང་མཁན་ཟུར་པད་མ་རྒྱལ་མཚན་རིན་པོ་ཆེ་

ནས་དར་ཚོན་གཅོད་འབྲེག་གིས་སྒོ་དབྱེ་དང་། མཁན་རིན་པོ་ཆེ་བསྟན་

པ་བསྟན་འཛིན་ཉིད་ཀྱིས་གཙོས་སྒོ་བློ་གྲྭ་ཚང་གཉིས་ཀྱི་མཁན་ལས་ཟུར་

བླ་སྤྲུལ་འདུས་མང་མཉམ་འཚོགས་ཐོག་གྲྭ་ཚང་སྦུག་ནས་གྲྭ་ཇ་སྐུ་འགྱེད་

མཇལ་དར་རེ། སེར་བྱེས་གྲྭ་ཚང་ནས་ཀྱང་གྲྭ་ཚང་གཉིས་ཉེ་ལོགས་ཀྱི་

འབྲེལ་བ་དམ་ཟབ་ལ་དགོངས་ནས་ལྷོ་པ་ལྷ་བྲིས་པ་དགེ་བཤེས་རྒྱལ་

མཚན་དང་། རྒན་བློ་བཟང་བསྟན་འཛིན་༼ཐོ་ལོ༽གཉིས་ཚོན་རྩིའི་ལས་

གྲྭར་ཆེད་གཏོང་མཛད་པ་ཡོད་མུས་ལ་སྐུ་ཚབ་བཀའ་མངགས་ཀྱིས་གྲྭ་ཇ་



གུང་རུ་མཁན་ཟུར་རིན་པོ་ཆེའི་རྣམ་ཐར།

སྐུ་འགྱེད་མཇལ་དར་སོགས་དང་། གཞན་ཡང་དད་སྦྱིན་ཁག་ནས་བསྙེན་

བཀུར་གཟབ་རྒྱས་དང་། བོད་ཟླ་བཅུ་གཉིས་པ་ནས་ྋསྐྱབས་མགོན་རྒྱལ་

བའི་དབང་པོའ་ིཡོངས་འཛིན་རོྡ་རྗེ་འཆང་རྣམ་པ་གཉིས་ཀྱིས་དབུས་རང་

རེའི་མཁན་ལས་ཟུར་བླ་སྤྲུལ་དགེ་བཤེས་བཅས་ནས། རབ་གནས་རྟ་ཐོག་

མའི་ཆོ་ག་རྒྱས་པར་མཛད། དེའི་རྗེས་ལྷར་བཅས་སྲིད་ཞིའི་གཙུག་རྒྱན་

ྋགོང་ས་ྋསྐྱབས་མགོན་ཆེན་པོ་མཆོག་ཆིབས་བསྒྱུར་སྐབས་སླར་ཡང་

སྒོ་དབྱེ་མཛད་སྒོ་དང་ཐུགས་སྨོན་རྒྱ་ཆེར་གནང་སྟེ་འདུ་ཁང་བཞུགས་

ཁྲིར་ཞབས་སོར་འཁོད། ཆོས་ཞུ་བ་འདུས་པ་རྒྱ་མཚོར། བློ་སྦྱོང་ཚིག་

བརྒྱད་མའི་བཀའ་ཁྲིད་བསྩལ། ཕྱི་ལོ་༡༩༧༥ ཤིང་ཡོས་གནམ་ལོ་གསར་

ཚེས་ལ་སླར་ཡང་་ྋགོང་ས་མཆོག་གྲྭ་ཚང་གི་བཞུགས་ཁྲིར་ཞབས་

འཁོད་ཀྱིས་འདུ་ཁང་ནང་དུ་གཞུང་བསྟེན་དགྲ་ལྷའི་གཙོ་བོ་གནས་ཆུང་

ཆོས་རྒྱལ་ཆེན་པོ་དང་། དགའ་གདོང་ཆོས་སྐྱོང་རྣམ་གཉིས་སྤྱན་འདྲེན་

གཟབ་གསོལ་རྒྱས་པར་མཛད། ཕྱི་ལོ༡༩༧༦ལོར་ྋསྐྱབས་མགོན་རྒྱལ་བའི་

ཡོངས་འཛིན་གླིང་ཁྲི་ཆེན་རྡོ་རྗེ་འཆང་ཆེན་པོ་མཆོག་གི་ཞལ་སྔ་ནས། 

འདུ་ཁང་ནང་མགོན་པོ་བར་ཆད་ཀུན་སེལ་གྱི་རྗེས་གནང་དང་། དེ་རྗེས་

ཙམ་ྋསྐྱབས་རྗེ་ཡོངས་འཛིན་ཁྲི་བྱང་རྡོ་རྗེ་འཆང་ཆེན་པོ་མཆོག་ནས། 

མཁས་གྲུབ་རྗེའི་གསུང་བཀའ་རྒྱ་མ་མགོན་པོའ་ིལས་གསུམ་རྣམ་བཞག་

གི་ལྗགས་ལུང་སྩལ། གྲྭ་ཁང་གསར་བ་དེར་དཔལ་ལྡན་འབྲས་སྤུངས་པའི་

དུས་འབྲེལ་གསོ་སྦྱོང་ཡང་མཛད། ཡིག་ཆའི་རྒྱུན་འཛིན་སློབ་གཉེར་རྒྱས་

ཐབས་སུ་བསྡུ་རུབ་བྱས་པའི་གསར་བུ་རྣམས་ལ་བསྡུས་ཚན་ནས་སློབ་



རཀ་ར་ཐུབ་བསྟན་ཆོས་དར་གྱིས་མཛད།

སྦྱོང་གསར་ཚུགས་བགྱིས་པ་ལམ་སྲོལ་དང་པོར་གྱུར། མཐུན་རྐྱེན་ཆེད་

མལ་སོར་ཕྱོགས་ནས་ས་ཞིང་ཨེ་ཀར་ལྔ་བཅུ་ཡོད་པ་གསར་ཉོ་བྱས། འདི་

ལ་དེང་དུས་སྟག་ཚང་གཞིས་ཀ་ཞེས་འབོད།

ཕྱི་ལོ་༡༩༧༥ ལོར་ཟན་བརྟག་དགོངས་དོན་ལྟར་དཔལ་ལྡན་

འབྲས་དཀར་སྤུངས་པའི་གཙུག་ལག་ཁང་གསར་བཞེངས་ཀྱི་མཐུན་རྐྱེན་

རྩོལ་སྒྲུབ་ཆེད་ཨ་རིར་ཕེབས་པར་དོན་འབྲས་གང་ལེགས་བྱུང་། ཨ་རིའི་

ནེའུ་ཡོག་དང་། ནེའུ་ཇེར་སི། ཤི་ཁཱ་གོ མིའི་གེན། ཁེལ་འ་ོར་ཊོ་སོགས་ས་

གནས་མང་པོར་ཕེབས་ཏེ། བེ་རེན་ཁ་ཊེ་ལོ་ཞུ་བ་དེས་གསུང་བསྒྱུར་ཞུས་

ཐོག གདུལ་བྱ་མང་པོར་སྐྱབས་འགྲོ་སེམས་བསྐྱེད། བདེན་བཞི། རྟེན་

འབྲེལ་ཡན་ལག་བཅུ་གཉིས་སོགས་གདུལ་བྱའི་བློ་དང་འཚམ་པའི་བཀའ་

ཆོས་མང་དུ་སྩལ་ཅིང་། དེ་བཞིན་ཨ་མི་རི་ཁའི་གནའ་བོའ་ིཡུལ་མི་མི་

རིགས་དམར་པོ་ཟེར་བའི་ཧོ་པི་དང་ཨི་རོ་ཁུ་སོགས་ལ་འཚེ་བ་མེད་པ་

བྱམས་སྙིང་རྗེའི་ལག་ལེན་བྱེད་ཚུལ་སྐོར་རྩལ་དུ་བཏོན་ནས་གསུངས།

ྋགོང་ས་ྋསྐྱབས་མགོན་རྒྱལ་བའི་དབང་པོ་ལྷོ་ཕྱོགས་སུ་

ཞབས་སོར་འཁོད་སྐབས་གྲུབ་མཐའ་ཆེན་མོའ་ིབཤད་ལུང་བཀའ་དྲིན་

ཆེ་བར་གསོལ་བ་བཏབ་པར་དགྱེས་པ་ཆེན་པོས་ཞལ་བཞེས་ལེགས་གྲུབ་

བྱུང་བར་རེ་ཞིག་མཛད་འགྱངས་སུ་གྱུར་ཀྱང་རྗེས་སོར་བཀའ་ཁྲིད་དགྱེས་

པར་སྩལ། སུད་སིར་བཞུགས་པ་རང་གྲྭ་རྒྱལ་མཚན་རྣམ་གྲོལ་ནས་རྒྱུ་སྦྱོར་

གནང་སྟེ། སྐུ་རྒྱུ་བལ་ལི་ལས་གྲུབ་པ་ཀུན་མཁྱེན་འཇམ་དབྱངས་བཞད་



གུང་རུ་མཁན་ཟུར་རིན་པོ་ཆེའི་རྣམ་ཐར།

པ་ངག་དབང་བརྩོན་འགྲུས་ཀྱི་འདྲ་སྐུ་ཤིན་ཏུ་བོྱན་གཙང་ལ་གྲྭ་ཚང་རང་

ནས་འཇམ་བཞད་སྐུ་ཕྲེང་ལྔ་པ་བསྟན་པའི་རྒྱལ་མཚན་ནས་སྒྲུབ་གནས་

མཛད་པའི་དགེ་འདུན་འདུ་འཁོར་གྱིས་གཙོས་སྲིད་ན་རྙེད་དཀའི་དམ་

རྫས་དཀར་ཆག་ཟུར་གསལ་ལྟར་འདུ་འགོད་བགྱིས་ཏེ་རྒྱུད་སྡེ་དང་མཐུན་

པའི་གཟུངས་འབུལ་ཞུས་པའི་སྐུ་བརྙན་ལ་ྋགོང་ས་བཅུ་བཞི་པ་ཆེན་པོ་

མཆོག་དང་། ཡོངས་འཛིན་རྡོ་རྗེ་འཆང་རྣམ་གཉིས་ནས་རབ་ཏུ་གནས་

པའི་བྱིན་ཕབ་པ་ངོ་མཚར་གྱི་གཟི་འདོ་འབར་བ་གསར་བསྐྲུན་ཞུས་པས་

རྟེན་འབྲེལ་གྱི་སྒོ་འཕར་ཡངས་པོར་ཕྱེས། གྲྭ་ཚང་དུ་ཁལ་ཁ་རྗེ་བཙུན་

དམ་པ་སྐུ་ཕྲེང་དགུ་པ་ནས་ཕུལ་བ་རྨོག་ལྕོག་རྡོ་རྗེ་འཆང་དང་། དཔལ་

འཇིགས་མཛད་སྐུ་དངོས་དགོན་ལུང་དགེ་བཤེས་བསམ་འགྲུབ་རིན་པོ་

ཆེ་གཉིས་ནས་ཤིན་ཏུ་ཐུགས་རྩིས་མཛད་པ་སྐུ་རྒྱུ་སྨན་འདམ་ལས་གྲུབ་

པ་མགོན་པོ་ཕྱག་དྲུག་པའི་སྐུ་བརྙན་གསུང་འབྱོན་མ་ཡོད་མུས་འདི་

ཉིད་ཉམས་གསོ་ཞུ་དགོས་སུ་སྣང་ཞིང་། ལྷག་པར་གྲྭ་ཚང་འདི་ཉམས་པ་

སོར་ཆུད་འབྱུང་སླད་རོྡ་ནག་མགོན་པོའ་ིསྐུ་ཚབ་ཏུ་མགོན་པོ་ཕྱག་དྲུག་

པའི་སྐུ་བརྙན་ཡེ་ཤེས་པ་དངོས་བཞུགས་ཤིག་བྱུང་ན་གྲྭ་ཚང་འདི་ཉིད་

ཀྱི་ཆོས་སྲིད་གང་ཐད་ནས་དགེ་མཚན་ཆེན་པོ་ཡོང་ངེས་སུ་དགོངས་

ཏེ་འབྲི་གཞི་རྒྱུད་སྨད་མཁན་ཟུར་རིན་པོ་ཆེ་འཇམ་དབྱངས་ཡེ་ཤེས་ཀྱི་

སྤུར་རས་ལ་བྱུག་རྫས་སུྋསྐྱབས་རྗེཡོངས་འཛིན་ཁྲི་བྱང་རོྡ་རྗེ་འཆང་

ནས་གསོལ་སྩལ་གནང་བ་རྨོག་ལྕོག་རིན་ཆེན་བརྩོན་འགྲུས་ཀྱི་གདུང་

རུས་དང་། མཁའ་འགྲོ་མ་གསང་བ་ཡེ་ཤེས་ཀྱི་པད་མ་རཀྟ་སོགས་སྲིད་ན་



རཀ་ར་ཐུབ་བསྟན་ཆོས་དར་གྱིས་མཛད།

དཀོན་པའི་བྱུག་རྫས་ཕུན་སུམ་ཚོགས་པར་འདུ་འགོད་བྱས། འབེལ་ཀོབ་

ནས་ཀུན་གླིང་ལྷ་བྲིས་པ་ཆེད་འབོད་ཀྱིས་བཟོ་བོ་ལྷར་བསྐྱེད་དང་། ལག་

ཆ་བྱིན་རླབས་སོགས་སླ་ཆོས་སུ་མ་བྱས་པར་ཆོ་ག་བཞིན་དུ་མར་ངོའ་ི

ཚེས་གྲངས་དགེ་བར་དབུ་བཙུགས་ཏེ་ལེགས་པར་བཞེངས་པའི་གསང་

ཐང་ཁྱད་པར་དུ་འཕགས་པ་བྱིན་རླབས་ཀྱི་གཟི་འདོ་འབར་བ་འདི་ཉིད་

ཀྱི་སྐུ་རྒྱབ་ཏུ། ྋགོང་ས་སྐུ་ཕྲེང་བཅུ་བཞི་པ་བསྟན་འཛིན་རྒྱ་མཚོ་དཔལ་

བཟང་པོ་མཆོག་དང་། ཡོངས་འཛིན་ཁྲི་ཆེན་ཐུབ་བསྟན་ལུང་རྟོགས་རྣམ་

རྒྱལ་འཕྲིན་ལས་དང་། ཡོངས་འཛིན་ཁྲི་བྱང་རྡོ་རྗེ་འཆང་བློ་བཟང་ཡེ་

ཤེས་གསུམ་གའི་ཕྱག་གཉིས་དངོས་ཀྱི་རྗེས་རྗེན་པ་དང་མོན་གྷོར་ྋགོང་

སྋསྐྱབས་མགོན་ཆེན་པོ་ཞབས་སོར་འཁོད་སྐབས་གཟིམ་ཆུང་དུ་ཉིན་

ཤས་བཞུགས་སུ་གསོལ་ཞིང་སྤྱན་དམིགས་མཛད། ཡོངས་འཛིན་རོྡ་རྗེ་

འཆང་རྣམ་གཉིས་དབུ་བཞུགས་ཀྱིས་རབ་ཏུ་གནས་པའི་ཆོ་གས་ཡེ་ཤེས་

པ་དངོས་སུ་བཅུག གཞན་ཡང་རྒྱུད་སྨད་ཀྱི་ཆོག་གྲྭ་དུ་མའི་ཁར་གྲྭ་ཚང་

གི་བླ་སྤྲུལ་རྣམས་དང་མཁན་རིན་པོ་ཆེ་ཉིད་ཀྱིས་རྡོར་སློབ་གནང་སྟེ་

རབ་གནས་དགེ་ལེགས་ཆར་འབེབས་ཀྱི་སྒོ་ནས་ཡེ་ཤེས་པ་དབབ་པའི་ཆོ་

ག་རྒྱས་པར་བྱས་ཤིང་བཞུགས་སྣདོ་དང་བཅས་པ་གསར་བསྐྲུན་ཞུས་ཏེ་ལ་ོ

ལྟར་བསྐང་གས་ོརྒྱས་པ་རེའི་དུས་མཇལ་ཁ་ཞུ་རྒྱུ་བྱས། ྋསྐྱབས་རྗེ་ཡངོས་

འཛིན་ཁྲི་བྱང་རོྡ་རྗེ་འཆང་གི་བཀའ་དགོངས་བཞིན། ཁྲི་ཆེན་བསྟན་པ་

རབ་རྒྱས་ཀྱི་ཆོ་གའི་ཐོག་ནས་དཔལ་ཡེ་ཤེས་ཀྱི་མགོན་པོ་ཕྱག་དྲུག་པའི་

རྒྱས་པའི་གཏོར་སྒྲུབ་ཀྱང་རྒྱུད་སྨད་ཕྱག་བཞེས་ལྟར་གསར་ཚུགས་གནང་



གུང་རུ་མཁན་ཟུར་རིན་པོ་ཆེའི་རྣམ་ཐར།

སྟེ་དབུ་བཞུགས་ཀྱང་ལོ་མང་མཛད་པས་དགེ་མཚན་ཆེ་བ་བྱུང་།

དེ་ལྟར་ལོ་ངོ་བཅུའི་རིང་མཁན་པོའ་ིམཛད་འཁུར་བསྐྱངས་

ཏེ་ཆོས་སྒར་གསར་སྤོས་ལྷིང་འཇགས་བྱུང་མཚམས། ཕྱི་ལོ༡༩༧༨ ལོའ་ི

ཟླ་གཉིས་པའི་ནང་། དགུང་གྲངས་དྲུག་ཅུར་ཕེབས་པའི་དགོངས་ཞུའི་

སྙན་སེང་བཀའ་འཁྲོལ་བྱུང་བར་ཟུར་བཞུགས་ཐོག་ཐུགས་དམ་ལ་བརྩོན་

བཞིན་སྔར་སྲོལ་འབྲས་སྤུངས་བླ་སྤྱིའི་ཕྱག་ལས་མུ་མཐུད་གནང་། དཔལ་

ལྡན་འབྲས་དཀར་སྤུངས་པའི་སྔར་སྲོལ་བཟང་པོར་མཁན་ཟུར་བགྲེས་

ཤོས་དེས་མཁན་པོ་ཁྲི་པའི་མཚན་གནས་བཞེས་དགོས་ཤིང་། རྒྱུན་པར་

གསོ་སྦྱོང་གི་མདོ་གསུང་རྒྱུ་དང་། ལྷག་པར་དབྱར་གནས་སྐབས་འདུལ་

བའི་ལག་ལེན་སྤྱི་དང་། ཕའི་སོ་ཐར་གྱི་མདོ་ཆ་ཚང་བ་གསུང་དགོས་པ་

དེ་ྋགོང་ས་བཅུ་གསུམ་པ་ཆེན་པོའ་ིསྐབས་ནས་སླར་གསོ་མཛད་དེ་མི་

ཉམས་རྒྱུན་འཛིན་གྱིས་གནང་བཞིན་པ་ལྟར་ཕྱི་ལོ་༡༩༨༥ ལོར་དཔལ་

འབྲས་དཀར་སྤུངས་པའི་མཁན་ཁྲིའི་ཐུགས་འགན་བཞེས་ཤིང་ྋགོང་ས་

ྋསྐྱབས་མགོན་ཆེན་པོའ་ིབཀའ་ནན་ཆེ་བ་བཞིན་སྐུ་ཚེའི་མཇུག་བར་

ཁྲི་ཁུར་བསྐྱངས་ཏེ་ལུགས་གཉིས་སྤྱི་དང་འདུལ་བའི་ཕྱག་ལེན་དག་ཐེར་

རྨད་དུ་བྱུང་བ་མཛད། ཕྱི་ལོ་༡༩༨༦ ལོར་ཨ་རིར་ཐེངས་གཉིས་པ་ཕེབས་

པའི་སྐབས་སུ་ཛ་ཡེ་ཏ་ཕེས་ཞེས་པས་མགྲོན་འབོད་ཞུས་སྐབས་ཐོག་མར་

སོག་པོ་དགེ་བཤེས་དབང་རྒྱལ་གྱི་ཆོས་ཚོགས་སུ་ཕེབས་ཏེ་གསུང་ཆོས་

མང་པོ་གནང་། དེ་ནས་གྲོང་ཁྱེར་ཀེ་ལི་ཕོ་ནི་ཡ་དང་ལོས་སེ་ཨེན་ཇ་ལེས་

ལ་ཐུབ་བསྟན་དར་རྒྱས་གླིང་དུ་གདན་ཞུས་ཀྱིས་ཆོས་ཚོགས་སུ་ཕར་ཕྱིན་



རཀ་ར་ཐུབ་བསྟན་ཆོས་དར་གྱིས་མཛད།

དྲུག་དང་། སྟོང་ཉིད་སྐོར། སྤྱོད་འཇུག་དང་ལམ་རིམ་སོགས་ཀྱི་གསུང་

ཆོས་སྩལ།

ཕྱི་ལོ་༡༩༨༧ ཟླ་༦ པར་ཕ་རན་སིར་དྭགས་པོ་བམ་ཆོས་རིན་པོ་

ཆེ་འཇམ་དཔལ་ལྷུན་གྲུབ་ཀྱི་ཆོས་ཚོགས་སུ་བཀའ་ཆོས་རྒྱས་པར་གནང་

སྟེ། དེ་རྗེས་སུའི་ཛར་ལེན་ལ་ཕེབས་སྐབས། ཁོ་བོ་ཅག་པེ་སྟ་ལོ་ཇིའི་བུ་

གྲོང་དུ་སྡོད་པ་ལ་ཞལ་པར་ཕེབས་པར་སྐུ་ཉིད་བུ་གྲོང་དུ་ཁྱུག་ཙམ་རོགས་

གནང་ཞུས་པར། ཁྱེད་རང་མཇལ་འདོད་འདུག་ཀྱང་འདི་གར་ཉིན་ཤས་

རྗེས་གནང་འདྲ་དང་། ཆོས་ཕྲན་བུ་བཤད་དགོས་ཟེར་སྟབས། ད་ཆ་སུད་

སིར་སྡོད་རྒྱུའི་དུས་ཚོད་ལྷག་མ་སོང་། སང་ཉིན་མཁའ་ཐོག་ནས་རྒྱ་གར་

ལ་ཐོན་རྒྱུ་ཞེས་གསུངས་ཏེ། དེ་སྐབས་མཇལ་མ་ཐུབ།

ཕྱི་ལོ་༡༩༨༨ ལོར་སྙུང་གཞི་ལྕི་བཞེས་ཀྱིས་དད་ལྡན་བུ་སློབ་

རྣམས་ཅི་དྲག་གང་དྲག་ལ་ཐུག་སྐབས་གོང་ས་ྋསྐྱབས་མགོན་ཆེན་པོའ་ི

བཀའ་བཞིན་ཨ་ལགས་རིགས་གྲྭ་མཆོག་ནས་ཐེག་ཆེན་གསོ་སྦྱོང་དང་

འབྲེལ་བའི་སྒྲོལ་དཀར་ཡིད་བཞིན་འཁོར་ལོའ་ིཉིན་ཐང་ཞིག་ཕྱག་བྲིས་

མཛད་ནས་བརྟན་བཞུགས་སུ་ཕུལ་བ་དང་། གཞན་ཡང་དད་ལྡན་བུ་སློབ་

རྣམས་ནས་སྒྲོལ་དཀར་ཚེ་སྒྲུབ་དང་དུར་བའི་སྦྱིན་སྲེག་ཁྲི་ཚར་ལ་སོགས་

པ་ཞབས་རིམ་སྨིན་བསྒྲུབས་ཞུས་ཏེ་སྨན་བཅོས་ལམ་ལྷོང་གང་ལེགས་

བྱུང་། སྨན་ཁང་ནས་གདན་སར་ཕྱིར་ཕེབས་གྲུབ་རྗེས་ཡོངས་ཀྱི་དགེ་བའི་

བཤེས་གཉེན་ཆེན་པོ་སྒ་ོམང་མཁན་རིན་པོ་ཆེ་རྗེ་བཙུན་ངག་དབང་ཉི་



གུང་རུ་མཁན་ཟུར་རིན་པོ་ཆེའི་རྣམ་ཐར།

མའི་བཀའ་དགོངས་ལྟར་གྲྭ་ཚང་འདུ་ཁང་ནང་གྲྭ་མང་ཡོངས་རྫོགས་ནས་

བརྟན་བཞུགས་ཞབས་བརྟན་རྒྱས་པ་ཞིག་ཕུལ་རྗེས་རིམ་པས་སྙུང་གཞི་

ལྷག་མེད་དུ་དྭངས་ཚུལ་མཛད།

ཕྱི་ལོ་༡༩༩༣ལོའ་ིབོད་ཟླ་གཉིས་པའི་ཚེས་ཤར་ལ་འབྲས་སྤུངས་

ནས་ཕེབས་ཐོན་གྱིས་བཞུགས་སྒར་རྡ་སར་བཅར་ནས་བོད་ལ་ཕེབས་

རྒྱུའི་ཐོན་ཕྱག་ཞུ་བ་དང་སྦྲགས་ྋགོང་ས་ྋསྐྱབས་མགོན་ཆེན་པོའ་ི

གཟིམ་ཆུང་མཇལ་ཁ་དམིགས་བསལ་ཐོབ་པ་ལྟར་མཇལ་བཅར་སྐབས་

ནང་མའི་བཀའ་སློབ་དང་། གཞིས་བཞུགས་འབྲས་སྤུངས་དགོན་པར་

དམིགས་བསལ་གསོལ་ལྕོག་སྟེང་ནས་མང་ཇ་སྐུ་འགྱེད་བཅས་འབུལ་

རྒྱུའི་དགོས་དངུལ་གསོལ་སྩལ་རྩིས་བཞེས་ཀྱིས་ཕྱིར་ཕེབས་མཛད། དེ་

ནས་བལ་ཡུལ་དུ་བསམ་བློ་མཁན་སྤྲུལ་རིན་པོ་ཆེའི་ཡབ་ཚང་ནམ་མཁའ་

ལྡིང་དུ་བཞུགས། བོད་ཟླ་ ༢ཚེས་ ༡༥ ཉིན་གནམ་ཐོག་ནས་བོད་ཀྱི་རྒྱལ་

ས་ལྷ་སར་ཕེབས། ཉིད་ཀྱི་སྐུ་མཆེད་ཨ་ནི་བཀྲ་གཡང་ལགས་ཀྱི་ནང་ལ་

ཕེབས་བསྒྲིགས་ཡོད་པ་ལྟར་དེར་གཞིས་ཕབས་ནས་བཞུགས། ཇོ་ཤཱག་

རྣམ་པ་དང་། པོ་ཏཱ་ལ་བཅས་པར་གནས་གཟིགས་ལ་ཕེབས། འབྲས་

སྤུངས་དགོན་པའི་ཨུ་ཡོན་ལྷན་ཁང་ནས་ཀྲོ་རིན་ངོ་མ་དང་། སྒོ་མང་གྲྭ་

ཚང་བཅས་ནས་འཚམས་ཞུའི་མཇལ་དར་འབུལ་བར་བཅར། དེའི་རྗེས་

འབྲས་སྤུངས་དགོན་པར་ཕེབས་ནས་འཆད་པ་འགོ་ནང་སྔོན་མངའ་རིས་

བླ་བྲང་གི་གཟིམ་ཤག་ནང་སྡདོ་གུང་རུ་བླ་ོབླའོ་ིཤག་ལ་བཞུགས། དེའི་སང་

ཉིན་འབྲས་སྤུངས་ཕོ་བྲང་ནས་དབུ་འཛུགས་ཀྱིས་ཚོགས་ཆེན་དང་གྲྭ་



རཀ་ར་ཐུབ་བསྟན་ཆོས་དར་གྱིས་མཛད།

ཚང་ཁག་བཞི། བསམ་བློ་དང་། གུང་རུ། ཧར་གདོང་རྒྱུད་ཁང་བཅས་པར་

གནས་གཟིགས་ལ་ཕེབས་སྐབས་འབྲས་སྤུངས་ཀྲོ་རིན་ངོ་མ་སྣེ་ཤན་གྱི་

ཚུལ་དུ་བཅར། དེའི་སང་ཉིན་ནས་རིམ་བཞིན་ྋགོང་ས་ྋསྐྱབས་མགོན་

ཆེན་པོ་མཆོག་ནས་གསལོ་སྩལ་མང་ཇ་སྐུ་འགྱེད་དང་། བྱེས་འབྱརོ་འབྲས་

སྤུངས་པའི་བླ་སྤྱི་ནས་འབུལ་བསྐུར་མང་ཇ་སྐུ་འགྱེད་བཅས་ཕུལ་སྐབས་

མཁན་ཁྲི་མཆོག་མང་ཇའི་ཚོགས་མགོན་གདོང་གྲལ་འགོར་བཞུགས་ཁྲིར་

གདན་ཞུས་མཛད། བསྔོ་བ་གནང་མཁན་གཞིས་བཞུགས་འབྲས་སྤུངས་

མཁན་པོ་སྒོ་མང་སོག་པོ་དགེ་བཤེས་དགེ་འདུན་རྒྱ་མཚོ་ནས་མཛད། 

སྐབས་དེ་དུས་འབྲས་སྤུངས་པའི་མང་ཇ་སོགས་འཚོག་ཡུལ་བློ་གསལ་

གླིང་འདུ་ཁང་ནང་ཡིན་འདུག འབྲས་སྤུངས་ཨུ་ཡོན་ལྷན་ཁང་གི་གནད་

ཡོད་ལས་བྱེད་ངོ་འཛོམས་ཐོག་དམིགས་བསལ་གསོལ་སྟོན་ཐོག་གདན་

ཞུས་སྐབས་བྱེས་འབྱོར་འབྲས་དཀར་སྤུངས་པའི་དགེ་འདུན་རྣམས་ནས་

བསླབ་པ་སློབ་གཉེར་གནང་སྟངས་དང་། དགོན་པ་གསར་འདེགས་ཀྱིས་

མཚོན་ཆོས་ཕྱོགས་མཛད་སྒོའ་ིསྐོར་གསལ་བཤད་མཛད་པ་དང་། ལྷག་

པར་དེ་གའི་གཞིས་བཞུགས་འབྲས་སྤུངས་དགོན་པའི་མང་ཇ་སོགས་

མཛད་སྒ་ོཁག་ཚོགས་ཆེན་འདུ་ཁང་རང་དུ་གནང་དགསོ་པའི་བཀའ་སླབོ་

ཤགས་ཆེ་མཛད་པས་དྲུག་པའི་ཚེས་བཞི་ནས་འགོ་འཛུགས་ཀྱིས་ཚོགས་

ཆེན་འདུ་ཁང་རང་དུ་གནང་རྒྱུའི་ཁས་ལེན་ཞུས། གཞིས་བཞུགས་ལས་

བྱེད་རྣམས་ནས་ཀྱང་རང་རང་གི་ལས་གནས་ལ་དཔག་པའི་ཆོས་ཕོྱགས་

ཀྱི་བྱེད་སྒོའ་ིསྐོར་གསལ་བཤད་ཞུས། དེ་བཞིན་སྒོ་མང་གྲྭ་ཚང་ནས་རབ་



གུང་རུ་མཁན་ཟུར་རིན་པོ་ཆེའི་རྣམ་ཐར།

གསལ་ནང་གསོལ་སྟོན་ཞིག་ཕུལ་བར་ཕེབས་སྐབས་གཞིས་བཞུགས་སྒོ་

མང་གྲྭ་ཚང་གི་དབུ་མཛད་དགེ་འདུན་རྣམ་རྒྱལ་ལགས་དང་། དཔེ་འཁྲིད་

གནང་མཁན་གྱི་གཙོ་བོ་ཧར་གདོང་དགེ་བཤེས་ཆོས་འཕེལ་རྣམ་རྒྱལ་

ལགས་དང་། སོག་པོ་རྒན་བསྟན་འཛིན་ལགས། དེ་བཞིན་ཐེ་བོའ་ིརྒན་

མཁས་གྲུབ་སོགས་ལས་བྱེད་འགའ་ལྷན་འཛོམས་ཐོག་བྱེས་འབོྱར་སྒོ་མང་

གྲྭ་ཚང་གི་སྔོན་དང་ད་ལྟའི་ཆོས་ཕྱོགས་ཀྱི་གནས་ལུགས་གསལ་བཤད་

མཛད། ཁོང་རྣམས་ནས་ཀྱང་སྔོན་དང་ད་ལྟའི་ཆོས་ཕྱོགས་ཀྱི་གནས་

ལུགས་གསལ་བཤད་མཛད། ཕྱི་དྲོ་དགོན་པ་ནས་ལྷ་སར་ཕེབས་ཁར་ཆོས་

གྲྭའི་ནང་གདན་ཞུས་ལྟར་དེར་ཕེབས་སྐབས་འབྲས་སྤུངས་དགོན་གྱི་དབུ་

འཛིན་དང་དཔེ་འཁྲིད་དགེ་རྒན་རྣམ་པ། སློབ་གཉེར་བ་རྣམ་པ་བཅས་

ཚང་འཛོམས་ཐོག་བྱེས་འབྱོར་འབྲས་སྤུངས་པའི་སློབ་གཉེར་གནང་

སྟངས་སོགས་ཆོས་ཕོྱགས་ཀྱི་མཛད་སྒོ་མཐའ་དག་གསལ་བཤད་གནང་། 

དེ་ནས་ལྷ་སར་ཕེབས། ལྷ་ས་ནས་སྣུམ་འཁོར་ཐོག་ཕེབས་ནས། བོད་ཟླ་༣ 

ཚེས་༡༥ ཉིན་དཔའ་ཤོད་དགོན་དུ་ཕེབས། ལམ་བར་གྲོང་ཚོ་སོ་སོ་ནས་

ཕེབས་བསུ་ཁག་དྲུག་ཙམ་འདུག་པར་སོ་སོ་ནས་རྟ་རྒྱུག་སོགས་ཟང་

ཟིང་ཧ་ཅང་ཆེ་བ་བྱུང་འདུག །དེ་ནས་དཔའ་ཤོད་དགོན་དུ་རྗེའི་ལེགས་

བཤད་གསེར་ཕྲེང་ཟླ་བ་བཞིའི་རིང་དཔེ་འཁྲིད་གནང་། རྟ་ཚག་བསྟན་

པའི་མགོན་པོའ་ིགསུང་འབུམ་པོད་གཅིག་གི་ལུང་། ཚེ་དབང་སོགས་སྩལ། 

གྲོང་ཚོ་སོ་སོར་ཕེབས་ནས་ཚེ་དབང་སོགས་འདོད་ཆོས་སྣ་ཚོགས་གནང་། 

འབྲོག་པ་ཀོ་རྒྱལ་ནང་གཡང་སྒྲུབ་ཉིན་གཅིག་དང་། ཚེ་དབང་ཉིན་གཉིས། 



རཀ་ར་ཐུབ་བསྟན་ཆོས་དར་གྱིས་མཛད།

ཞི་བའི་སྦྱིན་སྲེག་བཅས་སྩལ། འཁྲུངས་ཡུལ་ཆུ་ཡག་མར་ཕེབས་ནས་ཚེ་

དབང་སོགས་སྩལ། མཁའ་ལྡིང་རི་ཁྲོད་དུ་གདན་ཞུས་ལྟར་ཕེབས་ནས་

འཇིགས་བྱེད་བསྙེན་ཆེན་བཞུགས་མི་བཅུ་སྐོར་ཡོད་པས་ངོས་མཇལ་མ་

ཐུབ། དེ་མིན་སྔོན་འགྲོ་གསག་སྦྱང་གནང་མི་སོགས་ལ་བྱང་སྡོམ་དང་ཚེ་

དབང་སོགས་འདོད་ཆོས་སྣ་ཚོགས་སྩལ། དཔའ་ཤོད་དགོན་དུ་གསོ་སྦྱོང་

གི་མདོ་རྒྱས་པ་ཚར་གཅིག་དང་། དེ་ནས་གློ་བུར་དགག་དབྱེ་མཛད་དེ་

ཆབ་མདོར་ཕེབས། ཆབ་མདོ་དགོན་ཆེན་ནས་སྣེ་ལེན་ཕེབས་བསུ་གཟབ་

རྒྱས་ཞུས། དེར་ཉིན་གསུམ་བཞུགས། སླར་ཡང་ལྷ་སར་ཕེབས་འབྲས་

སྤུངས་དགོན་པར་གནས་གཟིགས་དང་མང་ཇ་ཕུལ། པོ་ཏཱ་ལ་དང་ཇོ་ཤག་

རྣམ་པ་སེ་ར་དང་དགའ་ལྡན་སགོས་ལ་གནས་གཟིགས་ལ་ཕེབས། དེ་ནས་

བལ་ཡུལ་བརྒྱུད་བཞུགས་སྒར་དུ་ཕེབས། ྋགོང་ས་ྋསྐྱབས་མགོན་ཆེན་

པོར་མཇལ་བཅར་གྱིས་བོད་ཀྱི་གནས་ལུགས་ཆ་ཚང་ཞུས་ནས་ཐུགས་

དགྱེས་མཉེས་ཆེན་པོ་མཛད། དེ་ནས་རང་གནས་ལྷོ་ཕྱོགས་འབྲས་སྤུངས་

དགོན་པར་ཕེབས།

ཕྱི་ལོ༡༩༩༥ ལོར་གྲྭ་ཚང་གི་སྤྱི་ཐབ་རུང་ཁང་གསར་བསྐྲུན་

སྐབས་གང་ཉིད་ནས་དབུ་མཛད་དེ་རུང་ཁང་བྱིན་རླབས་ཀྱི་ཆོ་ག་མཛད་

རྒྱུ་སོགས་སླ་ཆོས་སུ་མ་སོང་བར་དམ་ཆོས་འདུལ་བའི་དགོངས་དོན་

བཞིན་རུ་ང་ཞིབ་ཚགས་མཛད་པ་དེ་ཙམ་གྱིས་ཀྱང་འདུལ་བའི་བསྟན་པ་

ཡུན་རིང་དུ་གནས་པའི་ཆ་རྐྱེན་དུ་འགྱུར་བར་ངེས། དཔལ་ལྡན་འབྲས་

དཀར་སྤུངས་པའི་རྟེན་གྱི་གཙོ་བོ་འཇམ་དབྱངས་ཆོས་རྗེས་དགོན་པ་



གུང་རུ་མཁན་ཟུར་རིན་པོ་ཆེའི་རྣམ་ཐར།

གསར་འདེབས་སྐབས་འཇམ་མགོན་ཙོང་ཁ་པ་ཆེན་པོས་དངོས་སུ་སྩལ་

བ་སོགས་ལོ་རྒྱུས་རིང་མོ་ཡོད་པའི་གཏེར་དུང་ཁྱད་འཕགས། སྔོན་བྱམས་

པ་མཐོང་གྲོལ་མའི་སྐུ་མདུན་ཤེལ་སྒྲོམ་ནང་ཡོད་པ་དེ་བཞིན་ཕྱི་ལོ་༡༩༩༣ 

ལོའ་ིདབྱར་སྟོད་བོར་བརླག་སོང་བ་དེ་ཉིད་རིམ་པས་རྒྱ་གར་ས་ཐོག་ཏུ་

འབོྱར་ཞིང་། སྐབས་ཤིག་འབྲེལ་ཡོད་ཅིག་ནས་གཏེར་དུང་དེ་བཞིན་ལྡི་

ལིར་འབོྱར་ཡདོ་པ་འབྲས་སྤུངས་རང་ནས་བཞེས་ན་མ་གནས་སྒརོ་འབུམ་

ཉི་ཤ ་སྐོར་ཕྱིར་སློག་གནང་ན་འབུལ་རྒྱུ་ཞེས་སོགས་ཞུས། འནོ་ཀྱང་གཏེར་

དུང་དངོས་ཡིན་མིན་བརྟག་དཔྱད་བྱེད་ས་མེད་སྟབས་དེ་མུར་ལུས། སླར་

ཡང་ཕྱི་ལོ་༡༩༩༦ ལོ་འགོ་ཙམ་ལ་སྔར་གྱི་མི་དེ་བཞིན་ཡོང་ནས་ད་ཆ་

གཏེར་དུང་དེ་བཞིན་ཕྱི་རྒྱལ་ཞིག་ལ་འཚོང་རྒྱུ་སྐད་ཆ་བྱེད་བཞིན་འདུག 

འནོ་ཀྱང་འབྲས་སྤུངས་རང་ནས་བཞེས་ན་སྔ་མའི་རིན་ནས་ལྡབ་འཕར་

གནང་ན་སྐད་ཆ་བྱས་ཆོག་ཞེས་ཞུས་པར། བླ་སྤྱི་ལྷན་རྒྱས་ནས་གསང་

བའི་ཚོགས་འདུ་ཞིག་བསྐྱངས་ནས་མཁན་པོ་ཁྲི་བ་མཆོག་དང་། འཐུས་

མི་གཅིག་བཅས་བཞུགས་སྒར་དུ་ཆེད་བཅར་གྱིས་ྋགོང་ས་མཆོག་ལ་

སྙན་སྒྲོན་ཞུས་མཐར་གནས་ཆུང་ཆོས་རྒྱལ་ཆེན་པོའ་ིལུང་བཞིན་གནང་

རྒྱུ་ཐུགས་ཐག་ཆོད། དེ་ནས་སྤྲུལ་པའི་ཆོས་རྒྱལ་ཆེན་པོར་ཞུས་སྐབས་

དེའི་སྐོར་སེམས་འཚབ་མི་དགོས། རྗེས་སུ་གསལ་ཆ་ཡོང་ཞེས་ཕེབས་

སྟབས་ལན་མེད་དུ་བཞག །དེ་ནས་རིང་པོར་མ་ལོན་པར་ཚོང་པ་ངོ་མ་

སྐུ་སྒེར་ཡིག་ཚང་ལ་བཅར་ནས་གཏེར་དུང་ྋགོང་ས་མཆོག་ནས་རྩིས་

བཞེས་ཡོད་པ་དང་། མ་གནས་གུས་པར་གསོལ་སྩོལ་ཡོད་པ་ཞེས་ཞུས་



རཀ་ར་ཐུབ་བསྟན་ཆོས་དར་གྱིས་མཛད།

འདུག ལོ་དེའི་ཕྱི་ཟླ་ ༡༡ ནང་ྋགོང་ས་མཆོག་འབྲས་སྤུངས་ཆོས་སྒར་

དུ་ཆིབས་བསྒྱུར་སྐབས་གཏེར་དུང་ཡང་ལྷན་དུ་གདན་ཞུས་ཀྱིས། འབྲས་

སྤུངས་ཕོ་བྲང་གི་ཚོམས་ཆེན་ནང་ཞབས་འཁོད་གྲུབ་མ་ཐག་མཁན་ལས་

ཟུར་ཚང་མ་ཡོད་སར་ྋགོང་ས་མཆོག་ནས་གཏེར་དུང་མཁན་ཁྲི་རིན་པོ་

ཆེའི་ཕྱག་ཏུ་བཞག་ནས་འདི་ལ་བརྟག་དཔྱད་ནན་ཏན་བྱས་པར་གཏེར་

དུང་ངོ་མ་རང་ཡིན། མཁན་པོ་ཁྲི་བ་རང་གི་ཕྱག་ཏུ་འཕྲོད་ཡོད་པས་ཕྱིན་

ཆད་བདག་པ་ོཡག་པ་ོསྐྱནོ་དགསོ་སགོས་ཀྱི་བཀའ་སླབོ་སྩལ་པ་ད་ལྟ་བྱེས་

འབྱོར་འབྲས་སྤུངས་དགོན་པའི་རྟེན་གཙོར་བཞུགས་པ་འདི་ལགས་སོ།

ཕྱི་ལོ་༡༩༩༨ ལོར་སྒོ་མང་འདུ་ཁང་ནང་གདན་ས་གསུམ་སོགས་

ཀྱི་མཁས་དབང་རྣམས་ནས་ལེགས་བཤད་གསེར་ཕྲེང་གི་མཁས་པའི་བགྲ་ོ

གླེང་ཚོགས་འདུ་བསྐྱངས་སྐབས་སྐུ་སྒེར་སྐུ་ཚབ་རྣམ་གྲྭ་མཁན་རིན་པོ་ཆེ་

དང་། བཀའ་དགོངས་ལྟར་ཆོས་དོན་ལས་ཁུངས་ཀྱི་སྐུ་ཚབ་གང་ཉིད་ནས་

མཛད་དེ། རྣམ་གཉིས་ནས་ཚོགས་འདུ་དབུ་སྐྱངོ་གནང་ནས་དཀའ་གནས་

ཁག་ལ་དྲི་བ་དྲིས་ལན་སོགས་ཚོགས་འདུ་མིང་དོན་མཚུངས་པ་གཟི་

བརྗིད་ལྡན་པ་བྱུང་། དེ་བཞིན་གསེར་ཕྲེང་གི་དཀའ་གནས་རྩམོ་གཞི་ཁག་

གི་དྲི་ཤོག་ཀྱང་གང་ཉིད་ནས་ཟུར་འདོན་མཛད། ཕྱི་ལོ་༢༠༠༠ ལོར་སྒོ་མང་

དཔེ་མཛོད་ཁང་ནས་ཇི་ལྟར་གསོལ་བ་བཏབ་པ་བཞིན་དཔེ་མཛོད་ནང་

བླ་སྤྲུལ་དགེ་བཤེས་ཁག་གཅིག་ལ་རྒྱུད་ཆེན་དཀོན་མཆོག་ཡར་འཕེལ་

གྱི་དངོས་སློབ་རྡོ་རྗེ་སློབ་མ་མཆེད་ལྔའི་ནང་ཚན་དཔལ་རོྡ་རྗེ་འཇིགས་

བྱེད་ཀྱི་བཀའ་བབ་ཐང་སག་པ་དངསོ་གྲུབ་རྒྱ་མཚོའི་གསུང་འཇིགས་བྱེད་



གུང་རུ་མཁན་ཟུར་རིན་པོ་ཆེའི་རྣམ་ཐར།

ཀྱི་བསྐྱེད་རྫོགས་ཀྱི་ཟབ་ཁྲིད་དགྱེས་བཞིན་དུ་སྩལ། ༢༠༠༠ ལོར་ཟུང་ཆུ་

མཁན་ཟུར་ཚུལ་ཁྲིམས་ཕུན་ཚོགས་མཆོག་མཁན་པོ་ལས་ཐོག་སྐབས་ལ་

གསོལ་བ་བཏབ་པ་བཞིན་མགོན་པོའ་ིརྗེས་གནང་དང་། རིགས་གསུམ་སྤྱི་

སྒྲུབ་རྗེས་གནང་རྗེས་སུ་སྨན་བླའི་རྗེས་གནང་བཅས་མཁན་ཁྲི་མཆོག་གི་

གཟིམས་ཤག་ནང་བླ་སྤྲུལ་དགེ་བཤེས་གྲྭ་མང་བརྒྱ་ཙམ་ལ་སྩལ། དེ་བཞིན་

དད་ལྡན་འགས་ཞུས་ངོར་སྔ་རྗེས་རྣམས་སུ་འདུལ་འཛིན་གྲགས་པ་རྒྱལ་

མཚན་གྱི་གསུང་གཞི་གསུམ་ཆོ་གའི་བཤད་ལུང་། རྟ་ཚག་བསྟན་པའི་

མགོན་པོའ་ིགསུང་འབུམ་ལྗགས་ལུང་བཅས་ཕོྱགས་འདིར་ཆད་པར་ངེས་

པའི་ལུང་ཁྲིད་དུ་མ་སྩལ། གཞན་ཡང་སྔགས་རིམ་ཆེན་མོ། བསྐྱེད་རིམ་

དངསོ་གྲུབ་རྒྱ་མཚོ། རྫགོས་རིམ་རིམ་ལྔ་གསལ་སྒྲནོ། འགྲེལ་པ་བཞི་སྦྲགས། 

ལེགས་བཤད་གསེར་ཕྲེང་། གྲུབ་མཐའ་ཆེན་མོ། རྟེན་འབྲེལ་བསྟོད་པ། 

གུང་ཐང་དྲང་ངེས་མཆན་འགྲེལ། ཉིད་ཀྱི་ལྗགས་རྩོམ་ལྕང་སྐྱའི་ལྟ་མགུར་

འགྲེལ་བ་སོགས་ཀྱི་ཁྲིད་རྒྱུན་བཤད་ལུང་དང་། རྒྱལ་དབང་བཅུ་གསུམ་པ་

ཆེན་པོའ་ིགསུང་རྗེའི་སྟོང་མཆོད་ཀྱི་ལུང་། དེ་བཞིན་ལྷག་ལྷ་དུ་མའི་རྗེས་

གནང་། གཞུང་ཆེན་བཀའ་པོད་ལྔའི་མཛུབ་ཁྲིད་སོགས་ཆོས་ཆར་རྒྱུན་མི་

ཆད་པ་འདོད་རྒུར་འཇོ་བར་མཛད།

ཕྱི་ལོ་༢༠༠༢ལོར་གྲྭ་ཚང་འདུ་ཁང་ཆེན་མོ་གསར་བཞེངས་

སྐབས་ཀྱང་ཐོག་མར་འདུ་ཁང་གི་ས་འདུལ་ཆེད་འབྲས་སྤུངས་པ་ཡོངས་

ནས་བཀྲ་ཤིས་གསོ་སྦྱོང་གི་སྐབས་མདོ་གསུང་རྒྱུ་དང་། སྦྱིན་སྲེག་སྐབས་

རྡོར་སློབ། དེ་བཞིན་སྐུ་གསུང་ཐུགས་རྟེན་གསར་བཞེངས་ཀྱི་གཟུངས་



རཀ་ར་ཐུབ་བསྟན་ཆོས་དར་གྱིས་མཛད།

དང་། རྒྱལ་མཚན་ཁག་ནང་སོགས་འབུལ་རྒྱུའི་དགེ་འདུན་འདུ་བའི་

འཁོར་ལོ་མང་པོ། འདུ་ཁང་ཆེན་མོའ་ིཕྱོགས་མཚམས་རྣམས་སུ་སྦ་རྒྱུའི་

གཏེར་བུམ་ཁག་མང་པོ། དེ་བཞིན་གནོད་སྦྱིན་དང་ཚོགས་བདག་འཁོར་

ལོ་སོགས་སྐུ་ངལ་འཛེམ་མེད་ཀྱིས་ཉིན་མང་པོའ་ིརིང་གཞུང་དང་དམ་

པའི་མན་ངག་བཞིན་བསྒྲུབས་པར་མཛད། ཕྱི་ལོ་༢༠༠༢ ཕྱི་ཟླ་༡༢ ཚེས་

༡༦ སྔ་དྲོ་སྒོ་མང་འདུ་ཁང་གསར་བའི་ནང་གཞུང་བསྟེན་དགྲ་ལྷའི་གཙོ་

བོ་གནས་ཆུང་སྤྲུལ་པའི་ཆོས་རྒྱལ་ཆེན་པོ་དང་། དགའ་གདོང་གནས་

སྲུང་ཡོན་ཏན་རྒྱལ་ཆེན་ཤིང་བྱ་ཅན་རྣམ་གཉིས་འདུ་ཁང་གསར་བའི་སྒོ་

འབྱེད་རབ་གནས་ཀྱི་སླད་དུ་ཡེ་ཤེས་སེམས་དཔའ་གཟུགས་ཅན་མི་ཡི་

རྟེན་གཞིར་ཆེད་དུ་སྐུ་ཕེབས་སྐབས་སྤྲུལ་པའི་ཆོས་རྒྱལ་ཆེན་པོ་གང་ཉིད་

ནས་ཞལ་ཇའི་ཕུད་དེ་བཞིན་མཁན་ཁྲི་རིན་པོ་ཆེར་ཕུལ་ནས་བཀའ་ལུང་

དུ། སྒྲོལ་དཀར་ཡིད་བཞིན་འཁོར་ལོའ་ིཉིན་ཐང་ཞིག་འཕྲལ་དུ་བཞེངས་

དགོས་ཕེབས་པ་ལྟར། སྒེར་གཟིམ་ཤག་རྡོ་རིང་པའི་ཕྱག་མཛོད་ཆེན་མོའ་ི

རིགས་མྱུག དྷ་ས་ནོར་གླིང་ལྷ་བྲིས་པའི་དབུ་ཆེན་སྐུ་ཞབས་བསྟན་ཆོས་

ལགས་ནས་སྒྲོལ་དཀར་ཡིད་བཞིན་འཁོར་ལོའ་ིཉིན་ཐང་གསེར་བྲིས་ཤིག་

འཕྲལ་དུ་བཞེངས་ནས་བླུ་ཡོན་སོགས་གང་ཡང་མ་བཞེས་པར་འབུལ་

གནང་མཛད། གཞན་ཡང་མཁན་ཁྲི་རིན་པོ་ཆེ་མཆོག་སྔོན་སྒོ་མང་མཁན་

པོ་ལས་ཐོག་པའི་སྐབས་ན་སྔ་རྗེས་སུ་ྋགོང་ས་ྋསྐྱབས་མགོན་ཆེན་

པོར་གུང་ཐང་གསུང་རྗེའི་བསྟོད་པ་དོན་ལྡན་མ་རྩ་འགྲེལ་གྱི་བཤད་ལུང་

ཞིག་སྐྱབས་འཇུག་ཞུས་པ་ལྟར། སྒོ་མང་འདུ་ཁང་གསར་བའི་དབུ་འབྱེད་



གུང་རུ་མཁན་ཟུར་རིན་པོ་ཆེའི་རྣམ་ཐར།

མཛད་སྒོ་དང་སྟབས་བསྟུན་གྱིས་ཉིན་གཉིས་རིང་དགྱེས་བཞིན་དུ་བསྩལ་

བ་དང་། སྐབས་དེ་དུས་ཆོས་ཞུ་བ་འདུས་པ་རྒྱ་མཚོར་གསོལ་ཇ་ཐེངས་

བཞི་དང་འགྱེད་སྒོར་བཅུ་རེ་ཕུལ།

བོད་གཞུང་དགའ་ལྡན་ཕོ་བྲང་དབུ་བརྙེས་ནས་ལོ་གྲངས་ ༣༦༠ 

འཁོར་བའི་དུས་དྲན་སྲུང་རྩི་ཞུ་སླད། མོན་གྷོ་འདོད་རྒུ་གླིང་སེར་སྐྱ་མི་

མང་ཡོངས་ནས་ཕྱི་ལོ་༢༠༠༢ ཕྱི་ཟླ་༡༢ ཚེས་ ༥ ཉིན་སྤྱི་ནོར་ྋགོང་ས་

ྋསྐྱབས་མགོན་ཆེན་པོ་མཆོག་ལ་ཆོས་སྡེ་ཆེན་པོ་དཔལ་ལྡན་འབྲས་

སྤུངས་ཚོགས་ཆེན་འདུ་ཁང་ནང་བརྟན་བཞུགས་ཞབས་བརྟན་རྒྱས་པ་

ཞིག་འབུལ་སྐབས་གོང་གསལ་ཐུན་མོང་ནས་མྜལ་ལྗགས་བཤད་དེ་ཡང་

འབྲས་སྤུངས་ཁྲི་བ་རང་ནས་གནང་དགོས་ཞུས་པ་ལྟར་མྜལ་བཤད་པ་

ཚིག་དོན་གང་གི་ཆ་ནས་ཟབ་རྒྱས་ཕུན་སུམ་ཚོགས་པ་ཐུགས་གཏིང་

ནས་འཁུལ་ངེས་པ་ཞིག་དང་། དེའི་རྗེས་ྋགོང་ས་མཆོག་དབུ་བཞུགས་

ཀྱི་ཚོགས་ཆེན་ཐོག་བོད་གཞུང་དགའ་ལྡན་ཕོ་བྲང་དབུ་བརྙེས་ནས་ད་

བར་གྱི་ཆོས་སྲིད་ཀྱི་མཛད་པ་ཞིབ་ཕྲའི་གསུང་བཤད་མཛད་སྐབས་ཀྱང་

ྋགོང་ས་མཆོག་ཐུགས་ཧ་ཅང་དགྱེས་ཉམས་དང་བཅས་གསུང་བཤད་

ཟིན་བྲིས་དེ་སླར་ཡང་ཐུགས་ཞིབ་གནང་སླད་དེ་ག་རང་ནས་ཕྱིར་བཞེས་

གནང་བ་བཅས་ལགས། ཕྱི་ལོ་༢༠༠༣ ཕྱི་ཟླ་༡༡ ཚེས་༡༦ ཉིན་གང་ཉིད་

ནས་སྒོ་མང་ཆོས་འབྱུང་པོད་གཉིས་ལྗགས་རྩོམ་མཛད་པའི་ཐུགས་རྗེ་

ལེགས་མཚོན་ལ་གྲྭ་ཚང་རིན་པོ་ཆེ་ནས་དགེ་འདུན་འདུས་པ་རྒྱ་མཚོའི་

དབུས་སུ། ན་བཟའ་ཆ་ཚང་དང་རྒྱུ་རག་ལས་བྱས་པའི་སྟེང་དུ་དཔལ་ལྡན་



རཀ་ར་ཐུབ་བསྟན་ཆོས་དར་གྱིས་མཛད།

འབྲས་སྤུངས་སྒོ་མང་གྲྭ་ཚང་གི་གདན་རབས་བདུན་ཅུ་དོན་གཅིག་པ་

འབྲས་སྤུངས་མཁན་ཁྲི་བསྟན་པ་བསྟན་འཛིན་མཆོག་ནས་གྲྭ་ཚང་འདི་

ཉིད་ཀྱི་ཆོས་འབྱུང་ཆོས་དུང་གཡས་སུ་འཁྱིལ་བའི་སྒྲ་དབྱངས་ཞེས་བྱ་བ་

ལྗགས་རྩོམ་ལེགས་པར་མཛད་པར་གཟེངས་བསྟོད་དུ་འཕགས་ཡུལ་མོན་

གྷ་ོའབྲས་སྤུངས་སྒ་ོམང་གྲྭ་ཚང་གིས་བདོ་རྒྱལ་ལ་ོ༢༡༣༠བདོ་ཟླ་༩ ཚེས་༢༢ 

རྒྱལ་བ་ལྷ་ལས་བབས་པའི་དུས་ཆེན་ཉིན་ཕུལ། ཞེས་འཁདོ་པ་ཞིག་འབུལ་

གནང་སྐབས་དགེ་འདུན་པ་ཡོངས་ནས་དགའ་བའི་ཐལ་སྒྲ ་ཤ གས་དྲག་

སོྒྲག་པ་དང་དུས་མཚུངས་སུ་བདག་གིར་བཞེས་གནང་མཛད། མཁན་

ཁྲི་རིན་པོ་ཆེ་མཆོག་ནི་སྒོ་མང་གྲྭ་ཚང་གི་མཚན་ཐོ་དང་པོ་ཙམ་མ་ཟད། 

འབྲས་སྤུངས་དགོན་པའི་ནང་ནས་ཀྱང་མཚན་ཐོ་དང་པོ་ཡིན་པར་གླེང་།

ཕྱི་ལོ་༢༠༠༥ ལོའ་ིསྟོན་མཚམས་ཐུའུ་བཀྭན་བློ་བཟང་ཆོས་ཀྱི་

ཉི་མ་དང་གུང་ཐང་འཇམ་དཔལ་དབྱངས་ཀྱི་གསུང་འབུམ། མགོན་པོའ་ི

བེའུ་བུམ་སོགས་ཀྱི་ལུང་སྩལ་རྒྱུའི་ཞལ་བཞེས་བཟང་པོ་ཐོབ་ཡོད་ན་

ཡང་། གདུལ་བྱ་རྣམས་བསོད་ནམས་དམན་པས་གློ་བུར་སྐུ་ཁམས་མི་

བདེ་བ་ཞིག་བྱུང་ནས་སྐབས་དེར་ཐུགས་བཞེད་བཞིན་མ་གྲུབ་པ་དང་། 

འནོ་ཀྱང་འབྲེལ་ཡོད་རྣམས་ནས་ཞབས་རིམ་རྒྱ་ཆེ་བསྒྲུབས་པ་དང་། ལྷག་

པར་ྋགོང་ས་ྋ་སྐྱབས་མགོན་ཆེན་པོ་མཆོག་ནས་འབེང་ལོར་ལྟ་བུའི་

སྨན་ཁང་ཆེ་ཁག་ཞིག་ལ་སྨན་བཅོས་འཕྲོད་བསྟེན་སླད་ཕེབས་ལེགས་

གསུངས་པ་དེ་བཞིན་མཛད་པས་གང་ལེགས་བྱུང་འདུག བྱེས་འབོྱར་

འབྲས་དཀར་སྤུངས་པའི་གྲྭ་ཚང་གཉིས་ཀྱི་དབར་ཐོག་མར་གཞིས་ཆགས་



གུང་རུ་མཁན་ཟུར་རིན་པོ་ཆེའི་རྣམ་ཐར།

གསར་ཚུགས་སྐབས་ཞིང་ས་སོགས་ལ་བརྟེན་པའི་རྩོད་གླེང་ཕྲན་བུ་བྱུང་

ན་ཡང་། དེ་དག་རིམ་སེལ་བྱས་ནས་ད་བར་དགེ་འདུན་བགྲེས་གཞོན་

བར་གསུམ་ཚང་མ་མཐུན་ལམ་དམ་གཙང་འོ་ཆུ་གཅིག་འདྲེས་ལྟ་བུ་

གཞན་སྨོན་རང་སྐྱིད་ཡོད་པ་དེ་ཡང་། སྐབས་དེ་དུས་ཀྱི་བློ་གླིང་མཁན་

རིན་པོ་ཆེ་ཚུལ་ཁང་ཡེ་ཤེས་ཐུབ་བསྟན་མཆོག་དང་། མཁན་ཁྲི་རིན་པོ་ཆེ་

རྣམ་གཉིས་ཀྱི་སྐུ་དྲིན་ཡིན་ཞེས། ད་ལྟ་འཚོ་གཞེས་གྲྭ་ཚང་གཉིས་ཀྱི་དགེ་

འདུན་བགྲེས་པ་རྣམས་ཀྱིས་གསུངས་པ་ཐོས།  གུང་རུ་དགེ་བཤེས་བསྟན་

འཛིན་མི་ཕམ་ལགས་ནས་སྦྱིན་བདག་མཛད་དེ་གུང་རུ་ཁང་ཚན་ནང་

མཁན་ཟུར་རིན་པོ་ཆེ་བློ་བཟང་བསྟན་པ་མཆོག་དང་། ཀུན་གླིང་རྟ་ཚག་

མཆོག་སྤྲུལ་རིན་པོ་ཆེ་སོགས་བླ་སྤྲུལ་དགེ་བཤེས་འདུས་མང་ལྔ་བརྒྱ་སྐོར་

ལ། ༢༠༠༦ ཕྱི་ཟླ་༤ ཚེས་༡༨ ནས་དབུ་འཛུགས་ཀྱིས་གུང་ཐང་འཇམ་དཔལ་

དབྱངས་ཀྱི་གསུང་འབུམ་ཁངོས་ནས་རིམ་བཞིན་བསྟདོ་པ་དནོ་ལྡན་མ་རྩ་

འགྲེལ། དྲང་ངེས་མཆན། དྲང་ངེས་དཀའ་འགྲེལ། རྟེན་འབྲེལ་ལུང་རིགས་

བང་མཛོད། ཀུན་གཞི་ཡིག་ཆ། འདུལ་སྡོམ། སྐབས་བཞི་པའི་བསྡུས་དོན་

བཅས་ཀྱི་ལྗགས་ལུང་སྩལ་བ་དང་། ཕྱི་ཟླ་༥ ཚེས་༡ ཉིན་སྒོ་མང་གདན་

རབས་དྲུག་ཅུ་རེ་དགུ་བ་ཁལ་ཁ་སྐལ་བཟང་ལེགས་ལྡན་མཆོག་གི་ཡང་

སྤྲུལ་བསམ་བློ་མཁན་སྤྲུལ་བསྟན་འཛིན་ཕྱོགས་གླང་མཆོག་ནས་སྦྱིན་

བདག་མཛད་དེ་ཆོས་ཞུ་བ་ཡོངས་ནས་སྒྲོལ་དཀར་ཡིད་བཞིན་འཁོར་

ལོའ་ིཚེ་སྒྲུབ་དང་འབྲེལ་བའི་སྒོ་ནས་བརྟན་བཞུགས་འབུལ་སྐབས་སྐུ་

རྟེན་བལ་ལི་ཐུབ་དབང་སྐུ་ཚད་ཕི་ཀྲི་གང་ཅན་ཞིག་དང་། གསུང་རྟེན་



རཀ་ར་ཐུབ་བསྟན་ཆོས་དར་གྱིས་མཛད།

གུང་ཐང་གསུང་འབུམ་པོད་བརྒྱད། ཐུགས་རྟེན་རྣམ་རྒྱལ་མཆོད་རྟེན་

གཅིག དངུལ་གྱི་མྜལ་གསེར་ཚག་ཅན་སྤུས་ལེགས་གཅིག་བཅས་ཕུལ་

བ་དང་། ཕྱི་ཟླ་༥ ཚེས་༩ ཉིན་གུང་རུ་རྒན་ངག་དབང་ལུང་རྟོགས་ནས་

བརྟན་བཞུགས་མཚོན་བྱེད་བལ་ལིའི་ཚེ་ལྷ་རྣམ་གསུམ་གྱི་སྐུ་དང་། 

ྋརྒྱལ་བ་བསོད་ནམས་རྒྱ་མཚོའི་གསུང་འབུམ་པོད་གཅིག་དང་རྒྱལ་བ་

འཇམ་དཔལ་རྒྱ་མཚོའི་གསུང་འབུམ་བོད་གཅིག ལྕང་སྐྱ་རོལ་བའི་རོྡ་

རྗེའི་གསུང་འབུམ་པོད་བདུན་བཅས་ཕུལ། དེའི་ཉིན་ནས་གསུང་ཆོས་

གནས་སྐབས་ཆོས་མཚམས་འཇོག་གནང་མཛད་པ་དང་། འཕྲོས་དབྱར་

གནས་སྐབས་སྩལ་རྒྱུའི་ཞལ་བཞེས་ཟབ་མོ་ལེགས་པར་ཐོབ། མདོར་བསྡུ་

ན། མཁན་ཆེན་འདུལ་བ་འཛིན་པ་འདི་ཉིད་ནས་ཆོས་སྲིད་ཀྱི་མཛད་པ་

གང་འདྲ་ཞིག་མཛད་ནའང་། ཐོག་མར་དེ་ཉིད་ྋགོང་སྋསྐྱབས་མགོན་

ཆེན་པོའ་ིདགོངས་གཞི་དང་མཐུན་མིན་བརྟག་དཔྱད་ལེགས་པར་མཛད་

དེ་མི་མཐུན་པ་ཞིག་ཡིན་ན་གླེང་སླངོ་ཙམ་ཡང་མི་མཛད་པར་འཇགོ་རྐྱང་

དང་། གལ་ཏེ་མཐུན་པའི་ཕྱགོས་ཤིག་ཡིན་ན། ཇི་སྐད་དུ། མ་བརྩམས་པ་ནི་

མཆོག་ཡིན་ཏེ། །ཞེས་སོགས་གསུངས་པ་ལྟར་ཆེ་ཆུང་གང་གི་ཡང་ངོ་སྲུང་

མི་མཛད་པར་མཐར་སྐྱེལ་མཛད་པ་ཞིག་ཡིན་པ་ནི་མྱོང་གྲུབ་ལགས། དེ་

བཞིན་གུང་རུ་ཁང་ཚན་ལ་ཡང་ཆསོ་སྲིད་གང་ཐད་ནས་སླབོ་སྟནོ་ཞལ་ཏ་

རྒྱུན་པར་མཛད་ཅིང་། ཐུགས་ཁུར་ཆེན་པོའ་ིཐོག་ནས་ཁང་ཚན་གྱི་གྲྭ་ཤག་

འདུ་ཁང་གསར་བཞེངས་སོགས་ལ་མཛད་ཁུར་གནད་སྨིན་མཛད་གྲས་

ནས་རེ་ཟུང་ཞིག་གསལ་ཁ་བཏོད་ན་ཁང་ཚན་གྱི་དཔལ་འབྱོར་སོགས་



གུང་རུ་མཁན་ཟུར་རིན་པོ་ཆེའི་རྣམ་ཐར།

ཕྱིའི་མཐུན་རྐྱེན་ལ་དགོངས་བཞེས་ཕྱག་ལེན་གནང་བ་ཙམ་མིན་པར། ཕྱི་

ལོ་༡༩༩༢ ལོའ་ི༡ ཚེས་༢༥ ལ་ཁམས་ཚན་དགེ་འདུན་བསྙུན་མནར་ཉམ་

ཐག་གི་གནས་སྟངས་ཧ་ཅང་ཉམ་ངར་གཟིགས་ཏེ། ཉིད་ཀྱི་སློབ་མ་ཨ་རི་

བ་ཆེ་ལའམ་བསྟན་འཛིན་ཆོས་སྐྱིད་ལ་རྒྱུད་བསྐུལ་མཛད་དེ་དགེ་འདུན་

བསྙུན་མནར་བྱུང་རིགས་ཀྱི་ཆེད་དུ་དམིགས་ཏེ་ཁོང་ནས་ལོ་ངོ་བཅུའི་

རིང་ཟླ་བ་གསུམ་རེ་ནས་ནད་གསོའ་ིསྨན་ཡོན་རིམ་པར་འབོྱར་བ་བྱུང་སྟེ། 

ཚིག་དོན་མཚུངས་པའི་ནད་ཐོག་སྨན་ཁེལ་གྱི་མཛད་པ་རྨད་དུ་བྱུང་བ་

མཛད།

བར་སྐབས་བསྟན་འགྲོའ་ིགེགས་ཆག་ལྟ་བུས་ལྷ་སྲུང་བསྟེན་

ཕྱོགས་ཀྱི་རྙོག་གླེང་བྱུང་སྐབས་སུའང་མཁན་ཟུར་རིན་པོ་ཆེ་ནས་བསྟན་

པ་དེ་འཛིན་དགེ་འདུན་གྱི་སྡེ་དང་བཅས་པར་དགོངས་ཏེ་རང་ཚུགས་སྲ་

བརྟན་དུ་བཞུགས་པར་བརྟེན། ཕྱི་ལ་ོ༢༠༠༦ ལརོ་ྋགངོ་ས་ྋསྐྱབས་མགནོ་

ཆེན་པོས། རྒྱ་གར་ལྷོ་ཕྱོགས་ཨ་མར་ལྭ་ཏིར་དཔལ་དུས་ཀྱི་འཁོར་ལོའ་ི

སྐུ་གསུང་ཐུགས་ཀྱི་དཀྱིལ་འཁོར་དབང་ཆེན་སྩལ་སྐབས་སུ་བོད་གཞིས་

བྱེས་སོགས་གང་ས་ནས་འདུས་པའི་གདུལ་བྱ་འབུམ་ཕྲག་གི་དབུས་སུ་

ྋགོང་ས་ཆེན་པོས་ངས་བསྟན་དོན་ཁོ་ན་ལ་བསམས་ཏེ་ལྷ་སྲུང་བསྟེན་

ཕྱོགས་ལ་ལེགས་སྤེལ་ཉེས་འགོག་གི་འབད་བརྩོན་ཆེན་པོ་བྱེད་སྐབས། 

དགའ་ལྡན་ཁྲི་ཟུར་རིན་པ་ོཆེ་དང་། འབྲས་སྤུངས་ཁྲི་པ་སྒ་ོམང་མཁན་ཟུར་

རྣམ་གཉིས་ནས་རང་ཚུགས་བརྟན་པོས་རྒྱབ་སྐྱོར་ཟབ་ནན་ཞལ་གསལ་

པོ་གནང་བྱུང་ཞེས། ཆོས་ཞུ་བ་ཚོགས་ཡོངས་ཀྱི་དབུས་སུ་གསལ་བར་



རཀ་ར་ཐུབ་བསྟན་ཆོས་དར་གྱིས་མཛད།

བཀའ་སྩལ་ཏེ། ཚང་མས་ཡིད་འཇགས་བརྟན་པོ་ཡོང་བར་མཛད། ཕྱི་ལོ་

༢༠༠༦ ཟླ་བ་བཅུ་གཉིས་པའི་ཚེས་སུམ་ཅུ་སོ་གཅིག་ལ་ྋ་གོང་ས་ཆེན་པོ་

ཧོན་སུར་དུ་དཔལ་ལྡན་རྒྱུད་སྨད་གྲྭ་ཚང་ནས་གདན་ཞུའི་སྐབས་སུ་ཆེད་

དུ་གདན་ཞུ་མཛད་དེ། བཀའ་ཕེབས་གསལ་ལ་ད་ལམ་མཁན་ཟུར་རིན་

པོ་ཆེ་འདི་གར་ཕེབས་དགོས་ཞུ་དོན་ནི། ཉིད་ཀྱིས་མཛད་པའི་ལྕང་སྐྱའི་

གསུང་མགུར་ཨ་མ་ངོས་འཛིན་གྱི་འགྲེལ་བ་དེ་བཞིན་བསམ་གྱིས་མི་ཁྱབ་

པ་བྱུང་འདུག་པ། ངེད་གཉིས་དམ་ཚིག་གཙང་མའི་ཆོས་གྲོགས་ལ་བརྟེན་

སྐུ་ཉིད་འཚོ་བཞུགས་ཀྱི་སྐབས་འདིར་བཤད་རྒྱུན་ཞིག་ཐོབ་ན་བསམས་

ཏེ་འདི་གར་ཆེད་དུ་ཕེབས་དགོས་ཞུ་དོན་དེ་ཡིན་ཞེས། སྐབས་འདིར་ལྟ་

མགུར་འགྲེལ་པ་ཕྱི་རྩོམ་གྱི་བཤད་ལུང་འབུལ་རྒྱུ་དབུ་ཚུགས་ཐུབ་པ་བྱུང་། 

དེ་ནས་ཕྱི་ལོ་༢༠༠༧ ཟླ་༤ ཚེས་༢༤ ཉིན། ྋགོང་ས་སྐྱབས་མགོན་ཆེན་པོ། 

པཱུནར་གྲོང་ཁྱེར་དུ་གནས་བརྟན་པའི་བསྟན་རྩིས་ལྟར་སྟོན་པ་སངས་རྒྱས་

བཅམོ་ལྡན་འདས་མྱ་ངན་ལས་འདས་ནས་ལོ་༢༥༥༠ འཁརོ་བའི་རྗེས་དྲན་

དུས་སྟོན་གྱི་མཛད་སྒོར་ཞབས་སོར་འཁོད་སྐབས་སུ། མཁན་ཟུར་ཁྲི་རིན་

པོ་ཆེ་མཆོག་ནས་ལྟ་མགུར་ཨ་མ་ངོས་འཛིན་གྱི་འགྲེལ་བའི་ཞལ་ལུང་

གི་འཕྲོས་ཡོངས་རྫོགས་ཆོས་བདག་པོ་ལ་འཕྲོད་པའི་དཔེ་ལྟར་མ་ཚང་

བ་མེད་པ་ྋགོང་ས་ྋསྐྱབས་མགོན་ཆེན་པོ་དགྱེས་པའི་མཆོད་ཡོན་དུ་

ཡོངས་སུ་རྫོགས་པ་འབུལ་བར་མཛད། དེ་ལྟར་བདག་ཉིད་ཆེན་པོ་འདིས་

བོད་གངས་ཅན་ལྗོངས་སུ་ཆོས་སྡེ་ཆེན་པོ་འབྲས་སྤུངས་སུ་གསན་བསམ་

མཛད་ཅིང་། སླར་བཙན་བོྱལ་དུ་ཕེབས་ནས་བསྟན་པ་རིན་པོ་ཆེ་སྤྱི་བྱེ་



གུང་རུ་མཁན་ཟུར་རིན་པོ་ཆེའི་རྣམ་ཐར།

བྲག་ལ་སྨན་པའི་མཛད་པ་མཐར་ཕྱིན་པ་མཛད་དེ། མཐར་གདུལ་བྱ་རྟག་

འཛིན་ཅན་རྣམས་ཆོས་ལ་བསྐུལ་བའི་ཕྱིར་དུ་མྱ་ངན་ལས་འདས་པའི་གོ་

འཕང་དུ་གཤེགས་ཚུལ་ནི། 

ཕྱི་ལོ་༢༠༠༧ ཕྱི་ཟླ༤ ཚེས་༡༡ བོད་ཟླ༢ པའི་ཚེས་༢༤ འབྲས་

སྤུངས་ཚོགས་ཆེན་དུ་ྋ་གོང་ས་སྐྱབས་མགོན་ཆེན་པོ་མཆོག་གི་གཟིམ་

ཆུང་བཟོ་བཅོས་གནང་བའི་ལེགས་གྲུབ་ཀྱི་མཛད་སྒོར་ཕེབས་སྐབས་

གཟིམ་ཆུང་ནང་རྟེན་གཙོ་ཁག་ལ་སྙན་ཤལ་ཕུལ་ཏེ་ཐུགས་སྨོན་མཛད། 

དེ་རྗེས་ཚོགས་ཆེན་འདུ་ཁང་ཆེན་མོར་ཕེབས་ཏེ། སྐྱབས་མགོན་རིན་

པོ་ཆེའི་བཞུགས་ཁྲི་དང་། རྟེན་གཙོ་ཐུབ་དབང་། ལྷ་མོ་ཁང་བཅས་ལ་

སྙན་ཤལ་ཕུལ་ཏེ། ཐུགས་སྨོན་ཡུན་རིང་མཛད། དེ་ནས་རྣམ་ཀུན་གསང་

སྒོ་ནས་ཕེབས་ཀྱི་ཡོད་ཀྱང་དེ་སྐབས་དེ་ནས་མ་ཕེབས་པར་འདུ་ཁང་

གཞུང་སྒོར་ཕེབས་ཏེ་གྲལ་མཇུག་ནས་ཐུགས་སྨོན་ཡུན་རིང་མཛད་པ་

སོགས་རྒྱུན་པར་དང་མི་འདྲ་བ་མཛད་ནས། དེར་ཡོད་ཚོགས་བཞུགས་

རབ་གནས་ལ་ཕེབས་པའི་དགེ་འདུན་རྣམས་ལ་ཅི་ཡིན་སྙམ་པའི་ཐུགས་

དགོས་བྱུང་འདུག དེ་བཞིན་དུ་རྣམ་ཀུན་གཞུང་འབངས་སྤྱི་བྱེ་སྐརོ་བཀའ་

འདྲི་ཡང་ཡང་གནང་གི་ཡདོ་ནའང་། ཟླ་ཤས་སྔནོ་ནས་དེ་སྐརོ་བཀའ་མལོ་

ཡེ་ནས་མི་གསུང་བར་གཙོ་བོ་ཐུགས་དམ་ཁོ་ན་ལ་གཞོལ་བར་མཛད། ཕྱི་

ལོ་༢༠༠༧/༥/༨ རེས་གཟའ་མིག་དམར་ཉིན་བོད་གཞུང་ཆོས་རིག་ལས་

ཁུངས་ནས་མདོ་ལུགས་བརྟན་བཞུགས་ཕུལ་སྐབས་ཆོས་རིག་བཀའ་བློན་

ཚེ་རིང་ཕུན་ཚོགས་མཆོག་ཆེད་ཕེབས་ཐོག་གུང་རུ་ཁང་ཚན་ཚོམས་ཆེན་



རཀ་ར་ཐུབ་བསྟན་ཆོས་དར་གྱིས་མཛད།

ནང་སྒ་ོམང་མཁན་ཟུར་བླ་ོབཟང་བསྟན་པ་མཆགོ་ནས་མྜལ་རྟགས་བརྒྱད་

དང་རྫས་བརྒྱད་འདེགས་འབུལ་དང་འབྲེལ་བཀའ་བློན་མཆོག་ནས་རྟེན་

གསུམ་འདེགས་འབུལ་དང་དེ་རྗེས་འབྲས་སྤུངས་བླ་སྤྱི། སྒོ་མང་གྲྭ་ཚང་། 

བློ་གླིང་གྲྭ་ཚང་། མོན་གྷོ་གཞི་འགོ། སྒོ་མང་བླ་སྤྲུལ་ཚོགས་པ། འབྲས་གུང་

རུ་ཁང་ཚན། མངའ་རིས་ཁང་ཚན། གཞིས་དགནོ་དཔའ་ཤདོ་བསམ་འགྲུབ་

བདེ་ཆེན་གླིང་གཙོས་གཞིས་དགོན་ཐུན་མོང་གི་སྐུ་ཚབ་བཅས་ནས་རྟེན་

གསུམ་འདེགས་འབུལ་ཞུས་པ་བཅས་སོ།།

རྗེ་ཉིད་ཀྱི་ཉིན་ཞག་ཕྲུགས་གཅིག་གི་ནར་མའི་མཛད་པ་རགས་

རིམ་ཙམ་ནི། སྔ་དྲོ་ཐོ་རངས་སྔ་ཆ་ཙམ་ནས་སྐུ་བཞེངས་ཀྱིས་ཞལ་ཁྲུས་

སྟབས་བདེ་ཞིག་མཛད་ནས་རྟེན་གྱི་དྲུང་དུ་དུས་དྲན་བསྟེན་པ་སོགས་

མཛད་རྗེས། སྔ་དྲོའ་ིཞལ་འདོན་དབུ་ཚུགས། སྔ་དགོང་གི་ཞལ་འདོན་

རྣམས་ཐུགས་ཐོག་ཁོ་ན་དང་། དེ་ཡང་ཡིད་བཤར་ལས་གཞན་ཞལ་འདོན་

གྱི་སྒྲ་ཐོས་པ་ཕལ་ཆེར་མི་ཡོང་། ཐུགས་དམ་གྱི་གཙོ་བོ་ཡི་དམ་འད་ིཡིན་

ཞེས་ཁ་ཚོན་གཅོད་པ་མི་འསོ་ཤིང་གམ་དུ་གནས་པ་རྣམས་ལ་ཞལ་འདོན་

གྱི་ཚིག་ཙམ་ཡང་ཐོས་པ་མེད། དམ་ཚིག་གི་རྫས་རྡོར་དྲིལ་སོགས་སྐབས་

འགར་ཆོ་ག་མཛད་པ་ལས་གཞན་རྒྱུན་དུ་གསང་ཞིང་སྦས་པའི་སྒོ་ནས་

འཇོག་པ་ལས་སྐུ་མདུན་དུ་སྒྲིག་པ་དང་འཁྲོལ་བ་སོགས་གཏན་ནས་

མཛད་སྲོལ་མེད། སྔ་དྲོ་ཆུ་ཚོད་བདུན་པའི་ཐོག་གསོལ་ཇ་དང་། བཞེས་

ཆས་གསོལ་རྗེས་དཔེ་ཁྲིད་གནང་སྒོ་སོགས་འཆད་རྩོམ་གྱི་བྱ་བ་སྐབས་

གང་དགར་མཛད་བཞིན་བཞུགས། དེ་མིན་སྐབས་གང་ཡོད་ལ། ཕྱག་



གུང་རུ་མཁན་ཟུར་རིན་པོ་ཆེའི་རྣམ་ཐར།

དཔེ་ཁོ་ན་ལྗགས་ཀློག་གནང་བ་ལས་གཞན་དུ་ཕེབས་བཞུད་གཏན་ནས་

མི་མཛད། ཕྱག་དཔེ་ལྗགས་ཀློག་གནང་ཚུལ་ཡང་། གྲྭ་ཚང་དཔེ་མཛོད་དུ་

ཡོད་པའི་བཀའ་བསྟན་འགྱུར་དང་རྗེ་ཡབ་སྲས་གསུམ་གྱི་གསུང་གཙོས་

ས་རྙིང་བཀའ་གསུམ་གྱི་ཕྱག་དཔེ་ཡོད་དོ་ཅོག་གཟིགས་ཞིབ་མ་གནང་

བ་མེད་པ་ལྟ་བུ་ཡིན། བཞེས་ལག་སོགས་ཀྱི་སྐབས་ྋགོང་ས་མཆོག་གི་

མཛད་འཕྲིན་དང་གཞུང་འབངས་ཀྱི་བྱ་བ་མཛད་འཆར་སོགས་ཀྱི་སྐོར་

བཀའ་འདྲི་ཡང་ཡང་གནང་གི་ཡོད། དགོང་དྲོ་ས་རུབ་ཙམ་ནས་ཟ་བྱེད་

མཁའ་འགྲའོ་ིསྦྱིན་སྲེག་དང་བསུར་བསྔ་ོའཆག་མེད་མཛད། དེ་རྗེས་གཟིམ་

ཆུང་དུ་ཕེབས་ཏེ་སླར་ཡང་ཞལ་འདོན་དབུ་ཚུགས་ཏེ་ཙོག་པུར་བཞུགས་

བཞིན། མཚན་གྱི་ཆུ་ཚོད་༡༡ཙམ་ལ་དབུ་སྔས་ཆེར་མེད་པ། དེའི་ཐོག་ཤིང་

གི་པང་ལེབ་ཆུང་ངུ་ཞིག་ཡོད་པ་དེའི་སྟེང་དབུ་བཞག་ནས་སྐུ་གཟིམ་

གནང་གི་ཡོད། སྐབས་འགར་ལྷག་ལྷ་ཁག་གི་ལྗགས་བསྙེན་དང་གོང་ས་

ྋ་སྐྱབས་མགོན་ཆེན་པོ་མཆོག་གི་སྐུ་ཚེའི་ཚེ་སྒྲུབ་ཡང་ཡང་གནང་གི་

ཡོད། དེ་དག་གི་སྐབས་སུ་ཡང་། ཌ་དྲིལ་འཁྲོལ་ཙམ་ལས་ཆེར་དཀྲོལ་

བར་མི་མཛད། སྐབས་རེ་བདག་འཇུག་སོགས་བཞེས་ཚུལ་ལ་དཔགས་

ན་ཡི་དམ་བདེ་གསང་འཇིགས་གསུམ་དང་རྣལ་འབྱོར་མ་བཅས་ལ་ཡི་

དམ་མཛད་སྙམ། སྐབས་ཤིག་ལ་ཞལ་འདོན་གནང་སྐབས་བདེ་མཆོག་རྩ་

སྔགས་གསུང་བ་ཐོས་པའི་མི་གཅིག་བྱུང་འདུག 

དཔེ་ཁྲིད་གནང་ཚུལ་ཡང་། ཕར་ཕྱིན་ལྟ་བུ་ཡིན་ན། མངོན་

རྟོགས་རྒྱན་དང་འགྲེལ་བ་དོན་གསལ་བློ་འཛིན་གཞིར་བཞག་ཐོག་གཙོ་



རཀ་ར་ཐུབ་བསྟན་ཆོས་དར་གྱིས་མཛད།

བོ་ལེགས་བཤད་གསེར་ཕྲེང་གི་ཚིག་དལ་བུས་ཀློག་གནང་སྟེ། འགྲེལ་

བཤད་གནང་། དེ་ནས་རྣམ་བཤད་དང་གསེར་ཕྲེང་གི་ཚིག་ཟིན་མཐུན་

མིན་ཁག་དང་། དེའི་ཐོག་ཡིག་ཆ་དང་མཆན་བཅས་ཀྱིས་ཟུར་བརྒྱན་ཏེ་

འཁྲིད་གནང་བ་ལས་གཞན། ཕྱིས་ཀྱི་ཡིག་ཆའི་རྒྱུན་འཛིན་འདྲ་མིན་གྱི་

དཔེ་ཆ་ལུང་འདྲེན་སོགས་གཏན་ནས་མི་གནང་བར་རྩ་བའི་ཡིག་ཆའི་

དགོངས་པ་གཞིར་བཞག གྲྭ་ཚང་གི་ཁས་ལེན་གྱི་རྒྱུན་འདི་ཡིན་ཞེས། གོ་

བདེ་ལ་མདོར་དྲིལ་བའི་གཙང་སིང་ངེ་བ་རེ་གསུངས་ཏེ། ཤིན་ཏུ་སེམས་

ལ་ཕན་པ་དང་ངེས་ཆ་ཆེན་པོ་ཡོང་གི་ཡོད། 

སྤྱིར་ན་ཡིག་ཆ་ཁག་གི་ཚིག་ཟིན་མི་མཐུན་པ་རྣམས་ནི། དེ་

དང་དེས་རང་བཟོ་མ་ཡིན་པ། དེའི་ཁུངས་རྣམ་བཤད་དང་གསེར་ཕྲེང་ལ་

ཐུག་པ་དང་དེ་ཡང་ཉི་སྣང་དང་རྒྱན་སྣང་གཉིས་ལ་ཐུག དེའི་ཁུངས་ཀྱང་

བཤད་བྱ་རྩ་བའི་མདོའ་ིཚིག་ཟིན་རྣམས་ལ་ཐུག་པ་སོགས་བཤད་ཁྲིད་ཡ་

མཚན་པ་གནང་གི་ཡདོ། དེ་བཞིན་དུ་དབུ་མ་ལྟ་བུ་ཡང་། རྩ་འཇུག་གཉིས་

བློ་འཛིན་གཞིར་བཞག གཙོ་བོ་དགོངས་པ་རབ་གསལ་དང་དེའི་ཐོག་

ཡིག་ཆས་ཟུར་བརྒྱན་ཏེ་འཁྲིད་གནང་། རྩ་ཤེས་ཊཱིཀ་ཆེན་ལྟ་བུ་གནང་

སྐབས་སྔོན་གྱི་དགེ་བའི་བཤེས་གཉེན་རྣམས་ཀྱི་ཕྱག་སྲོལ་ཡིན་གསུངས་

ནས། ཡོངས་རྫོགས་ལྗགས་ཀློག་མི་མཛད་པར། གཞུང་ཚན་དཀའ་གནད་

ཆེ་ཁག་རྣམས་ལ་དོགས་གཅོད་དང་འབྲེལ་ཁྲིད་ཚུལ་ཐུན་མོང་མིན་པ་

ཞིག་ཡོད་པ་དེའི་སྒྲ་འཛིན་འཁོར་ཐག་ཀྱང་ཡོད། མངོན་པ་མཛོད་ལྟ་བུར་

མཚོན་ན་ཡང་རྩ་སྡོམ་བློ་འཛིན་གཞིར་བཞག་སྟེང་རྩ་བའི་ཚིག་འགྲེལ་



གུང་རུ་མཁན་ཟུར་རིན་པོ་ཆེའི་རྣམ་ཐར།

སྐབས་ཡིག་ཆའི་ནང་གི་རྩ་བའི་ཚིག་འགྲེལ་གཞིར་བཟུང་ཐོག མཆིམས་

མཛོད་དང་ཐར་ལམ་གསལ་བྱེད་ཀྱིས་ཟུར་བརྒྱན་ཏེ་འཁྲིད་གནང་མཐར་

དེ་ཐམས་ཅད་སྡོམ་གྱི་ཐོག་ཕབ་ནས་བློར་འཇགས་བདེ་བ་ངེས་བདེ་བ་

ཞིག་གནང་གི་ཡོད་པ་སོགས་བློ་གྲོས་མཆོག་དམན་རབ་འབྲིང་ཐ་གསུམ་

གང་གིས་ཀྱང་བློར་ངེས་ཐུབ་པ་ཞིག་འཁྲིད་གནང་གི་ཡོད།

རྩོམ་པ་ལེགས་བཤད་ཀྱི་ཕྲེང་བ་སྤེལ་བའང་ལྕང་སྐྱའི་ལྟ་མགུར་

གྱི་འགྲེལ་བ་དང་བསྡུས་དོན། རིམ་ལྔ་གསལ་སྒྲོན་གྱི་དྲིས་ལན། དཔལ་

རྡོ་རྗེ་འཇིགས་བྱེད་ཀྱི་དག་སྦྱོར། དཔལ་ལྡན་དམག་ཟོར་རྒྱལ་མོའ་ིབསྙེན་

པ་བྱ་ཚུལ། སོ་ཐར་འགྲེལ་ཆེན་བམ་པོ་ལྔ་བཅུ་པའི་རྩ་བའི་བསྡུས་དོན། 

དགའ་ལྡན་ཁྲི་རབས་རིམ་བྱོན་གྱི་རྣམ་ཐར། སྒོ་མང་ཆོས་འབྱུང་། འབྲས་

སྤུངས་ཀྱི་བྱུང་བརྗོད་པ། དཔལ་འབར་དགོན་གྱི་ལོ་རྒྱུས། དོལ་རྒྱལ་སྐོར་

གྱི་དགག་ལན། འདུལ་འཛིན་གྱི་གཞི་གསུམ་མཆན། སྟག་ཚང་ལོ་ཙཱ་

བས་རྗེའི་གསུང་ལ་འགལ་བ་བཅོ་བརྒྱད་བཀོད་པའི་དངོས་ལན། ལེགས་

བཤད་སྙིང་པོའ་ིམཆན་སྦྱོར་ཚུལ། རབ་གནས་རྟ་ཐོག་མའི་ཟིན་བྲིས། སུམ་

རྟགས་ཀྱི་དཀའ་འགྲེལ། གསུང་ཐོར་བུའི་སྐོར་བཅས་དེབ་གཟུགས་པོད་

ལྔ་བཞུགས་ཤིང་། མདོ་སྔགས་རིག་གནས་ཀྱི་མཛུབ་ཁྲིད་གནང་བ་འདོ་

སྡེར་ཐོག་ཕབ་བཤས་བྱས་པའང་ཉི་ཤ ་མ་ཟིན་ཙམ་ཡོད། དེ་དག་ཀྱང་ཐུབ་

བསྟན་ཡོངས་རྫོགས་ཀྱི་གནད་ལ་ངེས་པ་རྙེད་པའི་ལེགས་བཤད་རྨད་དུ་

བྱུང་བ་མཁས་པ་མགུ་བ་སྐྱེད་པ་ཤ་སྟག་ཏུ་སྣང་བ་མཇལ་བ་ཙམ་གྱིས་

མཁྱེན་པར་འགྱུར་རོ། །



རཀ་ར་ཐུབ་བསྟན་ཆོས་དར་གྱིས་མཛད།

ཕྱི་ལོ་༢༠༠༧/༥/༡༦ བོད་ཟླ་གསུམ་པའི་གནམ་གང་ཞོགས་པར་

རྒྱུན་པར་གཅིན་སྙིའི་སྙུན་གཞི་བཞེས་པ་དེ་ཚད་མཐོར་འཕར་བཞེས་

ཀྱིས་སྙུན་བབ་ཇེ་ཞན་དུ་ཕྱིན་ཏེ། བོད་རྒྱའི་སྨན་ཟུང་འབྲེལ་གྱིས་བརྟག་

དཔྱད་སྨན་བཅོས་དང་ཐུགས་དམ་དགོངས་དོན་བཞིན་ཞབས་རིམ་

རྒྱ་ཆེར་སྨིན་སྒྲུབ་ཞུས་ན་ཡང་ཕན་འབྲས་མ་བྱུང་བར། གསུང་གི་ཐ་མ་

ྋགོང་ས་ྋསྐྱབས་མགོན་ཆེན་པོ་མཆོག་ད་ལྟ་གང་དུ་བཞུགས་ཡོད་

ཅེས་བཀའ་སྩལ་ཕེབས་ཏེ། དགུང་གྲངས་གོ་གཅིག་ལ་ཕེབས་པ་ཕྱི་ལོ་

༢༠༠༧/༥/༡༧ བོད་རབ་གནས་མེ་ཕག་ས་ག་ཟླ་བའི་ཚེས་གཅིག་དགོང་

དྲོ་ཆུ་ཚོད༧ དང་སྐར་མ་༥༠ སྟེང་བདག་ཅག་བསོད་ནམས་དམན་པ་དང་

གདུལ་བྱ་རྟག་འཛིན་ཅན་རྣམས་ཆོས་ལ་བསྐུལ་ཕྱིར་རེ་ཞིག་དགོངས་པ་

ཞི་དབྱིངས་སུ་ཐིམ་ཚུལ་བསྟན་ཏེ་སྟོང་པ་གསུམ་རིམ་གྱི་ཐིམ་པ་ཐམས་

ཅད་སྟོང་པ་འདོ་གསལ་གྱི་ངང་ཐུགས་དམ་ལ་བཞུགས་སོ། །དེའི་གོང་སྐུ་

ཁམས་བསྙེལ་བ་སོགས་ཀྱིས་ཞལ་གྱི་དཀྱིལ་འཁོར་སྐུ་མདངས་ཅུང་ཟད་

ཆུང་བར་གྱུར་ན་ཡང་། ལྗགས་དབུགས་ཀྱི་རྒྱུ་བ་ནང་དུ་ཐིམ་པའི་རྗེས་སུ་

སྐུའི་གཟི་མདངས་སྔར་བཞིན་རྒྱས་པར་གྱུར་པ་དང་། དེ་མ་ཐག་ཕྱིའི་རླུང་

གི་རྒྱུ་བ་རགས་པ་ཡངོས་སུ་འགགས་ཏེ། ཉེ་འཁརོ་ན་གནས་པའི་ལྗནོ་ཤིང་

རྣམས་ཀྱི་ལོ་མ་རེ་ཞིག་ངལ་གསོ་བར་གྱུར་པ་ཀུན་གྱི་མཐུན་སྣང་དུ་གྱུར། 

སྐབས་འཕྲལ་དེར་བཞུགས་མཁན་ཟུར་རིན་པོ་ཆེ་བློ་བཟང་བསྟན་པ་

གཙོས་བུ་སློབ་རྣམས་ནས་བླ་མཆོད་ཞལ་འདོན་མཛད། སྒོ་མང་ཆོས་གྲྭར་

དགོང་ཆོས་སྐུ་རིམ་འཚོག་སྐབས་ཁེལ་བས་རུབ་ཚོགས་སུ་མངོན་རྟོགས་



གུང་རུ་མཁན་ཟུར་རིན་པོ་ཆེའི་རྣམ་ཐར།

རྒྱན་གསུངས། ཆསོ་གྲྭ་གྲལོ་རྗེས། གུང་རུ་ཁང་ཚན་དུ་ཁང་ཚན་འདུས་མང་

དང་སློབ་བུ་ཁག་སོགས་ནས་མཆོད་འབུལ་སྒོས་གཞུང་ཆེན་ཁག་གི་རྩ་བ་

གསུངས། དེ་བཞིན་མངའ་རིས་ཁང་ཚན་དུ་ཡང་རྒྱན་འཇུག་གསུངས། 

༢༠༠༧/༥/༡༨ཉིན ཞོགས་པ་གཟིམ་ཤག་ཏུ་འཇིགས་བྱེད་དཔའ་

བོ་གཅིག་པའི་སྒོ་ནས་བདག་འཇུག་བླངས། ཉིན་རྒྱབ་ཆུ་ཚོད་༣ པའི་ཐོག་

འབྲས་སྤུངས་ཚོགས་ཆེན་དུ་། མཆོད་འབུལ་བླ་མཆོད་དང་དབུ་མ་འཇུག་

པ་ཞལ་འདོན་ཐོག་གཟིམ་ཤག་ནས་སྐུ་འགྱེད་སྒོར་༢༠ རེ་ཕུལ། ཕྱི་དྲོ་ཆུ་

ཚོད་བདུན་པའི་ཐོག་འབྲས་བློ་གླིང་གྲྭ་ཚང་ཚོགས་ཡོངས་ནས་དགོངས་

རྫོགས་མཆོད་འབུལ་རྒྱན་འཇུག་གཉིས་སོགས་གསུངས། སྒོ་མང་གྲྭ་ཚང་

འདུས་ཚོགས་ཡོངས་ནས་དགོངས་རྫོགས་མཆོད་འབུལ་གྲུབ་མཐའ་རྩ་བ་

དང་འཇུག་པ་སོགས་ཞལ་འདོན་དང་གྲྭ་ཚང་གཞུང་ནས་གསོལ་ཇ་དང་

སྐུ་ཡོན་སྒོར་༢༠ རེ་ཕུལ། གྲྭ་ཚང་མཆོད་འབུལ་གྲོལ་རྗེས། གུང་རུ་ཁང་

ཚན་ནས་མཆོད་འབུལ་དང་རྗེའི་གསུང་དྲང་ངེས་ལེགས་བཤད་སྙིང་པོ་

གསུངས་ཐོག་ཁང་ཚན་ནས་གསོལ་ཇ་དང་སྐུ་འགྱེད་སྒོར་༡༠ རེ་ཕུལ། དེ་

བཞིན་མངའ་རིས་ཁང་ཚན་དང་། ཀླུ་འབུམ་ཁང་ཚན་སོགས་ནས་ཀྱང་

མཆོད་འབུལ་དང་རྩ་བ་ཁག་གསུངས།

ཕྱི་ལོ་༢༠༠༧/༥/༡༩ཞོགས་པར་ཁང་ཚན་དུ་དྲང་ངེས་ལེགས་

བཤད་སྙིང་པོ་གསུངས། གཟིམ་ཤག་ཏུ་འཇིགས་བྱེད་བདག་འཇུག་བླངས། 

ཉིན་གུང་འབྲས་སྤུངས་ཚོགས་ཆེན་དུ་གཟིམ་ཤག་ནས་བསྙེན་བཀུར་



རཀ་ར་ཐུབ་བསྟན་ཆོས་དར་གྱིས་མཛད།

གུང་ཚིགས་མང་ཇ་བཞེས་བག་དང་བཞེས་ཚལ་དང་། སྐུ་འགྱེད་སྒོར་༥༠ 

རེ་ཕུལ་ཐོག་ཞལ་འདོན་བླ་མཆོད་དང་མངོན་རྟོགས་རྒྱན་གསུངས། ཕྱི་

དྲོ་ཆུ་ཚོད་༦སྐར་མ་༣༠ ནས་༡༢ བར་སྒོ་མང་གྲྭ་ཚང་ནས་མཆོད་འབུལ་

དང་ཆོས་གྲྭར་འདུས་མང་ཡོངས་ནས་མཆོད་འབུལ་ཞལ་འདོན་དྲང་ངེས་

ལེགས་བཤད་སྙིང་པོ་གསུངས་ཐོག་གསོལ་ཇ་དང་། བཞེས་ཐུག་སྐུ་འགྱེད་

སྒོར་༢༠ རེ་གྲྭ་ཚང་གཞུང་ནས་ཕུལ། དེ་ཉིན་རྡ་སར་ྋགོང་ས་མཆོག་ནས་

གསུང་ཆོས་གསང་འདུས་འགྲེལ་བ་བཞི་སྦྲགས་དབུ་ཚུགས་པར་གསུང་

ཆསོ་སུ། གཟིམ་ཤག་ནས་བསྙེན་བཀུར་གསལོ་ཇ་དང་སྐུ་འགྱེད་སྒརོ་༥༠རེ་

དགེ་འདུན་ཞལ་གྲངས་༢༤༠༠ བརྒལ་འདུག་པར་ཕུལ། དེ་བཞིན་རྡ་སར་

གང་གི་སློབ་མ་གུང་རུ་དགེ་བཤེས་མི་ཕམ་ནས་གོ་སྒྲིག་ཐོག་རང་གྲྭ་ཆོས་

ཞུ་བ་སུམ་བརྒྱ་སྐོར་ནས་མཆོད་འབུལ། བླ་མ་མཆོད་པའི་ཚོགས་འཁོར་

དང་རྩ་བ་ཁག་གསུངས། ཡང་དྷ་སར་རྒྱུད་སྨད་བླ་མ་ཨ་ལགས་ཡོངས་

འཛིན་སྤྲུལ་སྐུ་ནས་བསྙེན་བཀུར་ཐོག་དཔལ་ལྡན་སྨད་རྒྱུད་གྲྭ་ཚང་

འདུས་མང་ནས་གསང་འདུས་རྩ་རྒྱུད་གསུངས།

༢༠༠༧/༥/༢༠ཉིན་གཟིམ་ཤག་ཏུ་འཇིགས་བྱེད་བདག་འཇུག་

བླངས། ཞོགས་པར་ཀུན་གླིང་བླ་བྲང་ནས་མཆོད་འབུལ་བསྙེན་བཀུར་གྲྭ་

ཇ་ཐེངས་གཉིས་གསོལ་ཇ་བཞེས་བག་སྐུ་འགྱེད་སྒོར་༥༠ རེ་དང་ཞལ་

འདོན་དབུ་མ་རྩ་ཤེས་གསུངས། ཕྱི་དྲོ་ཆུ་ཚོད་༧ ནས་༡༢ བར་གྲྭ་ཚང་

འདུས་མང་ཡོངས་ནས་ཆོས་གྲྭར་མཆོད་འབུལ་ཞལ་འདོན་འགྲེལ་པ་དོན་

གསལ་གསུངས་ཐོག་སྒོ་མང་གྲྭ་ཚང་གཞུང་ནས་བསྙེན་བཀུར་གསོལ་ཇ་



གུང་རུ་མཁན་ཟུར་རིན་པོ་ཆེའི་རྣམ་ཐར།

 - 43 -

བཞེས་ཐུག་སྐུ་འགྱེད་སྒོར་༢༠ རེ་ཕུལ། དེ་རྗེས་ཁང་ཚན་དུ་རྟེན་འབྲེལ་

བསྟོད་པ་དང་། འཇམ་དཔལ་མཚན་བརྗོད་གསུངས། 

ཕྱི་ལོ་༢༠༠༧/༥/༢༡ ཞོགས་པར་གཟིམ་ཤག་ཏུ་འཇིགས་བྱེད་

བདག་འཇུག་དང་ཁང་ཚན་དུ་རྩ་བ་ཁག་ཞལ་འདོན་གནང་། ཉིན་རྒྱབ་

ཆུ་ཚོད་༣ པའི་ཐོག་ཐུགས་དམ་གྲོལ། ཉིན་བཞིར་ཐུགས་དམ་ལ་བཞུགས་

རིང་བུ་སློབ་རྣམས་ཀྱིས་གཙོས་དད་ལྡན་གདུང་མཇལ་ཞུ་མཁན་བར་

མ་ཆད་པར་བྱུང་། དགོང་དྲོ་ཆུ་ཚོད་༧ ནས་༡༢ བར་གུང་རུ་ཁང་ཚན་དུ་

མཆོད་འབུལ་ཞལ་འདོན་སྤྱོད་འཇུག་ཆེན་མོ་གསུངས། དེ་བཞིན་མངའ་

རིས་ཁང་ཚན། ཀླུ་འབུམ་ཁང་ཚན། ཧར་གདོང་བསམ་བློ་ཟུང་ཆུ་སོགས་

ཁང་ཚན་སོ་སོ་ནས་ཀྱང་མཆོད་འབུལ་ཞལ་འདོན་རྩ་བ་སོགས་གསུངས།

༢༠༠༧/༥/༢༢ ཉིན་ཞོགས་པར་གཟིམ་ཤག་ནས་དགའ་ལྡན་རྣམ་

པར་རྒྱལ་བའི་གླིང་དུ་བསྙེན་བཀུར་མང་ཇ་བཞེས་བག་སྐུ་འགྱེད་སྒོར་༢༠ 

རེ་ཕུལ། ཞལ་འདོན་བླ་མཆོད་དང་མངོན་རྟོགས་རྒྱན་གསུངས། དེ་བཞིན་

སྔ་དྲོ་བློ་གླིང་ཏྲེ་ཧོར་ཟངས་ར་བྱམས་པ་རིན་པོ་ཆེ་མཆོག་ཆེད་དུ་གདན་

ཞུས་ཐོག་གང་གི་ཞལ་སློབ་བསམ་བློ་མཁན་སྤྲུལ་རིན་པོ་ཆེ་མཆོག་དང་

ཧར་གདོང་ལི་ཐང་རབ་བརྟན་སྤྲུལ་སྐུ། ཏཱ་དབོན་རྒྱ་ཞབས་དྲུང་རིན་པོ་

ཆེ་སོགས་ནས་ཕྱག་བསྟར་གྱིས་སྤུར་སྦྱང་གནང་སྐབས་སྒོ་མང་མཁན་

ཟུར་རིན་པོ་ཆེ་བློ་བཟང་བསྟན་པ་སོགས་ཆོག་གྲྭ་རྣམས་ནས་ཐུའུ་བཀྭན་

གསུང་རོྡ་རྗེ་སེམས་དཔའི་ཆོ་གའི་སྟེང་ནས་གདུང་ཁྲུས་དང་གདུང་སྒྲུབ་



རཀ་ར་ཐུབ་བསྟན་ཆོས་དར་གྱིས་མཛད།

- 44 -

དམ་པའི་གསུང་བཞིན་བཅོས་ལྷད་མེད་པར་མཛད། དགོང་དྲོ་གཟིམ་

ཤག་ཏུ་ཁང་ཚན་གྲྭ་མང་གཙོས་ཞལ་སློབ་གྲྭ་གྲངས་༣༥༠སྐོར་ནས་མཆོད་

འབུལ་ཞལ་འདོན་བླ་མཆོད་གྲུབ་རྩ། བསྟོད་པ་དོན་ལྡན་མ། མངོན་རྒྱན་

བཅས་གསུངས་ཐོག་པཎ་ཆེན་འསོ་སྤྲུལ་བླ་བྲང་ནས་གསོལ་ཇ་དང་སྐུ་

འགྱེད་སྒོར་༣༠ རེ་ཕུལ་བ་སོགས་སྤྱི་སྒེར་སོ་སོ་ནས་དགོངས་རྫོགས་

མཆོད་སྤྲིན་རྒྱ་ཆེར་སྤྲོས། 

༢༠༠༧/༥/༢༣ ཞོགས་པར་གདུང་སྒྲུབ་གྲུབ་རྗེས་ཆུ་ཚོད་ ༨ པའི་

ཐོག་འབྲས་སྤུངས་གྲྭ་ཚང་གཉིས་ཀྱི་མཁན་ལས་ཟུར་རྣམ་པ་དང་། དབུ་

ཆོས་ཕྱག་མཛོད་རྣམ་པ། བླ་སྤྲུལ་ཁག་དང་ཁང་ཚན་དགེ་རྒན་རྣམ་པ་

བཀའ་རབས་འབྱམས་དགེ་བའི་བཤེས་གཉེན་འདུས་ཚོགས་དམངས་དང་

བཅས་པས་ཕྱག་ན་སྤོས་དང་གདུགས་རྒྱལ་མཚན་སོགས་མཆོད་རྫས་སྣ་

ཚོགས་ཐོགས་ཏེ། དུང་རྒྱའི་སྙན་གསེང་ཐོག་སྐུ་གདུང་གཟིམ་ཤག་ནས་

གདན་ཞུས་ཀྱིས་གྲྭ་ཚང་སྒོ་ཆེན་བརྒྱུད་འདུ་ཁང་མདུན་ཕེབས་མཚམས། 

སྒོ་འཕོྱར་འགོ་ནས་གཡང་འབོད་དང་སྐུ་གདུང་མདུན་ནས་གཡང་ལེན་

མཇལ་དར་ཕུལ། དེ་ནས་འདུ་ཁང་ཆེན་མོར་གཡས་སྐོར་གྱིས་སྤུར་ཁང་

ནང་གདན་འདྲེན་ཞུས། མཁན་ཟུར་རིན་པོ་ཆེ་བློ་བཟང་བསྟན་པ་མཆོག་

ནས་རྡོར་སློབ་མཛད་དེ་དཔལ་རྡོ་རྗེ་འཇིགས་བྱེད་ཀྱི་ཞི་བའི་སྦྱིན་སྲེག་

དང་འབྲེལ་བའི་སྒོ་ནས་སྐུ་གདུང་ཞུགས་འབུལ་ཞུས། དེ་སྐབས་གྲྭ་ཚང་

གཉིས་ཀྱི་དགེ་འདུན་མང་ཡོངས་ནས་སྒོ་མང་ཆོས་གྲྭའི་ནང་དགོངས་

རྫོགས་ཞལ་འདོན་རྩ་བ་ཁག་སོགས་གསུངས། འབྲས་སྤུངས་བླ་སྤྱི་ནས་



གུང་རུ་མཁན་ཟུར་རིན་པོ་ཆེའི་རྣམ་ཐར།

བསྙེན་བཀུར་སྐུ་འགྱེད་སྒོར་༢༠ རེ་མངའ་རིས་ཁང་ཚན་ནས་སྒོར་༡༠ རེ་

དང་གསོལ་ཇ། གཟིམ་ཤག་ནས་སྒོར་༢༠ རེ་བཅས་སྐུ་འགྱེད་ཕུལ། སྐུ་

གདུང་ཞུགས་འབུལ་སྐབས་གནམ་དཔྱད་ཧ་ཅང་ལེགས་ཤིང་། སྤྲིན་གསེབ་

ནས་འཇའ་ཚོན་ཐད་ཀར་ཤར་བ་སགོས་མཐངོ་ཚུལ་སྣ་ཚོགས་གླེང་བཞིན་

འདུག དེ་ནས་གདུང་རུས་གདན་ཞུ་མ་གྲུབ་བར་ཆོག་གྲྭ་བ་རྣམས་ནས་

ཉིན་ལྟར་གདུང་སྒྲུབ་དང་མཆོད་འབུལ་ཆད་མེད་ཞུས། 

༢༠༠༧/༥/༢༤ ཉིན་དཔལ་ལྡན་ས་སྐྱ་གྲྭ་ཚང་དུ་གཟིམ་ཤག་ནས་

བསྙེན་བཀུར་མང་ཇ་དང་བཞེས་བག་སྐུ་འགྱེད་སྒོར་༢༠རེ་འབུལ་ལམ་

ཞུས།

༢༠༠༧/༥/༢༥ཉིན་ཞོགས་པར་སྟག་ཚང་ར་སྟོད་གྲྭ་ཚང་འདུས་

ཚོགས་སུ་བསྙེན་བཀུར་གསོལ་ཇ་བཞེས་བག་སྐུ་འགྱེད་སྒོར༢༠ རེ་ཕུལ། 

ཕྱི་ལོ་༢༠༠༧/༥/ ༢༦ཉིན་ཞོགས་པར་མཁས་མང་བློ་གླིང་གྲྭ་ཚང་འདུས་

ཚོགས་སུ་བསྙེན་བཀུར་གྲྭ་ཇ་བཞེས་བག་སྐུ་འགྱེད་སྒོར་༢༠ རེ་འབུལ་

ལམ་ཞུས། ཞལ་འདོན་བླ་མཆོད་དང་རྩ་བ་ཁག་གསུངས། 

ཕྱི་ལོ་༢༠༠༧/༥/༣༡ ས་ག་ཟླ་བའི་ཚེས་བཅོ་ལྔའི་ཞོགས་པར་

ཆུ་ཚོད་༩པའི་ཐོག་སྐུ་རུས་གདུང་ཁང་ནས་གདན་ཞུས་སྐབས། གྲྭ་ཚང་

མཁན་ལས་ཟུར་དང་ཀུན་གླིང་རྟ་ཚག་མཆོག་སྤྲུལ་རིན་པོ་ཆེ་མཆོག་

གིས་དབུས་བླ་སྤྲུལ་རྣམ་པ། ལས་སྣེ་དབུ་ཆོས། བླ་སྤྱི་དང་གྲྭ་ཚང་གཉིས་

བཅས་ཀྱི་ཕྱག་མཛོད། ཁང་ཚན་བཅུ་དྲུག་བཀའ་རབས་འབྱམས་པའི་



རཀ་ར་ཐུབ་བསྟན་ཆོས་དར་གྱིས་མཛད།

དགེ་བའི་བཤེས་གཉེན་འདུས་ཚོགས་དམངས་དང་བཅས་པས་སྤོས་དང་

གདུགས། རྒྱལ་མཚན་ལ་སོགས་པའི་མཆོད་རྫས་སྣ་ཚོགས་ཐོགས་ཏེ། འདུ་

ཁང་གཞུང་སྒོ་ནས་གདན་ཞུས་ཀྱིས་བཞུགས་ཁྲིར་བཞུགས་སུ་གསོལ་ཏེ། 

གྲྭ་ཚང་ཁག་དང་བླ་སྤྱི་ཁང་ཚན་བཅས་ནས་རྟེན་གསུམ་འདེགས་འབུལ་

དང་མཁན་ལས་ཟུར་བླ་སྤྲུལ་ལས་སྣེ་རྣམས་ནས་མཇལ་དར་ཕུལ། དེ་ནས་

གསོལ་ཇ་དང་། བཞེས་འབྲས་འདེགས་འབུལ་ཞུས། དེ་ཉིན་གང་གི་སློབ་

མ་རྒྱུད་སྨད་བླ་མ་ཨ་ལགས་ཡངོས་འཛིན་བླ་བྲང་ནས་བསྙེན་བཀུར་གྲྭ་ཇ་

དང་ཞལ་ལག་སྐུ་འགྱེད་སྒོར་༥༠ རེ་འབུལ་ལམ་ཞུས།

ཕྱི་ལོ་༢༠༠༧/༦/༦ བོད་ཟླ་བཞི་པའི་ཚེས་ཉི་ཤ ་ཉིན། གཟིམ་ཤག་

ནས་སྐུ་གདུང་མདུན་མཆོད་འབུལ། བླ་མཆོད་ཚོགས་འཁོར་རྒྱས་པ་དང་

འབྲེལ་གྲྭ་ཚང་འདུས་ཚོགས་རིན་པོ་ཆེར་བསྙེན་བཀུར་གྲྭ་ཇ་བཞེས་བག 

གུང་ཚིགས་ཞལ་ལག་གཟབ་རྒྱས། དགེ་འདུན་རེར་སྐུ་འགྱེད་སྒོར་༡༠༠ 

རེ་དང་། སློབ་གཉེར་བའི་འཚོ་བའི་མ་སྣོན་སྒོར་༡༠༡༡༡༡ ཆིག་འབུམ་ཁྲི་

མེད་ཆིག་སྟོང་ཆིག་བརྒྱ་བཅུ་གཅིག་དང་། ཐུག་ཆོས་གྲྭའི་གསོལ་ཇའི་

ཆེད་གཏོང་རྩ་མ་སྣོན་སྒོར་༣༣༧༥༠ བཅས་འབུལ་ལམ་ཞུས། དེ་རྗེས་སྔར་

བཞིན་དུང་རྒྱ་སྤོས་སྣེ་དང་བཅས་གདུང་རུས་བུམ་པ་ཁང་ཚན་ཚོམས་

ནང་གདན་ཞུས་ཀྱིས་བཞུགས་ཁྲིར་འཁོད་མཚམས་རྟེན་གསུམ་འདེགས་

འབུལ་དང་། གསོལ་ཇ་བཞེས་འབྲས་ཕུལ། དེ་ནས་ལམ་སེང་གཟིམས་

ཤག་ཏུ་གདན་ཞུས་ཀྱིས་བཞུགས་ཁྲིར་འཁོད་མཚམས་གསོལ་ཞབས་དགེ་

བཤེས་བློ་བཟང་སངས་རྒྱས་ནས་རྟེན་གསུམ་འདེགས་འབུལ་གྲུབ་རྗེས་



གུང་རུ་མཁན་ཟུར་རིན་པོ་ཆེའི་རྣམ་ཐར།

མཁན་ལས་ཟུར། བླ་སྤྲུལ་དགེ་བཤེས་ཞལ་སློབ་རྣམས་ནས་རིམ་བཞིན་

མཇལ་ཞུས་དང་། གསོལ་ཇ་བཞེས་འབྲས་འདེགས་འབུལ་ཞུས་ཏེ་འཁྲུལ་

བྲལ་ཡང་སྲིད་འབྱོན་པའི་རྟེན་འབྲེལ་བསྒྲིགས། ཕྱི་ལོ་༢༠༠༧ ༦ ༡༠ ཉིན་

ཞོགས་པ་སེ་ར་ཐེག་ཆེན་གླིང་དུ་མཆོད་འབུལ་བསྙེན་བཀུར་མང་ཇ་དང་། 

བཞེས་བག་སྐུ་འགྱེད་སྒརོ་༢༠ རེ་ཕུལ། ཞལ་འདནོ་རྒྱལ་བའི་ཞབས་བརྟན། 

བླ་མཆོད་མངོན་རྟོགས་རྒྱན་བཅས་གསུངས། 

༢༠༠༧ ༦ ༡༡ ཉིན་དཔལ་ལྡན་སྨད་རྒྱུད་གྲྭ་ཚང་དུ་མཆོད་འབུལ་

བསྙེན་བཀུར་མང་ཇ་དང་བཞེས་བག་སྐུ་འགྱེད་སྒོར་༥༠ རེ་ཕུལ།  ༢༠༠༧ 

༦ ༡༦ ཉིན་གུང་རུ་ཁང་ཚན་ཉེ་ལོགས་དང་བཅས་པར་བསྙེན་བཀུར་

ཚོམས་ཇ། བཞེས་བག་སྐུ་འགྱེད་སྒོར་༡༠༠ རེ་དང་ཁང་ཚན་ཕར་ཕྱིན་

མཚན་འཕུལ་གཏོང་སྣོན་སྒོར་༢༠༠༠༠ དང་། སྒྲོལ་མ་མཚན་འཕུལ་ཆེད་

སྒོར་༡༠༠༠༠ གཏོང་རྩར་ཕུལ། 

དཔའ་ཤོད་བསམ་འགྲུབ་བདེ་ཆེན་གླིང་ནས་ནང་གནས་འབྱོར་

གསལ་ལ། དྲིན་ཅན་རྩ་བའི་བླ་མ་རོྡ་རྗེ་འཆང་ཆེན་པོ་མཆོག་དགོངས་པ་

ཆོས་དབྱིངས་སུ་ཐིམ་ཚུལ་བསྟན་པའི་དགོངས་རྫོགས་སུ་དགོན་གཞུང་

ནས་བོད་ཟླ་༤ ཚེས་༤ ཉིན། བླ་མ་མཆོད་པ་དང་། རྩ་བ་ཤེས་རབ། མངོན་

རྟོགས་རྒྱན་གསུངས། ཚེས་༥ ཉིན་སྦྱོར་ཆོས་དང་རྒྱན་འཇུག་གཉིས། ཚེས་

༦ ཉིན་རྗེའི་སྟོང་མཆོད་དང་སྦྱོར་ཆོས་རྩ་བ་ཤེས་རབ་མངོན་རྟོགས་རྒྱན། 

ཚེས་༧ ཉིན། གསང་འདུས་བདག་འཇུག་དང་བདེ་མཆོག་བདག་འཇུག་



རཀ་ར་ཐུབ་བསྟན་ཆོས་དར་གྱིས་མཛད།

སྨན་བླ་ཡིད་བཞིན་དབང་རྒྱལ་གྱི་ཆོ་ག བཟང་སྤྱོད་གང་མང་དང་། ཆོས་

གྲྭའི་དམ་བཅའ་ཁག་བདུན། ཚེས་༨ཉིན། རྣལ་འབོྱར་མའི་བདག་འཇུག་

དང་། དཔལ་རྡོ་རྗེ་འཇིགས་བྱེད་ཀྱི་བདག་འཇུག་ཉིན་བཅུ་བླ་མ་མཆོད་

པའི་ཚོགས་འཁོར་སྦྱིན་སྲེག་ཚར་གསུམ་དེའི་རིང་ལ་མཆོད་འབུལ་གང་

རྒྱས་བཅས་དང་། ལོ་ལྟར་མཚན་འཕུལ་འཚོག་རྒྱུ། གཞན་ཡང་གྲྭ་བཙུན་

ཁག་མང་པོར་མང་ཇ་སྐུ་འགྱེད། མཆོད་འབུལ་དང་། སྦྱོར་ཆོས་དང་། རྗེའི་

སྟངོ་མཆདོ། སྨནོ་ལམ་བཅས་མང་པ་ོདང་། དེ་བཞིན་དད་ལྡན་མང་ཚོགས་

ནས་ཀྱང་། སྟོང་མཆོད་དང་། མང་ཇ། ལོ་ལྟར་དགོངས་རྫོགས་ཀྱི་ཐེབ་རྩ་

འཇོག་པ་བཅས་བྱུང་ཡོད་པ་སོགས་ཐུགས་དགོངས་ཡོངས་སུ་རྫོགས་བྱེད་

ཀྱི་མཆོད་འབུལ་རྒྱ་ཆེ་གནད་སྨིན་གྱི་སྲི་ཞུ་ལེགས་པར་བསྒྲུབས། དེ་ལྟར་

རྗེ་བཙུན་དམ་པ་འདི་ཉིད་ན་ཚོད་ཀྱི་མྱུ་གུ་དང་པོར་འབུས་པའི་དུས་

ཉིད་ནས་སྔོན་ལན་གཅིག་མ་ཡིན་པར་གོམས་པའི་བཟང་པོའ་ིརིགས་ཀྱི་

བག་ཆགས་ཀྱི་ནུས་པ་ཡོངས་སུ་སྨིན་ཏེ་རྒྱལ་བའི་བསྟན་པའི་སྒོར་ཞུགས་

ཤིང་། ལུས་སྲོག་ཐེད་ལ་བོར་བའི་དཀའ་སྤྱད་ཀྱིས་དམ་པའི་ཆོས་འཚོལ་

བ་ལ་རྟག་ཏུ་ངུ་ལྟར་ཞུམ་པ་མེད་ལ། མེ་ལྟར་འབར་བའི་སྐྱེས་སྦྱངས་ཀྱི་

མཁྱེན་རབ་དང་། རླབས་ལྟར་འཕྱུར་བའི་བརྩོན་འགྲུས་ཀྱི་གོ་ཆ་ཤིན་ཏུ་

བརྟན་པས་ཕ་མཐའ་ཡས་པའི་མདོ་སྔགས་ཀྱི་གཞུང་ལུགས་ལ་ཐུགས་

གཉེར་དཔྱིས་ཕྱིན་པ་མཛད་དེ་མཁས་པའི་གོ་འཕང་མཐོན་པོར་གཤེགས་

ཀྱང་ཁེངས་པའི་རྣམ་པ་ཏིལ་ཙམ་ཡང་མི་མངའ་ཞིང་། ཐུན་མོང་དང་

ཐུན་མོང་མིན་པའི་ཉམས་རྟོགས་ཀྱི་ཡོན་ཏན་ཆེས་ཆེར་རྒྱས་པས་མཐོང་



གུང་རུ་མཁན་ཟུར་རིན་པོ་ཆེའི་རྣམ་ཐར།

ཐོས་དྲན་རེག་དོན་དང་ལྡན་ཞིང་། ཁྱད་པར་ཕྱི་ནང་གི་འགལ་རྐྱེན་རུ་

འཛིངས་པའི་ཀློང་ན་རྒྱལ་བསྟན་རིན་པོ་ཆེ་རླུང་ནང་གི་མར་མེ་བཞིན་

ཆེས་ཆེར་ཉམས་དམས་པར་གྱུར་པ་ན། ྋགོང་ས་ྋསྐྱབས་མགོན་ལྷ་མིའི་

རྣམ་འདྲེན་ཆེན་པོ་མཆོག་གི་རླབས་ཆེན་ཐུགས་ཀྱི་བཞེད་དགོངས་མཐའ་

དག་སྤྱི་བོའ་ིགཙུག་ཏུ་བཞེས་ཏེ་ལྷག་མ་མེད་པར་སྒྲུབ་པ་ལ་ཐུགས་སྟོབས་

བླ་ལྷག་ཏུ་ཆེ་ཞིང་། འཆད་རྩོད་རྩོམ་དང་མཁས་བཙུན་བཟང་གསུམ་གྱི་

རྣམ་ཐར་བཟང་པ་ོབདག་གིར་བཞེས་པས་འཕགས་ཡུལ་པཎ་གྲུབ་དག་ལ་

འགྲན་བཟོད་པ་དང་། ཞལ་དབུགས་དྲོན་མོའ་ིརྒྱུ་བ་མ་ཆད་བར་དུ་མདོ་

སྔགས་ཀྱི་ཟབ་ཆོས་ཐང་མར་བརྡལ་བས་ཕྱོགས་མཚམས་ཀུན་ནས་འདུས་

པའི་སྐལ་ལྡན་བུ་སློབ་རྣམས་མ་མཛངས་ཀྱིས་བུ་གསོ་བ་བཞིན་བསྐྱངས་

པ་བཅས་བསྟན་འགྲོའ་ིགསོས་སུ་གྱུར་པའི་རྣམ་ཐར་དཔག་པར་དཀའ་བ་

མངའ་ཡང་ཐུན་མོང་བའི་མཛད་རྣམ་ཆེ་ལོང་མདོར་བསྡུས་ཙམ་ཞིག་ཤིན་

ཏུ་གོ་སླ་བའི་ཚུལ་དུ་བཀོད་པ་ལགས་སོ། །

སྨྲས་པ། དེ་ལྟར་སྙིགས་མའི་དུས་ཀྱི་མཐའ་འདིར་ཡང་། །རྒྱལ་

བསྟན་སྤྱི་དང་ཁྱད་པར་དགེ་ལྡན་པའི། །ལུགས་བཟང་རྒྱལ་མཚན་སྒྲེང་

བའི་ཆསོ་ཀྱི་སྡེ། །དཔལ་ལྡན་འབྲས་དཀར་སྤུངས་པའི་ཡ་གྱལ་མཆགོ །ལྷག་

པར་དཔལ་ལྡན་བཀྲ་ཤིས་སྒོ་མང་པའི། །ཆོས་ཀྱི་ཁྲི་ལ་དབང་སྒྱུར་འདྲེན་

མཆོག་དེས། །བསྟན་པ་བསྟན་འཛིན་ཡོངས་ལ་རླབས་ཆེན་གྱི། །བྱ་དཀའི་

སྤྱོད་པ་མཐར་ཕྱིན་མཛད་ལ་འདུད། །ཚུལ་འདི་གང་གི་ཞབས་དྲུང་ཉེར་

བསྙེན་པ། །རབ་འབྱམས་སྨྲ་བ་བློ་བཟང་སངས་རྒྱས་ཀྱི། །གསུང་གིས་



རཀ་ར་ཐུབ་བསྟན་ཆོས་དར་གྱིས་མཛད།

བསྐུལ་ཏེ་དམ་པའི་སྤྱདོ་ཚུལ་ཕྲེང་། །རིམ་པ་མཐར་ཆགས་བསྐྲུན་ལ་འབད་

པའི་མཐུས། །གང་གིས་རྗེས་སུ་བཟུང་བའི་འབྲེལ་ཐོགས་ལ། །ཐུགས་རྗེ་ཉེ་

བར་དགོངས་པའི་ཐུགས་བསྐྱེད་ཀྱི། །རྒྱ་མཚོ་ལས་འཁྲུངས་མཆོག་གི་སྤྲུལ་

སྐུ་ཡི། །ཟླ་བ་གསར་བའི་རང་ཞལ་མྱུར་མཐོང་ཤོག །གང་ལ་ཉེ་བར་བསྙེན་

པའི་ཞབས་འབྲིང་དང་། །དད་ལྡན་སློབ་ཚོགས་འབྲེལ་ཐོགས་གདུལ་བྱ་

ཀུན། །འབྲལ་མེད་མཉེས་བཞིན་ཐུགས་རྗེའི་ཞགས་པ་ཡིས། །འཁྱུད་པ་

ནམ་ཡང་ལྷོད་པ་མེད་གྱུར་ཅིག །

ཅེས་ངེས་དོན་བསྟན་པའི་འདོ་སྣང་གསོ་བའི་སྒྲོན་མེ་མཆོག་གྱུར། འབྲས་སྒོ་མང་

གུང་རུ་བ་མཁན་ཟུར་ཁྲི་རིན་པོ་ཆེ་བསྟན་པ་བསྟན་འཛིན་གྱི་རྣམ་པར་ཐར་པ། བསྟན་འགྲོའ་ི

མུན་སེལ་འདོ་སྟོང་འཕྲོ་བའི་སྒྲོན་མེ་ཞེས་བྱ་བ་འདི་ནི། གང་གི་ཞབས་ཀྱི་པདྨོ་ལ་ཉེ་བར་བསྙེན་

པ། གཞུང་ལུགས་རབ་འབྱམས་པ་བློ་བཟང་སངས་རྒྱས་ནས། རྟེན་ལྷ་གོས་དང་བདོག་པ་གྱ་ནོམ་

པ་དང་བཅས་བསྐུལ་མ་མཛད་པ་ལ་བརྟེན་ཉེ་གནས་གང་ནས་རྩ་བའི་ཡིག་ཆ་གང་འཛོམས་ཀྱི་

ཐོག་ཏུ། རང་གི་དྲན་པའི་མེ་ལོང་ཆུང་ངུར་གསལ་བའི་རྗེས་དྲན་གང་རྙེད་ཀྱིས་ཟུར་བརྒྱན་ཏེ། 

ཚ་བ་དཔའ་ཤོད་རཀ་རའི་སྐྱེ་གྲལ་དུ་འཁོད་པ་དགེ་བསྙེན་བཀྲས་མཐོང་ཐུབ་བསྟན་ཆོས་དར་

གྱིས་རང་ལོ་གྱ་གཉིས་པ་ལ་དགའ་ལྡན་ལྔ་མཆོད་ཆེན་མོའ་ིདུས་དྲན་ཉིན་ལེགས་པར་གྲུབ་པར་

བྱས་པ་ལགས།། །།



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

༄༅། །དཔའ་ཤོད་ཡུལ་དགོན་གྱི་ལོ་རྒྱུས་མདོར་བསྡུས།

རབ་དཀར་གངས་ཀྱི་རི་བོས་བསྐོར་བ་ཡི། །ལྗོངས་ཀྱི་དབང་

པོའ་ིཕྱོགས་སུ་གནས་གྱུར་པ། །ལྷ་ཆེན་དཔའ་རྒྱལ་རི་བོའ་ིའདབས་ཤོད་

ཀྱི། །ཡུལ་སྡེ་འབྲོག་དང་བཅས་པ་དགེ་གྱུར་ཅིག །དེར་གནས་མཆོད་པའི་

ཞིང་ས་ཐར་པའི་སྡེ། །བསམ་གྲུབ་བདེ་ཆེན་གླིང་ཞེས་གྲགས་པ་དང་། །འགྲ་ོ

ཕན་དར་རྒྱས་གླིང་དང་བཅས་པ་ཡི། །དེ་ལྟ་བུ་བྱུང་མདོ་ཙམ་གསལ་བར་

བྱ། །

མཐའ་དབུས་ཀུན་ཏུ་གངས་རིས་བསྐོར་བའི་ཡུལ་གྲུ་བོད་ཆེན་

པོ་ཞེས་ཡོངས་སུ་གྲགས་པའི་ཡ་གྱལ་དབང་ཕྱོགས་མདོ་ཁམས་ཤོད་ཆེན་

བཅོ་བརྒྱད་དུ་གྲགས་པའི་ནང་ཚན་སྲིད་པའི་ལྷ་ཆེན་དཔའ་རྒྱལ་གནས་

པའི་རི་བོའ་ི འདབས་ཤོད་ཡངས་པར་ལེགས་པར་ཆགས་པའི་ཡུལ་དེ་ནི། 

ཕྱོགས་ཀུན་ནས་མཛེས་པ། སྐྱེ་བོ་དང་མི་མང་པོས་གང་བ། ལོ་ལེགས་པ། 

འབྱོར་བ་རྒྱས་པ། འབྲས་བུ་དང་བཅས་པའ་ིལྗོན་ཤིང་མང་པོ་ལྡན་ཞིང་། 

གངས་དཀར་གྱི་ཐོད་བཅིངས་པའི་རི་བོས་བསྐོར་བ། སྐྱེ་བོ་ཕོ་མོ་རྣམས་

གཟུགས་བཟང་ཞིང་མཛེས་པ་ཆོས་ལ་དཀར་བ། ཡིད་དྲང་ཤིང་གཡོ་སྒྱུ་

མེད་པ། ཞིང་དང་འབྲོག་གི་ལས་ཀྱི་འདུ་བྱེད་ལ་བརྩོན་པ། དེ་རྣམས་ཀྱི་

བསོད་ནམས་ཀྱི་ཞིང་དུ་ནི། ཆོས་སྡེ་ཆེན་པོ་བསམ་འགྲུབ་བདེ་ཆེན་གླིང་

དང་། འགྲོ་ཕན་དར་རྒྱས་གླིང་ཞེས་ཡོངས་སུ་གྲགས་པ་གཉིས་ལས། སྔོན་



རཀ་ར་ཐུབ་བསྟན་ཆོས་དར་གྱིས་མཛད།

དུ་བསམ་འགྲུབ་བདེ་ཆེན་གླིང་ཞེས་བྱ་བ་ནི།  ྋརྗེ་ཙོང་ཁ་པ་ཆེན་པོའ་ི

དངོས་སློབ། བསྟན་པ་ཕོྱགས་མཐར་སྤེལ་བའི་དར་ཆེན་བརྒྱད་ཀྱི་ནང་

ཚན་ལྷོ་པ་རྒྱལ་མཚན་སེངྒེས་འཕྲུག་ཅེས་པའི་དགོན་པ་ཞིག་ཕྱག་བཏབ་

པ་ལས། དེར་དེའི་དབོན་པོ་དྲུང་དཔལ་འབྱོར་ལ་ད་ལྟའི་དགོན་པ་ཡོད་

སའི་ས་དེར་དམ་ཅན་ཆསོ་རྒྱལ་གྱིས་ཤིང་སེ་བའི་སྡངོ་པོ་ལ་རྭ་བརྡར་བའི་

གཟིགས་སྣང་བྱུང་སྟེ། དགོན་པ་སྤོ་དགོས་པའི་བརྡར་མཁྱེན་ནས་ཤིང་སེ་

བ་དེ་རྩིག་པའི་ཁོངས་སུ་ཚུད་པར་མཛད་དེ། ལྷ་ཁང་ཀ་བ་དྲུག་གི་ས་

ཁྱོན་གྱི་གཙུག་ལག་ཁང་བརྩིགས་ཏེ། ལྷ་ཁང་ལ་ལྡེབས་རིས་རྟེན་རྫས་དང་

བཅས་པ་དང་། སྤྱི་རྫས་རྒྱ་ཆེན་པོ་འདུ་འགོད་མཛད། དེ་ནས་ཡང་རིང་

པོར་མ་ཐོགས་པར་འདུ་ཁང་ཐོག་བརྩེགས་གཉིས་སྤར་ཏེ། དགོན་པའི་

མཚན་བདེ་ཆེན་བསམ་འགྲུབ་གླིང་ཞེས་གསོལ་བར་མཛད། བླ་རབས་

རིམ་པར་བྱུང་ཚུལ་ནི་སྡེ་སྲིད་སངས་རྒྱས་རྒྱ་མཚོས་མཛད་པའི་དགེ་ལྡན་

ཆོས་འབྱུང་བཻཌཱུརྱ་སེར་པོ་ལས།

བླ་རབས་ནི། ༡ བཀྲ་ཤིས་དཔལ་ལྡན། ༢བསོད་ནམས་འདོ་ཟེར། 

༣ ཚུལ་ཁྲིམས་རྒྱལ་བ། ༤ ཚུལ་ཁྲིམས་སེང་གེ་ ༥དཀོན་མཆོག་རིན་ཆེན། 

༦ བསོད་ནམས་རིན་ཆེན། ༧ དཀོན་མཆོག་འབྱུང་གནས། ༨ ཚུལ་བཀྲས་

པ། ༩ བློ་གྲོས་བསོད་ནམས། ༡༠ འཇམ་དབྱངས་ལེགས་པ།

༡༡ ཤེས་རབ་དཔལ་ལྡན། ༡༢ ནམ་མཁའ་བཟང་པ།ོ  ༡༣ ཡནོ་ཏན་

བཟང་པོ། ༡༤ དཔལ་འབྱོར་ལྷུན་གྲུབ། ༡༥ འཕྲིན་ལས་གྲགས་པ། ༡༦ དགེ་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

འདུན་ཚུལ་ཁྲིམས། ༡༧དཀནོ་མཆགོ་དཔལ་འབྱརོ། ༡༨ཤེས་རབ་དབང་ཕྱུག 

༡༩ཀུན་དགའ་བསོད་ནམས། ༢༠རིན་ཆེན་བློ་གྲོས། ༢༡ བཀྲ་ཤིས་རྒྱ་མཚོ། 

༢༢ ཤེས་རབ་བཀྲ་ཤིས། ༢༣ འལོ་ཁ་ཆོས་རྒྱ་མཚོ། ༢༤ ལ་ཁ་ཤེས་རབ་རྒྱལ་

མཚན། ༢༥ བློ་བཟང་འཕྲིན་ལས། བཅས་གཞིས་དགོན་དགེ་ལུགས་གྲྭ་

རྒྱུན་སེར་འབྲས་དགེ་གསུམ་གང་མོས་ཞེས་དགེ་ལྡན་ཆོས་འབྱུང་བཻཌཱུརྱ་

སེར་པོ་ལྟར་དང་དེ་ནས་བཟུང་རབ་བྱུང་བཅུ་དྲུག་པའི་ས་ཕག་ལོའ་ིབར་

བླ་རབས་རིམ་པར་བྱོན་པ་རྣམས་ཀྱི་མཚན་ཡི་གེར་བཀོད་པ་སོགས་ས་

བོན་མ་རྙེད་པས་འདིར་བརྗོད་མ་ནུས་སོ། །སྐུ་རྟེན་དུ་དཔའ་ཇོ་ཞེས་བྱིན་

རླབས་ཀྱི་གཟི་འོད་འབར་བ་མཚན་སྙན་དང་འགྲོ་དོན་ཆེ་བས་ཕྱོགས་

མཐའི་གནས་སྐོར་བ་དག་བར་མེད་དུ་མཇལ་དུ་འོངས་པ་མདོ་ཁམས་

སྟོད་སྨད་བར་གསུམ་གྱི་དད་ལྡན་ཀུན་གྱི་མཆོད་གནས་སུ་གྱུར་པ་འདི་

ཉིད་ནི་སངས་རྒྱས་ཞལ་བཞུགས་པའི་དུས་སུ་རབ་གནས་ཐེབས་པ་སྔོན་

ར་ས་འཕྲུལ་སྣང་གཙུག་ལག་ཁང་གི་ལྷ་ཁང་ཞིག་གི་རྟེན་གྱི་གཙོ་བོ་ཐུབ་

པ་གཡུ་མདོངས་མ་ཞེས་ལྷ་སའི་རྟེན་དེབ་དུ་འཁོད་པ་དེ་ཡིན་ཟེར་སྲོལ་

ཡོད་ཅིང་ཕྱིས་རྒྱལ་པོ་གླང་དར་གྱིས་བསྟན་པ་བསྣུབས་པའི་དུས་དེར་མི་

ཞིག་གིས་སྐུ་འདི་ངེད་ཀྱིས་མཐའ་འཁོབ་ཀྱི་ལུང་པ་དགུ་བརྒྱུད་དེ་རྒྱང་

ཕུད་དུ་བཏང་། དེ་མཐར་ཆོས་ཀྱི་སྒྲ་མི་གྲག་པའི་ལུང་པ་ཞིག་ཏུ་བསྐྱལ་

འངོ་ཞེས་སྨྲས་པ་གླང་དར་གྱི་སེམས་ལ་བབས་པ་བཞིན་ཀོང་པོ་བརྒྱུད་

དེ་མཐར་དཔའ་ཤོད་ལུང་པའི་མདར་སྡོམ་མདའ་འགག་ཟེར་བ་ཆོས་ཀྱི་

སྒྲ་མེད་པའི་ལུང་སྟོང་དེར་ཏོག་ཙམ་བཞུགས་སུ་བཅུག་ཏེ་རྫུན་གྱི་ཉེས་པ་



རཀ་ར་ཐུབ་བསྟན་ཆོས་དར་གྱིས་མཛད།

མི་འབྱུང་བར་བྱས་མཐར་ད་ལྟའི་དགོན་ས་རང་དུ་ཡར་གདན་དྲངས་ཏེ་

འངོས་དུས་ས་ཕུག་གྲོང་སྡེ་དང་ཐག་ཉེར་སླེབས་སྐབས་ནམ་དུས་བྱ་གྲག་

པའི་དུས་མིན་ཡང་ཁུ་བྱུག་གི་སྐད་རྒྱུན་རིང་འབྱིན་པས་ས་དེར་བྱ་གྲགས་

མ་ཞེས་མིང་ཆགས། དེ་ནས་རིམ་གྱིས་གཙུག་ལག་ཁང་འདིའི་རྟེན་གཙོར་

བཞུགས་སུ་གསོལ་ཞིང་སྐུ་རྒྱུ་ལི་གསེར་ལས་གྲུབ་པའི་ཐོག་ཐུགས་ཀར་

དྲོད་བྱིའུ་དྲོད་ཙམ་ཡོད་པ་དེ་ཕྱིས་རབ་བྱུང་བཅོ་ལྔ་བའི་མེ་སྦྲུལ་ལོར་རྒྱ་

ཡི་དགྲ་དམག་ཕིང་ཧ་དས་གཏོར་བཅོམ་སྐབས་སྐུ་ལ་སྟ་གྲི་བརྒྱབ་པའི་

སྐྱོན་ཆེར་ཤོར་ཡང་ལོ་ཤས་མཚམས་ཤ ལ་མེད་དུ་གྱུར་པའི་སྐུ་བྱིན་ཆེན་

ཉེ་སྲས་བརྒྱད་ཀྱིས་བསྐོར་བ་དང་། ཆོས་རྒྱལ་ཀྲི་ཀྲིའི་ཐུགས་དམ་གྱི་རྟེན་

བྱམས་པ་ཆོས་འཁོར་མ་སྔོན་དགོན་གནས་སྤོ་སྐབས་རྟེན་འགངས་ཅན་

རྣམས་གདན་ཞུས་སྐབས་འཕུར་འོངས་པ་ཡིན་པར་གླེང་བའི་སྟོན་པ་

འཕུར་བོྱན་མ་རྒྱུ་སྨན་འདམ་ལས་བྱས་པ་མཐོ་གང་ཙམ་ཡོད་པ། གཞན་

ལི་མ་དང་གསེར་ཟངས་ཙན་དན་དཀར་དམར་བཅས་ཀྱི་སྐུ་སྨོས་ཀྱིས་མི་

ལང་བ་ཡོད་འདུག་ཀྱང་སྐུ་དང་རྟེན་དེབ་མ་བཞུགས་སྟབས་ཇི་བཞིན་མ་

ཤེས། གསུང་རྟེན་དུ་གསེར་བྲིས་དང་དངུལ་བྲིས་གཡུ་བྲིས་སྐྱ་བྲིས་སགོས་

ཀྱི་གསུང་རབ་བཀའ་བསྟན་བཅསོ་བསྡམོས་པདོ་སྟངོ་ལྷག་དང་། ཐགོ་མའི་

ལྷ་ཁང་སྟེང་དུ་སྨན་འདམ་ལས་གྲུབ་པའི་ལམ་རིམ་བླ་བརྒྱུད་ཆ་ཚང་བོྱན་

ལེགས་ཁྲུ་གང་ངོ་མཚར་ཅན་སོགས་ཆེས་མང་། ཐུགས་རྟེན་དུ་ཁ་རགས་

སྒོམ་ཆེན་གྱི་སྐྱེ་བ་མཁར་སྟེང་རབ་འབྱམས་པ་ཚུལ་ཁྲིམས་དོན་འགྲུབ་ཀྱི་

སྐུ་དམར་གདུང་བཞུགས་པའི་མཆོད་སྡོང་གཙོས་སྐུ་གདུང་ཆ་བརྒྱད་དང་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

བཀའ་གདམས་མཆོད་རྟེན་གྲངས་མང་།  གྱང་ངོས་སུ་ལྡེབས་རིས་སྟོན་པ་

གཙོ་འཁོར་དང་སངས་རྒྱས་བྱང་སེམས་སོགས་ཀྱི་སྐུ་བརྙན་ཆོས་རྒྱལ་ཕྱི་

ནང་གསང་གསུམ་གྱི་སྐུ་བརྙན་བཅས་མཐའ་ཡས་པ་ཡོད། ཕྱིས་སུ་འདུ་

ཁང་རྙིང་པ་ཞིག་ཡོད་པ་དེ་ལ་ཀ་རིང་གཉིས་དང་ཀ་ཐུང་སོ་བཞི་ཡོད། དེ་

ནི་རག་ར་སྐྱེ་ཕྲེང་གསུམ་པ་ཁྲི་ཆེན་ནས་བཞེངས། དེ་སྐབས་དགོན་གྱི་

སྲུང་མ་དཔལ་མགོན་བྲམ་གཟུགས་ཡིན་པར་གྲགས། ནམ་ཞིག་ཏུ་འདུ་

ཁང་ཀ་རིང་ཐད་ཀར་ཐོག་འཕར་བརྩེགས་ཡོད་པ་དེ་ལོག་གྲབས་བྱེད་

སྐབས་བླ་མ་རག་ར་མཆོག་ནས་ཚོགས་ལམ་སང་གྲོལ་དགོས་ཞེས་གསུང་

བརྡ་འབོྱར། དེ་ནས་ཚོགས་གྲོལ་ནས་གནས་བརྟན་བགྲེས་སོང་རྣམས་སྒོ་

འཕོྱར་འགོ་ཏུ་ཕེབས་མ་ཚར་གོང་དཔལ་མགོན་བྲམ་གཟུགས་ནས་ཕྱག་

གཡས་གཡོན་གཉིས་ནས་ཀ་རིང་གཉིས་བཟུང་བ་དགེ་འདུན་རྣམས་ཀྱི་

མཐོང་ཆོས་སུ་གྱུར། དེ་ནས་མི་རིང་བར་ཐོག་འཕར་དེ་ཞིག་པར་གྲགས། 

དེ་རྗེས་ཙམ་ནས་བྲམ་གཟུགས་སྔར་ལྟར་བསྟེན་ཐོག་ལྷ་མོ་དམ་ཅན་རྒྱལ་

པོ་མེ་ལོང་གདོང་ཅན་གསུམ་གཙོ་བོར་བྱས། དམ་ཅན་ནི་རྟ་ཚག་བསྟན་

པའི་མགོན་པོ་དེ་ཉིད་ཀྱིས་ཆེད་དུ་གཙོ་བོར་བསྟེན་ཏེ་ཁོང་གིས་བསྐང་

གསོ་ཡང་བརྩམས་ཡོད། རྒྱལ་པོ་ནི་སྔར་སྟག་ཤོད་ཅེས་པའི་ཁམས་ལུང་

པ་དེ་ཡི་གཞི་བདག་ཅིག་ཡིན། སྐབས་ཤིག་ཏུ་དཔའ་ཤོད་དགོན་གྱི་གྲྭ་

བ་ཞིག་ལུང་པ་དེ་རུ་འབྱོར། སྟག་ཤོད་བུ་མོ་པད་མ་མཚོ་ཞེས་མཁའ་འགྲོ་

མ་ཞིག་ཡོད་པ་དེའི་གསང་ཆབ་ཀྱིས་བྲིས་པའི་བརྒྱད་སྟོང་པའི་གླེགས་

བམ་གསེར་བྲིས་མ་ཞིག་གྲྭ་པ་དེས་ཁུར་ནས་དཔའ་ཤོད་དགོན་དུ་ཕེབས། 



རཀ་ར་ཐུབ་བསྟན་ཆོས་དར་གྱིས་མཛད།

རྒྱལ་པོ་ཡང་བརྒྱད་སྟོང་པའི་གླེགས་བམ་ལ་ཆགས་ནས་གྲྭ་བ་དེའི་རྗེས་

སུ་འབྲངས་ནས་དཔའ་ཤོད་ལ་འབྱོར་སྐབས་དེ་དུས་དགོན་གྱི་སྲུང་མ་

བྲམ་གཟུགས་ཡིན་ཀྱང་རག་ར་ཁྲི་ཆེན་དགོན་དུ་བཞུགས་ཡོད་སྐབས་

ཁེལ་ནས་ཁོང་གིས་བཀའ་བསྒོས་དམ་བཞག་མཛད་ནས། དགོན་གྱི་སྲུང་

མར་བསྐོས་ནས་བསྐང་གསོ་ཡང་བརྩམས་ཡོད། ལོ་རྒྱུས་དེ་ནི་དཔའ་ཤོད་

དགོན་གྱི་དགེ་འདུན་བགྲེས་སོང་རྣམས་ཀྱི་ཞལ་རྒྱུན་ལྟར་བཀོད་པ་ཡིན་

ནོ། །

འདི་ནས་དཔའ་ཤོད་གྲྭ་དགོན་གཉིས་ཀྱི་སྐོར་རང་གིས་གང་

ངེས་དང་། རྒན་རིན་པོ་ཆེ་ངག་དབང་དཔལ་ལྡན་མདུན་ནས་གང་ཤེས་

འདིར་ཅུང་ཟད་བཀོད་པ་ནི། རང་ཉིད་བྱིས་པ་ལོ་གཞོན་སྐབས་དཔའ་

ཤོད་དུ་ལོ་གཉིས་ལ་ཉེ་བར་བསྡད་ཀྱང་ལོ་ན་ཕྲ་བས། དཔའ་ཤོད་ལྷ་སྡེ་མི་

སྡེའི་སྐོར་དང་། མངའ་ཁོངས་ཀྱི་ཡུལ་སྐོར་ཞིབ་ཆ་མི་ཤེས་ཀྱང་། དཔའ་

ཤདོ་བསམ་གྲུབ་བདེ་ཆེན་གླིང་གི་སྐརོ་གངོ་དུ་བླ་རབས་ཕྲན་བུ་གསལ་བ་

ལྟར་དང་། གྲྭ་དགོན་གཉིས་ཀྱི་འདོན་ཆོས་སྤྱོད་ཆོ་ག་ཕྱག་ལེན་དགོན་

པའི་སྒྲུབ་མཆོད་སོགས་ཀྱི་སྐོར་ཕྲན་བུ་གསལ་བར་བཀོད་ན་ནི། རང་ཉིད་

ལོ་ངོ་བཅུ་དགུ་ཙམ་ལ་ཕ་བཀྲས་མཐོང་ས་དབང་དམ་པྋ་གོང་ས་བཅུ་

གསུམ་པ་ཆེན་པསོ་མད་ོསྨད་སྤྱི་ཁྱབ་ཏུ་བསྐ་ོབཞག་མཛད་དེ། ཕྱི་ལ་ོ༡༩༣༠ 

ལོར་རང་ཉིད་དང་། རྒན་ངག་དབང་དཔལ་ལྡན། མདུན་གཡོག་གཉིས་

བཅས་དཔའ་ཤདོ་དུ་ཆེད་གཏངོ་གནང་སྟེ། རཀ་ར་བླ་བྲང་དུ་འབྱརོ་འཕྲལ་

ནས། ཞལ་སྔ་ནས་རྒན་རིན་པོ་ཆེ་བསྟན་པ་ཆོས་གྲགས་ཡོངས་འཛིན་དུ་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

བསྟེན་ཏེ། ཁ་དོག་དཀར་དམར། ཐལ་ཕྲེང་སོགས་སློབ་སྦྱོང་དང་། རྒྱན་

འཇུག་བློ་འཛིན་འགོ་བཙུགས། དེ་དུས་དགོན་པར་མཚན་ཉིད་བཤད་གྲྭ་

ཚུགས་ནས་རིང་བོར་སོང་མི་འདུག་ཅིང་། ཕར་ཕྱིན་ཡན་གྱི་འཛིན་གྲྭ་མི་

འདུག དེ་རྗེས་མི་རིང་བར་ཀུན་གླིང་ཛ་སག་བསྟན་པ་དབང་ཕྱུག་ནས། 

འབྲས་སྤུངས་སྒོ་མང་བསམ་བློ་ནས་ཁལ་ཁ་དགེ་བཤེས་ཆོས་གྲགས་

མཚན་ཉིད་དགེ་རྒན་དུ་གདན་ཞུ་བྱས་སོང་ཞིང་། སྐབས་དེར་ཞལ་སྔ་

ནས་བསྟན་པ་ཆོས་གྲགས་དགོན་པའི་མཁན་པོ་ཡིན་ཞིང་། དེ་རྗེས་སུ་

ཡིན་མ་ངེས། དཔའ་ཤོད་དགོན་པར་མཚན་ཉིད་བཤད་གྲྭའི་ཐོག་ཏུ། བདེ་

གསང་འཇིགས་གསུམ་གྱི་སྒྲུབ་མཆོད། ལྷ་མགོན་ཆོས་གསུམ་གྱི་བསྐང་

གས།ོ སྨན་བླའི་མད་ོཆགོ་རྒྱས་པ་སགོས་ཡདོ་པའི་ཐགོ་ཏུ། དཔའ་དགནོ་དུ་

ནི་འདུས་མང་ནས་དབུ་མ་རྩ་བ་ཤེས་རབ་བློ་འཛིན་བྱེད་དགོས་པའི་སྲོལ་

བཟང་ཁྱད་འཕགས་ཐོག དབྱར་གནས་ཀྱི་རིང་ལ་འཆར་ཅན་དགོང་དྲོ་

དགེ་འདུན་རྣམས་གསུང་མཐོན་པོས་རྩ་ཤེས་ཞལ་འདོན་མཛད་བཞིན་དུ། 

ཞབས་སྐརོ་མཛད་ཅིང་དགག་དབྱེ་མ་མཛད་གངོ་ཙམ་ལ་དགནོ་པའི་ཤར་

ཕྱོགས་སུ་ཤེར་སྙིང་བདུད་བཟློག་དང་ཆོས་མཐུན་རྫོགས་སོ་འདེབས་པ་

ཞེས། སློབ་དཔོན་ཀླུ་སྒྲུབ་ཀྱིས་ཞེས་པ་ནས་རྩ་བ་ཤེས་རབ་རྫོགས་སོ་ཞེས་

གསུང་མཐོན་པོས་རྫོགས་སོའ་ིསྒྲ་སྒྲོག་ཅིང་། དགོན་པ་འདིར་གར་འཆམ་

མཛད་སྲོལ་མི་འདུག་ཀྱང་། སྔ་དྲོ་ཅིག་ལ་ལྷ་སྲུང་ཚང་མའི་འབག་དང་། 

འཆམ་གསོ་གྱནོ་ཏེ་སེར་སྦྲེང་དུ་ཕེབས་སྲལོ་འདུག་པ་ནི། བྱམས་པ་གདན་

འདྲེན་གྱི་སྐབས་སུ་ཡིན་མིན་གསལ་བོ་མི་དྲན། དགོན་པའི་དཀོར་སྲུང་



རཀ་ར་ཐུབ་བསྟན་ཆོས་དར་གྱིས་མཛད།

རྒྱལ་པོ་མེ་ལོང་གདོང་ཅན་ཟེར་བ་དེ་ནི་དགོན་པའི་གྲྭ་བ་ལ་གཅེས་

འཛིན་ཆེ་ཞིང་། སློབ་གཉེར་བ་མང་པོ་གྲྭ་ས་ནས་ཕ་ཡུལ་དུ་འངོ་དགོས་

པའི་རྒྱུད་བསྐུལ་བྱེད་པ་ཞིག་དང་སྔར་བཙུན་ཆུང་འགས་ཚོགས་སུ་རྩེད་

མོ་རྩེད་ཐལ་ཆེས་ན། ཚོགས་གྲོལ་དུས་ལང་མི་ཐུབ་པར་གྲྭ་པ་བགྲེས་པ་

ནས་འཕྲིན་བཅོལ་བྱས་ཏེ་ང་ོཆེན་ཞུས་ན་གྲོལ་འགྲོ་བ་ཡོད་ཟེར། རང་ཉིད་

འབྲས་སྤུངས་སུ་དགེ་བཤེས་གཏོང་སྒོའ་ིསྐབས། ཞོགས་པ་ཁ་ཏོན་གྱི་

སྐབས་གཉིད་ཕྲན་བུ་ཁུག་སྟེ་སད་ནས་ཟ་ཟིར་སྐབས། དཔའ་ཤོད་ཀྱི་མེ་

ལོང་གདོང་ཅན་གྱི་འབག་སྣ་ཆེན་ཞིག་ཡོད་པ་དེ་འདྲ་བ་ཞིག་གྲྭ་ཆས་

མེད་པར་ཕྱོགས་ཆས་སྣམ་བུ་དམར་པོའ་ིགོས་གྱོན་པ་མདུན་གྱི་ཀ་བ་ལ་

བསྙེས་ནས་གཉིད་ཁུག་པ་ཞིག་མཐོང་ནས་ང་རང་གཉིད་སངས།དེ་བས་

དཔའ་ཤོད་གྲྭ་ཚང་འགྲོ་ཕན་དར་རྒྱས་གླིང་ནི་ཀུན་གླིང་རྟ་ཚག་རིམ་བོྱན་

གྱི་གསུང་ཞབས་པ་ལྟ་བུ་ཡིན་ཅིང་ཆོ་ག་ཕྱག་ལེན་ཤིན་ཏུ་བཟང་། བདེ་

གསང་འཇིགས་གསུམ་གྱི་སྒྲུབ་མཆོད་དཔྱིད་ཐོག་གནས་བརྟན་ཕྱག་

མཆོད་རྒྱས་པ་རྒྱལ་དབང་ལྔ་བའི་གསུང་ལྟར་དང་། ཟླ་བ་ལྔ་པའི་ནང་། རྟ་

ཚག་སྐུ་ཕྲེང་བཅུ་གཅིག་པ་སྐལ་བཟང་བསྟན་པའི་སྒྲོན་མེས། དཔལ་

འབར་གྲུབ་ཆེན་རིག་འཛིན་ཆེན་པ་ོཨ་ོརྒྱན་དྲག་སྔགས་གླིང་བ་ལ་ཞུས་པ་

ལྟར། རིག་འཛིན་གྱི་སྒྲུབ་མཆོད་གསར་འཛུགས་བསྐྱངས་ཏེ། དེའི་དབང་

དང་ཆོ་ག་གར་འཆམ་སོགས་རྒན་རིན་པོ་ཆེ་ངག་དབང་དཔལ་ལྡན་ལ་

བཀའ་འཁྲིད་མཛད་དེ། རྒན་རིན་པ་ོཆེ་གྲྭ་ཚང་གི་འཆམ་དཔནོ་ལ་ོབཅ་ོལྔ་

མཛད་རིང་ལ་སྒྲུབ་མཆོད་འདིའི་སློབ་དཔོན་དང་གར་དཔོན་མཛད། དེ་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

དུས་རང་ལོ་ཕྲ་བས་རྒན་རིན་པོ་ཆེ་མེད་ན་སྡོད་མི་ཚུགས་པས། སྒྲུབ་

མཆོད་ཀྱི་རིང་ངེད་རང་དང་བཙུན་ཆུང་གཉིས་བཅས་རྟ་ཚག་རིན་པོ་

ཆེའི་མཛད་སྒོ་གནང་ཡུལ་ཚོམས་ཆེན་ཞིག་ཡོད་པ་དེར་རྩེད་མོ་རྩེ་ནས་

སྡོད་ཅིང་། འདུ་ཁང་དུ་རྒན་རིན་པོ་ཆེས་དབུས་ཚོགས་ཡོངས་ཉིན་གང་

པོའ་ིརིང་ཞལ་འདོན་དང་སྐབས་སྐབས་སུ་དཀྱིལ་འཁོར་གྱི་མཐར་འཆམ་

འཁྲབ་དགོས་པའང་འདུག སྒྲུབ་པའི་རིང་ལ་ཉིན་ལྟར། རྡོ་རྗེ་གྲོ་ལོད་དང་

གིང་འཆམ་སོགས་ལའང་ལྟད་མོས་ཡེངས་ཏེ་དེའི་རིང་སྐྱིད་སྣང་གིས་

དུས་འདས། བོད་ཟླ་ལྔ་པའི་ཚེས་དགུའམ་བཅུ་ལ་ཚོགས་ཡོངས་ནས་གྲྭ་

ཚང་གི་འདུ་ཁང་དབུས་མའི་རོྡ་གཅལ་དུ་མཆོད་གར་མཛད་ཅིང་། མཐའ་

དབུས་སྒྲུབ་མཆོད་མཇལ་མི་སྐྱེ་བོ་མང་པོ་འདུས་ཏེ། སྐབས་འདིར་འབག་

གྱོན་པ་སོགས་མེད་པར་དབང་ཆས་དང་ཌ་རུ་དྲིལ་བུ་བསྣམས་ནས་ཞལ་

འདོན་སྦྲགས་མ་ཉིན་གང་རིང་གར་འཆམ་ཡུན་རིང་མཛད་སྲོལ་འདུག 

སྒྲུབ་མཆོད་ཀྱི་རིང་ལ་སློབ་དཔོན་རིན་པོ་ཆེའི་སྐུ་གསུང་ཐུགས་ཀྱི་རྟེན་

ཡང་བཙུགས་ཏེ་གསུང་གི་རྟེན་དེ་ནི་སློབ་དཔོན་བཻ་རོ་ཙ་ནའི་ཕྱག་བྲིས་

ཡིན་ཟེར་བ་ཤིང་ཏཱ་ལའི་ལོ་མར་བྲིས་པའི་རྒྱ་དཔེ་རྙིང་མ་བྱིན་ཅན་ཞིག་

འདུག ཟླ་བ་ལྔ་བའི་ཚེས་བཅུ་བཞི་དང་བཅོ་ལྔ་ཉིན་འཛམ་གླིང་སྤྱི་བསང་

མཛད་སྲོལ་ལྟར། དཔའ་ཤོད་ཕྱག་མཛོད་དང་བླ་བྲང་ཞབས་གྲས་དགོན་

པའི་ལས་སྣེ་ཆེ་གྲས། ངེད་རང་བཅས་དཔའ་རྒྱལ་གྱི་རི་མགོར་བསང་

གསོལ་ལ་འགྲོ་དགོས་འདུག་པས། ངེད་རང་སྣང་བ་ཡངས་པའི་རྐྱེན་གྱིས་

ལས་སྣེ་སོགས་དང་མཉམ་དུ་མ་བསྡད་པར། རི་བལྟས་ལ་སོང་བས་དཔའ་



རཀ་ར་ཐུབ་བསྟན་ཆོས་དར་གྱིས་མཛད།

རྒྱལ་གྱ་ིལྷོ་ཕྱོགས་ཀྱི་ལྗོངས་ནི་ཤིན་ཏུ་མཛེས་ཤིང་། མཚོ་ཕྲན་ཆུང་བ་མང་

པོ་དང་དེའི་ནང་མཚོ་གཅིག་ནི་རི་གཏོར་མ་འདྲ་བ་ཞིག་གི་མདུན་དུ་

ཡོན་ཆབ་ལྟར་ཤིན་ཏུ་ཡིད་དུ་འངོ་བ་ཞིག་འདུག དེ་ལོ་མཚོ་ནག་ཟེར་བ་

ལྷ་མོའ་ིབླ་མཚོ་ཧ་ཅང་བཀའ་གཉན་པོ་ཞིག་ལ་མཚོ་མཇལ་ཡང་སྟོན་ཟེར་

བ་དེར་འགྲོ་རྒྱུ་ཡིན་ཡང་། དེ་དུས་སྤོམ་འདའ་བུ་སྟོབས་རྒྱལ་གྱིས་གཞུང་

ལ་ངོ་རྒོལ་ཞུས་ཟེར་བའི་འུར་གྱིས་འགྲོ་མ་ཐུབ་ཀྱང་། ནུབ་ཕྱོགས་སུ་རེ་

མཚོ་ཁ་ཟེར་བར་མཚོ་གཅིག་དང་རཀ་རའི་བླ་བྲང་ཁང་ཆེན་གཅིག་ལས་

གཞན་ནི་འབྲགོ་དུས་ཡིན་ཅིང་དེར་གུང་སེང་ལྟ་བུ་བྱས། ཞགོས་པ་འབྲགོ་

ཕྲུག་འགའ་དང་མཉམ་དུ་རི་མགོར་རྩེད་མོ་རྩེ་བར་འགྲོ་དུས། རི་མགོར་

ཨུཏཔ྄ལ་སྔོན་པོ་ཟེར་བའ་ིམེ་ཏོག་མང་ཞིང་གོམ་པ་ལྔ་དྲུག་རེའི་ས་ལ། ཤ་

མོ་གསེར་ཤ་བྱིས་པའི་ལག་མཐིལ་ཙམ་རུབ་བེར་འདུག་པས། འབྲོག་ཕྲུག་

གཅིག་གིས་མེ་ལྕགས་ཀྱིས་ལྕི་བའི་མེ་སྦར། དེའི་སྟེང་དུ་ཤ་མོ་བཞག གང་

འཚམས་ནས་སེར་ཤ་དེ་བཙིར་ཏེ་ཆུ་ཕྱིར་བཏོན། དེའི་སྟེང་དུ་མར་ཚྭ་རྩམ་

པ་བླུགས་ནས་ཧ་ཅང་ཞིམ་པོ་ཞིག་འདུག གསེར་ཤའམ་ཤ་མོ་དེ་རིགས་ནི། 

རི་པིན་དང་ཡུ་རོབ་ལ་རིན་གོང་ཤིན་ཏུ་ཆེ། དེ་ནས་སྐུ་ལྷ་ཟེར་བའི་གནས་

རི་ཞིག་མཇལ་བར་ཁྲིད་བྱུང་བས། རིའི་འདབས་སུ་འབྱརོ་བ་དང་། གངས་

བཞུར་བའི་ཆུ་སྣ་བབས་ཡོང་འདུག་པས། ཚང་མས་རྟེན་འབྲེལ་བཟང་

ཟེར། མཚམས་རེ་རྒྱག་བརྔན་ལྷ་བསང་གཏོང་དགོས་པའི་ཁྲལ་ཕོག་ནས་

ཉིན་གང་རྒན་རྣམ་གཉིས་ལྷན་རྒྱས་འདོན་པ་བཏོན་དགོས་པས་ངལ་ཙམ་

བྱུང་། དེ་རྗེས་སོག་རུག་མའམ་སོ་རུག་མའི་འབྲོག་པས་མི་རྒྱུག་ལྟ་བུའི་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

རྩལ་འགྲན་ནས་གཟིགས་མོ་འབུལ། རཀ་རའི་མངའ་ཁོངས་འབྲོག་པ་ཕོ་

མོ་བླ་མ་མཇལ་བར་འངོས་དུས། དང་པ་ོཕྱག་འཚལ། དེ་ནས་མདུན་དེར་

གཞགོས་ཕབས་ནས་ཉལ་ཏེ་གཏམ་གླེང་། རྒན་ངག་དཔལ་ཐུགས་རྒྱ་ཡངས་

ཤིང་རྒྱུས་ཆེ་བས་ཁོང་ཚོ་མཉམ་དུ་བཀའ་མོལ་གྱིས་དུས་འདའ། འབྲོག་མོ་

ཚོས་རང་གི་བྱིས་པ་ལ་དེ་ཉིད་དུ་ནུ་མ་བསྣུན་ནས་འ་ོམ་སྟེར། མཁས་ཚུལ་

མཛེས་ཆོས་གང་ཡང་མི་ཤེས་པའི་རང་བཞིན་གྱི་གཤིས་ལུགས་བཟང་བ་

ཞིག་མཆིས། སྟནོ་མཚམས་ནས་དཔའ་ཤདོ་དུ་ཤིང་ཐགོ་རིགས་མང་དུ་ཐནོ། 

དཔའ་ཤོད་དགོན་པའི་ཤར་ལྷོའ་ིཕྱོགས་སུ་ཆུ་ཚོད་གཅིག་གཉིས་སོང་ན། 

རོང་ཡུལ་ལྟ་བུར་སླེབ་ཅིང་། ཡུལ་དེ་སྣེ་ཟིན་ཙམ་ན་མེ་ཏོག་ར་བ་ཟེར་

བའི་རི་ཁྲོད་ཀུན་གླིང་རིན་པོ་ཆེའི་སྤྲོ་ཁང་ལྟ་བུ་ཧ་ཅང་སྐྱིད་པ་ཞིག་

འདུག དེ་ནས་ཅུང་ཟད་སོང་ན་སྐྱིད་དམ་དཔྱིད་ཟེར་བའི་ཡུལ་དེར་

སླེབས། རྒྱལ་མ་ོརྔ་ཆུ་འབབ་ཡུལ་ས་རངོ་ཡིན། དེར་ཤིང་འབྲས་རིགས་ཤིན་

ཏུ་མང་། ལྷག་པར་རྒུན་འབྲུམ་དམར་མོ་ཧ་ཅང་སྤུས་ལེགས་ཤིག་ཐོན། སོ་

ནམ་པ་ཚོ་ནས་གྲྭ་དགོན་གཉིས་ཀྱི་འདུས་མང་ལ་རྒུན་འབྲུམ་སིལ་ར་རེ་

འབུལ་སྲོལ་འདུག རྒུན་འབྲུམ་དེའི་ཕྱི་ཤ ན་ལ་ཐལ་བ་བསྒོས་པ་ལྟ་བུ་མཐེ་

བོང་ལས་ཆུང་ཙམ་ཤིན་ཏུ་མངར་བ་ཞིག་འདུག་ཅིང་། ཐོག་མར་ཡུ་རོབ་

ཏུ་མ་སླེབས་བར་དེ་འདྲ་གར་ཡང་མ་མཐངོ་ཞིང་། གངོ་ཡང་ཆེ་ཙམ་འདུག 

དེ་ནས་འ་ོསེ་ཟེར་བ་ཤིང་ཏོག་དམར་པོ་ཤིན་ཏུ་ཞིམ་པ་ཞིག་དང་སེའུ་ཟེར་

བ་ཞིག་ཀྱང་འདུག དཔྱིད་དུས་དེ་འདྲ་ཕྱོགས་གཅིག་ཏུ་གྲོ་ཞིབ་ལྟར་

བརྫིས་ནས་དགུན་ཁར་ཡང་བཟའ་ཟེར། དེ་འདྲའི་སྐབས་ཤིག་ལ་བར་



རཀ་ར་ཐུབ་བསྟན་ཆོས་དར་གྱིས་མཛད།

སྐབས་གཅིག་དགོན་པའི་ཚོགས་སུ་ཆང་ལན་གཅིག་དྲང་བའི་སྲོལ་ཡོད་

ཟེར། ཞལ་སྔ་ནས་བསྟན་པ་ཆསོ་གྲགས་ཕེབས་པ་ནས་སྲལོ་དེ་རྒྱུན་བཅད་

པར་མཛད་དེ། དེའི་ལ་ོརྒྱུས་ཙམ་དུ་བསྐང་གས་ོཆེན་མ་ོདེའི་སྐབས། བདུད་

ཨ་ཁྱུང་རྒྱལ་པོས་དཔའ་ཤོད་ལྷོ་ཕྱོགས་ཀྱི་རི་མགོ་ནས་དགོན་པ་ལ་བལྟས་

ནས། དགེ་འདུན་གྱི་ཁྲིམས་ཇི་འདྲ་འདུག་ལྟ་དུས་དགོན་པར་ཆང་དྲངས་

པ་མཐངོ་ནས་ཁངོ་འདདོ་པ་ཚིམས་ནས། གནདོ་པ་མི་བྱེད་ཟེར། དེ་བཞིན་

འབྲས་སྤུངས་ཞོགས་སྟོན་ལ་ལྷ་ས་བས་འབྲས་སྤུངས་ཞོ་སྟོན་ཟེར། དགོས་

པ་ནི། དབྱར་གནས་སྐབས་བདུད་ཅིག་གིས་འབྲས་སྤུངས་ནུབ་རི་ནས་ལྟ་

དུས། དེའི་ཞོགས་པ་ཚོགས་ཆེན་མང་ཇ་ལ་གྲྭ་པ་རེར་ཞོ་དྲངས། དེའི་སྟེང་

དུ་ཁྲག་ཏོག་ཙམ་བླུགས་པ་དེ་མཐོང་ནས་བདུད་དེས། ད་འགྲིགས་ཟེར་

ནས་གནོད་མི་བསྐྱལ་ཟེར་བས། ཞོ་སྟོན་ཟེར་བ་ཡིན་ཞེས་ཡོངས་གྲགས་

སུ་བརྗོད་ཀྱང་། དེའི་ཞོགས་པ་དགེ་འདུན་རྣམས་ལ་ཞོ་ལྟ་ཞོག་མང་ཇ་

འཕར་མ་ཞིག་ཀྱང་མེད། དེ་ཉིན་མར་ངོའ་ིགས་ོསྦྱངོ་དང་། ཡིན་རྒྱུ་ནི། དེའི་

ཞོགས་པ་ཚོགས་ཆེན་ཞལ་ངོ་གསར་པའི་ཁྲི་འདོན་གྱི་ཉིན་མོ་ཡིན་ཞིང་། 

དེའི་རྗེས་སུ་གཙང་པ་ཁང་ཚན། བསམ་བློ་ཁང་ཚན་སོགས་ལ་རྒྱ་མཁར་

བ་དང་སྐྱོར་མོ་ལུང་བས་ཉིན་གང་ལྷ་མོ་འཁྲབ་སྟེ། ཞལ་ངོའ་ིསྐུ་མགྲོན་

དང་། གྲྭ་པའི་སྦྱིན་བདག་ལ་གསོལ་སྟོན་ཞུ་བའི་ཉིན་ཡིན། གོང་གསལ་ཁ་

རྒྱུན་གཉིས་པོ་ནི་བདུད་དང་བསྟན་པ་ལ་ཁ་གཡར་བ་ཕལ་པའི་ཁ་རྒྱུན་

ཙམ་ཡིན། དཔའ་ཤོད་གྲྭ་ཚང་འགྲོ་ཕན་དར་རྒྱས་གླིང་དུ་ནི་བོད་ཟླ་བཅུ་

གཅིག་པའི་ཉི་ཤ ་དགུ་ལ་དགུ་གཏོར་ཤིན་ཏུ་རྒྱས་པ་ཧ་ཤང་། ཧ་ཕྲུག་ཨ་ཙ་



དཔའ་ཤོད་ཡུལ་དགོན་གཉིས་ཀྱི་ལོ་རྒྱུས་མདོར་བསྡུས།

ར་གཤིན་རྗེ་ཕོ་བརྒྱད་མོ་བརྒྱད། ཞྭ་ནག་གཙོ་འཁོར། ཆོས་རྒྱལ་ཡབ་ཡུམ་

བཅས་ཀྱི་འཆམ་ཡོད། ལྷག་པར་ཞྭ་ནག་གི་འཆམ་ཆས་ནག་པོ་གོས་ཆེན་

ཧ་ཅང་སྤུས་ལེགས་གསེར་སྐུད་ཀྱིས་བཏགས་པའི་རྡོ་རྗེའི་ཕྲེང་བ། སྟོད་ལྷོ་

དང་ཕོད་ཀའི་མཐར་ཡོད་པ། ཀུན་གླིང་སྐུ་ཐོག་ཅིག་གི་དུས་རྒྱ་ནག་ལ་

ཆེད་དུ་བཀའ་མངགས་གནང་བ་ཡིན་ཟེར། གྲྭ་གཞོན་འགའ་ཤས་ཀྱིས་

རྩམ་པ་འབོ་གསུམ་ལས་འཆམ་གོས་བརྗིད་ཆེ་ཞེས་འུར་ཤོད། ཞལ་འདོན་

ལྕགས་མཁར་ཡིན་པ་འདྲ། རྔ་རོལ་དུང་རྒྱ་གླིང་སོགས་ཤིན་ཏུ་གཟི་བརྗིད་

ཆེ། དེ་ནས་བོད་ཟླ་བཅུ་གཉིས་པའི་ཚེས་ཉི་ཤ ་དགུ་ཉིན་དགུ་གཏོར་ཆེན་

མ་ོལ། འཆམ་ཤིན་ཏུ་རྒྱས། འཆམ་སྣ་གངོ་གསལ་ལྟར་ལ། ཨ་ཙ་རའི་རྗེས་སུ་

དུར་བདག་བཞི། བྱ་རོག་འུག་པ་ཞྭ་ནག་གཙོ་འཁོར་གྱི་གསེར་སྐྱེམས་

འབུལ། དེའི་ཉིན་འཆམ་དཔོན་གྱིས་དཔལ་ལྡན་ལྷ་མོའ་ིའཆམ་གཙོ་བོ་

བྱེད་དགོས་འདུག ལྷ་མོ་མ་ཕེབས་གོང་དུ་དུས་བཞིའི་ལྷ་མོ་དང་། བསྟན་

མ་བཅུ་གཉིས། དེ་རྣམས་ཀྱི་རྗེས་སུ་གཞི་བདག་དཔའ་རྒྱལ་གེ་སར་གྱི་

ཆས་ཀྱིས་རྗེས་སུ་འབྲངས། ལྷ་མོ་དང་ལྷན་རྒྱས་གདོང་ཅན་གཉིས་ཕེབས་

ཏེ། སྔོན་དུ་དུས་བཞིའི་ལྷ་མོ་སོགས་ཀྱིས་བསྐོར་བའི་དབུས་སུ་དཔལ་ལྡན་

ལྷ་མོ་དང་གདོང་ཅན་གཉིས་ཀྱི་གཡས་གཡོན་དུ་འཆམ་བྱེད་བཞིན་དུ། 

དཀྱིལ་དུ་འབྱོར་མཚམས་འདོན་འཆམ་སྦྲགས་མ་ཞིག་དབུ་ཚུགས། དེ་

ནས་ལྷ་མ་ོདང་གདངོ་ཅན་གཉིས་རིམ་གྱིས་ལིངྒའི་ཕྱགོས་སུ་ཕེབས་ཏེ། དེ་

ནས་ལིངྒ་དང་ཉེ་བར་ལྷ་མོ་སྐུ་རྐྱང་ཧ་ཅང་འགྱིང་སྟབས་ཡིད་དུ་འངོ་བ་

ཞིག་མཛད་བཞིན་དུ་ཕེབས་ཏེ་ཞབས་པུས་བཙུགས་ནས་བསྒྲལ་ཆེན་



རཀ་ར་ཐུབ་བསྟན་ཆོས་དར་གྱིས་མཛད།

མཛད། དགྲ་བོའ་ིརྣམ་ཤེས་ལ་འཕོ་བ་མཛད་ཅིང་། ལྷ་མོའ་ིཞལ་ནས་ཕཻྃ་གྱི་

སྒྲ་ཆེན་པོ་ཞིག་བསྒྲགས་ཏེ། ཕྱག་གཡོན་ནམ་མཁར་འཕྱར་ཏེ་སྙིང་ཁྲག་

མཆདོ་ཡནོ་དུ་འབུལ་བའི་སྟངས་ཀ་མཛད། དེ་འདྲ་ཉམས་དང་གཟི་བརྗིད་

ཅན་གྱི་འཆམ་དཔའ་ཤོད་ཙམ་ལས་གཞན་དུ་མ་མཇལ་ཞེས་བསྒྲགས་

ཀྱང་རྫུན་དུ་འགྲོ་བ་མེད། དེ་ལོའ་ིདགུ་གཏོར་གྱི་འཆམ་དཔོན་ཡང་རྒན་

ངག་དབང་དཔལ་ལྡན་ནས་མཛད། མཇུག་ཏུ་ཤྭ་བའི་འཆམ་འཁྲུག་པ་ོཞིག་

བྱེད། དེ་ནི་སྡེ་དགེ་ནས་རྗེས་སུ་འབྲངས་ཏེ་འངོས་པ་ར་མགོ་མེ་འབར་

ཡིན་ཟེར། གཏོར་རྒྱག་སྐབས་དཔའ་ཤོད་གྲོང་ཚོ་དང་། འབྲོག་པའི་དུད་

དཔོན་རྣམས་གཟབ་སྤྲོས་འཕྱོར་པོ་གྱོན་ཏེ་འཕྱར་དར་རྣམས་འཁྱེར། 

གཟིམ་ཆུང་བ་ལྟ་བུ་དམག་མི་མེ་འདའ་འཁྱེར་བས་རྫས་མེ་འཕེན་པ་

སགོས། རྩེ་པ་ོཏཱ་ལའི་དགུ་གཏརོ་དང་མཚུངས་པའི་གཟི་བརྗིད་ཆེ། དེ་ནས་

ལོ་གསར་གྱི་མཛད་སྒོ་ལ་ཀུན་གླིང་བླ་བྲང་གཟིམ་ཆུང་ཚོམས་ཆེན་དུ། 

དབུས་སུ་ཀུན་གླིང་གི་བཞུགས་ཁྲི་གཡས་ནས་རིམ་པར་རཀ་ར་དང་། 

དཔའ་ཤོད་ཕྱག་མཛོད། དགོན་པའི་མཁན་པོ། ཕྱག་མཛོད་དགེ་བསྐོས། དེ་

ནས་ཀུན་གླིང་བླ་བྲང་གི་ཞབས་གྲས་རྣམས་འཁདོ་དེ། གར་ཕྲུག་པས་གར་

དང་རྟ་མན། སོ་ན་གཏོང་བ་སོགས་གཞུང་གི་མཛད་སྒོ་དང་འདྲ། འདི་

དག་རིགས་དཔའ་ཤདོ་གྲྭ་དགོན་གཉིས་དང་བླ་བྲང་བཅས་ཀྱི་མཛད་རིམ་

དངོས་མཐོང་ལྟར་བྲིས།། 



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

༄༅། །ཞལ་སྔ་ནས་རྒན་རིན་པོ་ཆེ་བསྟན་པ་ཆོས་གྲགས་དང་། རྒན་

རིན་པོ་ཆེ་ངག་དབང་དཔལ་ལྡན་རྣམ་གཉིས་ཀྱི་རྣམ་ཐར་ཉུང་

བསྡུས་སུ་བཀོད་པ་བཞུགས་སོ། །

ན་མོ་གུ་རུ། བསྟན་པ་རིན་ཆེན་ཐར་པའི་གླིང་ཆེན་པོར། །ཞུགས་

ཚེ་དམ་ཆོས་སྙན་པའི་དབྱངས་དང་བཅས། །གཞལ་དཀའི་ཆོས་སྦྱིན་

གྲུ་ཆར་འབེབས་མཛད་པ། །གྲགས་པའི་རྒྱལ་མཚན་འཛིན་པའི་ཞབས་

ལ་འདུད། །མགོན་དེ་བགྲང་བྱ་ཉི་ཤ ་བརྒལ་གྱི་བར། །ཁྱིམ་པའི་བརྟུལ་

ཞུགས་བཟུང་ཡང་འདོ་སྲུང་ལྟར། །ཁྱིམ་ནས་ཁྱིམ་མེད་པར་ནི་མངོན་བྱུང་

ནས། །བསླབ་གསུམ་སྡེ་སྣོད་འཛིན་པའི་བདག་པོར་གྱུར། །མདོ་སྔགས་

མཛོད་འཛིན་བསྟན་པ་ཆོས་འཕེལ་དང་། །གསེར་ཀོང་རྡོ་རྗེ་འཆང་སོགས་

གྲུབ་པ་ཡི། །ས་ལ་དབང་བསྒྱུར་ཞབས་ལས་རིམ་གཉིས་ཀྱི། །གདམས་པའི་

གཏེར་དུ་གྱུར་པ་ཁྱེད་ཀྱིས་སྐྱོངས། །

ཉེ་སྔོན་མཁན་ཁྲི་རིན་པོ་ཆེའི་ཉེ་གནས་དགེ་བཤེས་བློ་བཟང་

སངས་རྒྱས་ནས། སྒོ་མང་མཁན་པོ་སྐལ་བཟང་ལེགས་ལྡན་དང་། མཁན་

པོ་ངག་དབང་ཉི་མ། མཁན་ཟུར་ཞལ་སྔ་ནས་བསྟན་པ་ཆོས་གྲགས་བཅས་

ཀྱི་རྣམ་ཐར་རེ་དགོས་ཚུལ་གསུངས་འདུག་ཀྱང་། ཁོང་རྣམ་གཉིས་ཀྱི་ལོ་

རྒྱུས་ཞུ་རྒྱུ་མེད་མོད། ཞལ་སྔ་ནས་རྒན་རིན་པོ་ཆེ་བསྟན་པ་ཆོས་གྲགས་

ཀྱི་རྣམ་ཐར་ཞལ་ནས་དངོས་ཐོས་ཕྲན་བུ་དང་། རྒན་ངག་དབང་དཔལ་



རཀ་ར་ཐུབ་བསྟན་ཆོས་དར་གྱིས་མཛད།

ལྡན་ནས་ཇི་ཐོས་ལྟར་ལྷང་ཙམ་འགོད་པ་ནི། དེ་ལ་བདག་གི་དྲིན་ཅན་

དགེ་བའི་བཤེས་གཉེན་བསྟན་པ་ཆོས་གྲགས་དཔལ་བཟང་པོ་ནི། དཔའ་

ཤོད་ཕྱོགས་སུ་འཁྲུངས་ཀྱང་། ཡབ་ཡུམ་གྱི་མཚན་དང་། ས་ཡུལ་གང་

ཡིན་དེ་དུས་རང་ཉིད་ལོ་ན་ཧ་ཅང་ཕྲ་བས་བཀའ་འདྲི་ཞུ་རྒྱུ་མ་བྱུང་བར་

ལུས་མོད་ཀྱང་། དྲན་པ་མ་ཉམས་ཙམ་ནས་དགེ་བའི་བཤེས་གཉེན་ཀྱི་

བྱུང་བ་ཡི་གེར་འབྲི་བའི་སྐལ་བ་རྙེད་དེ། བརྗོད་པར་བྱ་བ་ནི། རྒན་རིན་

པོ་ཆེ་ངག་དབང་དཔལ་ལྡན་གྱི་ཞལ་ནས། རྒན་རིན་པོ་ཆེ་བསྟན་པ་ཆོས་

གྲགས་དགུང་ལོ་ཉི་ཤ ་ལྷག་གི་བར་ཁྱིམ་པའི་བརྟུལ་ཞུགས་ལ་གནས་ཤིང་

དེ་ནས་དཔལ་ཤོད་དགོན་དང་། དབུས་སུ་ཕེབས་ཏེ་འབྲས་སྤུངས་སུ་

ཆོས་ཞུགས་མཛད། གུང་རུ་མཁན་ཆེན་བསྟན་པ་ཆོས་འཕེལ་གྱི་མདུན་

ནས་དགེ་ཚུལ་སློང་གི་སྡོམ་པ་བཞེས། མཚན་ཡང་བསྟན་པ་ཆོས་གྲགས་

སུ་ཐོགས། གྲྭ་སར་སློབ་གཉེར་གྱི་ཡོངས་འཛིན་སུ་ཡིན་མ་ཤེས་ཀྱང་རིམ་

གྱིས་མཁན་ཆེན་བསྟན་པ་ཆོས་འཕེལ་གྱི་ཞབས་ལ་གཏུགས་ཤིང་། འབུལ་

སྡུད་རོྡ་རྗེ་འཆང་ཆེན་པོ་སོགས་ནས་མདོ་སྔགས་ཀྱི་ཆོས་མང་དུ་གསན་

ཏེ་རྗེས་སུ་མཁན་ཆེན་རིན་པ་ོཆེས་ཐུགས་ཀྱིས་ཉེ་བར་བཟུང་ཏེ་བླ་བྲང་དུ་

ནམ་འདོད་བཅར་ཆོག་པ་བྱུང་། དེ་ནས་སྒོ་མང་གྲྭ་ཚང་གི་ཆོས་གྲྭ་འགྲིམ་

བཞིན་དུ་བཀའ་རམས་སྦུག་གི་འཛིན་གྲྭར་ཕེབས་ཀྱང་། གཏོང་སྒོའ་ི

དམིགས་སྒ་ོགང་ཡང་མེད་སྟབས། ལན་ཅིག་གྲྭ་ཚང་མཁན་པའོ་ིབླ་བྲང་དུ་

ཕེབས། དེའི་ཉིན་མཁན་ཆེན་རིན་པོ་ཆེ་གཞན་ཞིག་ཏུ་ཕེབས་རྒྱུའི་ཞབས་

ཕྱིར་བཅར་ཏེ་མཁན་པོའ་ིབླ་བྲང་ནས་འདུ་ཁང་རྒྱབ་ནས་ཕེབས་སྐབས། 



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

གྲྭ་ཚང་གི་མགོན་ཁང་གི་རྩེ་ནས་ཕོ་རོག་གཅིག་གིས་སྐད་ཆེན་པོ་སྒྲོགས་

བཞིན་ལུག་ཤ་རྡོག་གཅིག་ཐོག་ཁ་ནས་གཡུགས་ཏེ། རྒན་རིན་པོ་ཆེའི་

དབུ་ལ་མ་ཕོག་ཙམ་བྱུང་བ་དང་། མཁན་ཆེན་གྱིས་བསྟན་པ་ཆོས་གྲགས། 

འདི་ཁྱེད་རང་ལ་མགོན་པོའ་ིགསོལ་རས་རེད། དོ་དགོང་ཤག་ཏུ་ཁྱེར་ནས་

ཐུག་པ་ཅིག་འཐུངས། ད་ཁྱེད་རང་གི་གཏོང་སྒོ་འགྲིག་འགྲོ་གི་རེད་ཅེས་

བཀའ་སྩལ་བྱུང་གསུངས། དེ་ནས་ས་དཀར་ཆོས་ཐོགས་ཚུགས་སྐབས་

སུ། གཏོང་སྒོའ་ིདམིགས་ཡུལ་གང་ཡང་མེད་ཀྱང་། ཆོས་གྲྭ་ཆད་མེད་དུ་

འགྲིམས་གསུངས། གཏོང་སྒོའ་ིདམིགས་ཡུལ་གང་ཡང་མེད་པའི་སེམས་

ཁྲལ་ཡོད་བཞིན་པའི་ངང་། ནུབ་གཅིག་སྐུ་རིམ་ལ་སྒྲོལ་མ་གསུངས་སྐབ་

ཟླ་བཀྲག་ཀྱང་ཤིན་ཏུ་གསལ་བ་ཞིག་འདུག་ལ། སེམས་ཁྲལ་གྱིས་ཧ་ཅང་

སྐྱོ་ནས་མིག་ཆུ་ལྷུང་བཞིན་དུ་སྒྲོལ་མ་འདོན་བཞིན་ཟླ་གམ་འོག་ནས་

ཆོས་གྲྭའི་བྱེ་མ་ཕུར་ཕུར་བཏང་བར་གང་འཚམས་ནས་ལག་ཏུ་རོྡ་འཇམ་

པོ་ཞིག་ལ་འབར་འབུར་ཕྲན་བུ་ཡོད་པ་ཞིག་ཚོར་ཏེ། ཟླ་འདོ་དུ་དེ་ལ་ལྟ་

དུས། ཨ་རང་བྱོན་གསལ་པོ་ཡོད་པ་ཞིག་འདུག་པས། ད་དོན་འགྲུབ་སོང་། 

རྗེ་བཙུན་སྒྲོལ་མས་ང་ལ་སེམས་གསོ་དབུགས་དབྱུང་མཛད་པ་ཨ་ཡིག་གི་

རྣམ་པར་བསྟན་པ་རེད་སྙམ་དགའ་བ་ཆེན་པ་ོབྱུང་། དེ་སུ་ལའང་མ་བཤད་

པར་ཤག་ཏུ་ཁྱེར་གསུངས། འནོ་ཀྱང་མཁན་པོ་རིན་པོ་ཆེ་ལ་ནི་ངེས་པར་

ཞུས་གནང་ཡོད་ངེས། དེ་ནས་རྗེས་སུ་རྡོ་དེ་རྒན་རིན་པོ་ཆེ་ནས་ཀུན་གླིང་

རྟ་ཚག་སྐལ་བཟང་བསྟན་པའི་སྒྲོན་མེའི་འདྲ་སྐུ་ཅིག་བཞེངས་ཏེ། དེའི་

སྐུའི་མགྲིན་པའི་ཐད་དུ་ཕུལ་ཡོད་ཅེས་གསུངས། འདྲ་སྐུ་ཁང་ཚན་དུ་



རཀ་ར་ཐུབ་བསྟན་ཆོས་དར་གྱིས་མཛད།

ཀུན་གླིང་རྟ་ཚག་རིན་པོ་ཆེའི་བཞུགས་ཁྲིའི་གཡོན་གྱི་ཕྱོགས་སུ་བཞུགས་

སུ་གསོལ་འདུག  དེ་ནས་ཆོས་མཚམས་ལ་རྒན་རིན་པོ་ཆེ་འབྲས་སྤུངས་

གླིང་སྐོར་ཞིག་ལ་ཕེབས་ཏེ་འདི་སྐད་གསུངས། ང་འབྲས་སྤུངས་རོྡ་བཅལ་

ལ་སླེབས་དུས། གྲྭ་བ་གཟན་ཤམ་ལེགས་ཙམ་གྱོན་པ་རྟ་ཁྲིད་ནས་འངོ་བ་

ཞིག་གིས། རྒན་ཁྱེད་རང་ག་ནས་ཡིན་ཟེར་བས། ང་གུང་རུ་བ་ཞིག་ཡིན། 

སྐོར་བ་ལ་འགྲོ་བ་ཡིན་གསུངས་པར། དེས་ང་ཁང་ཚན་ལ་འགྲོ་དགོས་

ཡོད། རྒྱུས་ཡོད་ཅིག་བྱེད་རོགས་ཟེར་བས། དེ་ཆོག་ཅེས་ངེད་གཉིས་ཕན་

ཚུན་གཏམ་གླེང་བཞིན་དུ་འགྲོ་སྐབས། དེས་གྲྭ་ཚང་ལ་བསྙེན་བཀུར་ཞིག་

ཀྱང་ཞུ་དགོས་ཡོད་སོགས་ཟེར། དེ་ནས་གྲྭ་བ་ཆོས་མཛད་དེས་ཁྱེད་རང་

དགེ་བཤེས་གཏོང་རྒྱུ་ཡིན་ན། ད་རེས་ངའི་བསྙེན་བཀུར་ཞུ་རྒྱུ་དེ་གོ་ཉིས་

ཆོད་བྱུང་སོང་ཟེར་ནས། ཁོང་གི་བསྙེན་བཀུར་དེ་ངའི་དགེ་བཤེས་གཏོང་

སྒོའ་ིསྦྱིན་བདག་བྱས་སོང་བས། ཆོས་མཛད་བཀའ་དྲིན་ཆེ་ཞེས་ཡང་ཡང་

གསུངས། མཁན་ཆེན་གྱི་བཀའ་ལྟར་མཚན་རྟགས་གླིང་བསྲེ་དཀའ་བཅུ་

མཛད། རྒྱུད་སྟདོ་ལ་ཆསོ་ཞུགས་མཛད་ཀྱང་ལ་ོཅི་ཙམ་བཞུགས་མ་ཤེས། དེ་

འདྲའི་སྐབས་སམ་དེའི་སྔནོ་དུ་ཡིན་མ་ཤེས་ཀྱང་། གསེར་ཀངོ་རྡ་ོརྗེ་འཆང་

ནས་རྒྱུད་སྨད་འདུ་ཁང་དུ་གསང་བདེ་འཇིགས་གསུམ་གྱི་བཀའ་དབང་

གནང་རྒྱུར། རྒན་རིན་པོ་ཆེ་ནས་དབང་གྲལ་དུ་ཡངོ་ཆོག་པའི་སྙན་གསན་

ཞུ་བར་ཕེབས་ཏེ་རྒྱུད་སྨད་འདུ་ཁང་གི་མཁན་པོའ་ིགཟིམ་ཤག་ཏུ་མཇལ་

ཁར་ཕེབས་སྐབས། གསེར་ཀོང་རོྡ་རྗེ་འཆང་ཐོག་ཡངས་ཀྱི་ཁྱམས་སུ་སྐུ་

འཆམ་གནང་བཞིན་དུ་འདུག་པ་དང་། ང་གཟིགས་པ་དང་ག་རེ་ཡིན་པ། 



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

དཔེ་ཆ་བ་ཙབ་ཧྲལ་འདི་ཚོ། ང་བསུན་པོ་བཟོ་བར་ཡོང་བ་ཡིན་པས་ཞེས་

གསུངས་ཤ གས་ཆེ་ཙམ་གནང་བར། ང་སྐྲག་ཏེ་སྐས་འཛེག་ནས་འབབ་ལ་

ཁད་དུ། ཡང་ཡར་ཤོག རྐང་པ་ཆག་ཡོང་གསུངས་པ་དང་། ཕྱག་འཚལ་

ཏེ་དབང་གྲལ་ལ་བཅར་ཆོག་པ་ཞུས་པ་དང་། འགྲིག་གི་རེད། འགྲིག་གི་

རེད། ཁྱོད་རང་བསྟན་པ་ཆོས་འཕེལ་གྱི་དགེ་ཕྲུག་རེད་པ། ཅེས་གསུངས།  

རྡོ་རྗེ་འཆང་གིས་དབང་བཤད་མཛད་སྐབས་སྐབས་རེ་ང་འདྲ་བོ་རྗེ་བླ་

མའི་བསྟན་པ་ལ་ཞུགས། མདོ་སྔགས་ལ་འཆད་ཉན་བྱེད་ཁུལ་བྱས། ཉམས་

རྟོགས་གང་ཡང་མ་སྐྱེས་པར་རིག་མ་བླངས་ནས་ཞེས་གསུངས་ནས་སྤྱན་

ཆབ་བསིལ། སྐབས་རེ་དབང་གི་སྦྱང་གཞི་སྦྱོང་བྱེད་སོགས་གསུང་བཤད་

གནང་བཞིན། སླར་ཐུགས་འུར་ཏེ་དེང་སང་དགེ་བཤེས་ཁ་ཤས་ནས་སྔོན་

དབང་ཙམ་མ་ཞུས་གོང་ནས་ང་ལ་བསྐྱེད་རྫོགས་དགོས་ཟེར་མཁན་འདུག 

དེ་ནས་ཐུགས་རྒྱལ་བཞེངས་ཏེ། འདི་ཚོ་རེད་འདི་ཚོ་རེད་ཅེས་ཕྱག་མཛུབ་

བཙུགས་ཏེ། དེ་ཉིན་རྒྱུད་སྨད་བླ་མ་དབུ་མཛད་མགོན་དཀར་སྐྱབས་དང་། 

དགེ་བཤེས་ཤིག་ལ་བཀའ་བཀྱོན་མཛད། ཐུགས་ངེས་མེད་དུ་ཁྲོ་ཞིང་། དེ་

མ་ཐག་ཏུ་ཞལ་ཤོབ་ཀྱང་མཛད་གསུངས། རྒན་རིན་པོ་ཆེ་ཉིད་ཀྱི་ཞལ་

ནས་ཐོས་པ་ནི། གསེར་ཀོང་རྡོ་རྗེ་འཆང་། སྟག་ཕུ་རྡོ་རྗེ་འཆང་པདྨ་བཛྲ། 

དཔལ་འབར་གྲུབ་ཆེན་བཅས་ལ་རིག་མ་བཞེས་རྒྱུ་བླ་ལྷའི་ལུང་བསྟན་

ཡོད་ཅིང་། བླ་མ་གཞན་འགའ་ནས་གསེར་ཀོང་རྡོ་རྗེ་འཆང་ལས་དབང་

གསན་ཏེ། དཀྱིལ་འཁོར་དུ་མ་ཞུགས་གོང་རིགས་འདྲི་བའི་སྐབས། བུ་

ཁྱོད་སུ་ཡིན། ཅི་ལ་དགའ། ཞེས་པའི་དྲི་བའི་ལན། སྐལ་བཟང་བདག་ནི་



རཀ་ར་ཐུབ་བསྟན་ཆོས་དར་གྱིས་མཛད།

བདེ་ཆེན་ལའ།ོ ཞེས་པའི་སྐབས་སུ་གྲལ་མཚེས་བླ་མ་འགས། སྐལ་བཟང་

བདག་ནི་བདེ་ཆེན་སྒྲོལ་མ་ལའ།ོ །ཞེས་སྐུ་རྩེད་མཛད་ཅིང་། གསང་ཡུམ་

དང་པོ་དེའི་མཚན། བདེ་ཆེན་སྒྲོལ་མ། ཞེས་པ་ལམ་རིམ་འབྲིང་བ་ཐུགས་

ཐོག་ལ་ཡོད་ཅིང་། ཁྲི་ཆེན་ངག་དབང་ནོར་བུའི་བཀའ་བཞིན་རིག་མར་

བཞེས། དཔལ་འབར་གྲུབ་ཆེན་གྲྭ་སར་བཞུགས་དུས་དབུ་སྐྲ་བཅད་ནས། 

དེ་འཕྲལ་མཁའ་འགྲོའ་ིབཀའ་ཆད་ཀྱིས་བསྙུང་བར་བརྟེན། ྋགོང་ས་

ཆེན་པོས་དབུ་སྐྲ་མ་བཅད་སྔོན། ཀུན་གླིང་རྟ་ཚག་རིན་པོ་ཆེ་ནས་དབུ་སྐྲ་

ཕྲན་བུ་བཅད་རྗེས་དབུ་སྐྲ་གཅོད་ཐུབ་ཙམ་དང་། སྒོ་མང་ཆོས་གྲྭར་ཡང་

དབུ་སྐྲ་དཔུང་པ་ལ་མ་རེག་ཙམ་ཡོད་ཅེས། གྲྭ་པ་བགྲེས་པ་མང་པོའ་ིཞལ་

ནས་ཐོས། རྒྱུད་སྟོད་དུ་བཞུགས་སྐབས་བསྐྱེད་རིམ་པ་རྒན་མི་ལ་རས་པ་

ཞུ་བ། ཉམས་རྟོགས་ཁྱད་པར་ཅན་ཞིག་བྱུང་འདུག་པས། དེས་རྭ་མོ་ཆེ་

ལ་རྒྱུད་པ་ཚོགས་ཡོངས་མཚན་གཟིམ་མཛད་དུས། རྒན་མི་ལ་རས་པས་

དགེ་འདུན་ཕལ་མོ་ཆེ་མནལ་ཁུག་མཚམས་རྒན་ཕྱི་ལོགས་སུ་འཁྱམ་འགྲོ་

བ་གྲལ་རོགས་དེས་མཐོང་ནས་རྒན་མཚན་ལ་འཁྱམ་པ་ག་རེ་ཡིན་ནམ་

སྙམ་དོགས་པ་ཟོས་ནས། ཁོ་རང་ཡང་རྒན་གྱི་རྗེས་སུ་སོང་སྟེ་རགས་རྒྱབ་

དུར་ཁྲོད་དུ་སླེབས་ནས་རྒན་གྱིས་གཅོད་གསུངས་པ་དང་། གང་འཚམས་

ནས་སྲགོ་ཆགས་གཅན་གཟན་མང་པ་ོཞིག་གིས་རྒན་ཟོས་ནས། རྒན་ཀེང་

རུས་སུ་གྱུར་པ་དང་གྲལ་རོགས་དེས་རྡོ་ཞིག་བླངས་ཏེ་ཀེང་རུས་ཀྱི་རྩིབས་

མའི་འགོ་ཏུ་བཞག་ནས་ཚུར་འངོས་ནས་གཟིམ་སྐབས་རྒན་མི་ལ་རས་པ་

རྩིབས་མ་ན་ནས་འཁུན་ཏེ་བཞུགས་པས། དེའི་སང་ཉིན་གྲལ་རོགས་དེས་



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

 - 71 -

རྒན་བསྙུན་གཞི་ག་བར་འདུག་ཅེས་དྲིས་པ་དང་། རྒན་གྱིས་རྩིབས་མའི་

སྟེང་དུ་མཛུབ་མོ་བཙུགས་པར་གྲལ་རོགས་དེས་ཁོ་རང་གིས་ནོངས་པ་

ཤེས་ནས་རྒན་ལ་བཟོད་གསོལ་ཞུས་ཏེ། དོ་ནུབ་ངས་རྡོ་དེ་ཨེ་ཐོན་ལྟ་ཆོག་

ཞུས་ཏེ། དེ་ནུབ་ཁོང་གཉིས་སོང་སྟེ། ཡང་གང་འཚམས་ནས་གཅན་གཟན་

འདྲ་བ་དེ་ཚོས་ཟོས་རྗེས། རྒན་ཀེང་རུས་སུ་གྱུར་པ་དང་། གྲལ་རོགས་དེས་

སྔར་གྱི་རོྡ་དེ་ལེན་ཐབས་བྱས་ཏེ་ལག་ཏུ་ཁྱེར། དེ་ནས་གྲལ་རོགས་དེ་རྒན་

ལ་ཤིན་ཏུ་དད་ཅིང་སློབ་མ་ལྟ་བུར་གྱུར། དེ་ནས་རྒན་ཕ་ཡུལ་དུ་ཕེབས་

དུས་གྲལ་རོགས་དེས་རྒན་མ་གཤེགས་གོང་ལྷ་སར་ལན་གཅིག་མཇལ་

རྒྱུ་ཡོང་བ་ཞེས་ཞུས་ཏེ། དེ་ནས་ལོ་ཅི་སོང་མ་ཤེས་ཀྱང་ཉིན་གཅིག་གྲལ་

རོགས་དེ་ཇོ་ཁང་དུ་འགྲོ་སྐབས། ཁོང་གིས་རྒན་གྱི་ཕྱག་ན་མཆོད་མེ་ཞིག་

བསྣམས་ཏེ་ཕེབས་པ་མཇལ། ང་འདིར་སླེབས་ཡོད་གསུངས། དེ་ནས་གྲལ་

རོགས་དེ་སེམས་ཡེངས་པ་ལྟ་བུའི་ངང་རྒན་མི་ལ་རས་པ་གར་སོང་ཆ་

མེད་དུ་གྱུར། གུས་པར་ཁོ་རེ་མགོ་འཇའ། དམ་པ་མང་པོས་ཁས་འཆེ་མི་

བྱེད་ལ། ཟེར་བ་འདི་འདྲ་རེད་ཅེས་གསུངས་བྱུང་། 

ཕྱི་ལོ་ ༡༩༣༤ལ་རྒན་རྣམ་པ་གཉིས་དང་ངོས་རང་ཆབ་མདོར་

གཉེན་འཕྲད་དུ་སོང་། ཕ་དམ་པས་དེ་སྐབས་ལས་བྱ་དང་བཅས་པ་ལ་

བཀའ་ཤག་ཐུགས་སྤྲོ་གཟབ་རྒྱས་ཐོག་ལྷ་མོའ་ིའཁྲབ་སྟོན་ཉིན་གཉིས་

བྱས།  ཟླ་ཤས་བསྡད་དེ་དཔའ་ཤོད་དུ་ལྡོག དེ་ལོ་རྭ་སྒྲེང་སྲིད་སྐྱོང་གི་ཁྲི་

ལ་ཕེབས། ཕ་དམ་པས་ཆབ་མདོ་མཚན་ཉིད་གྲྭ་ཚང་ཉམས་གསོ་མཛད་

དེ། རྟེན་གཙོ་ྋགོང་ས་བཅུ་གསུམ་པ་ཆེན་པོའ་ིསྐུ་ཞིག་བཞེངས། ཆབ་



རཀ་ར་ཐུབ་བསྟན་ཆོས་དར་གྱིས་མཛད།

མདོ་འཕགས་པ་ལྷ་ཆབ་མདོའ་ིཁྲི་ལ་བསྐོ་བའི་ཁྲི་འདོན་རྒྱས་པར་མཛད། 

དེ་སྐབས་ཕ་དམ་པས། ངས་མཚན་ཉིད་གྲྭ་ཚང་ཉམས་གསོ་ཞུས་ཏེ་སྐྱེ་

བ་ཕྱི་མར་གྲྭ་རྐྱང་དཔེ་ཆ་བ་རྩམ་པ་བཟའ་རྒྱུ་ཡོད་ཙམ་ཞིག་ལ་སྐྱེ་བའི་

སྨོན་ལམ་བཏབ་ཡོད་ཅེས་གསུངས། དེ་ལོ་རང་ཕ་དམ་པ་མདོ་སྨད་སྤྱི་

ཁྱབ་ནས་དགོངས་ཞུའི་སྙན་ཞུ་ཕུལ་ནས་རིང་མིན་དགོངས་འཁྲོལ་བཀའ་

ལན་འབྱོར་ཏེ། རྒན་རྣམ་པ་གཉིས་དང་ངས་རང་བཅས་འཕྲལ་དུ་དཔའ་

ཤོད་དུ་འགྲོ་དགོས། དེ་མིན་དཔའ་ཤོད་དགོན་པ་ཡུལ་འབྲོག་རྣམས་ཕྲད་

ཙམ་མ་བྱས་ན་མི་འགྲིག་ཅེས་ཕྱིར་སློག་མཛད། ཕ་དམ་པས་རྒན་རྣམ་པ་

གཉིས་ཀ་ལྷ་སར་ངོས་ཀྱི་སློབ་གཉེར་སོགས་ཀྱི་ཆེད་དུ་ཕེབས་དགོས་ནན་

ཞུ་མཛད་ཟེར། དེ་གའི་དགུན་ཐོག་ཟླ་བ་བཅུ་གཅིག་པའི་ནང་གུས་ཚོ་

དང་། ཕ་བཀྲས་མཐོང་བཀའ་བློན་དམ་པ་ལ་གོང་གླ་མདར་འཛོམས་དུས་

བྱས་ཏེ། ཕྱི་ལོ༡༩༣༥ ཟླ་བ་དང་པོའ་ིནང་ལྷ་སར་འབྱོར། སྨོན་ལམ་གྲོལ་

འཕྲལ་དུ་གུས་འབྲས་སྤུངས་སྒོ་མང་དུ་ཆོས་ཞུགས་བྱས། དེ་དུས་ཕ་དམ་

པ་བཀའ་བློན་ལས་ཐོག་ལ་བརྟེན། ཆོས་ཞུགས་ཉིན་གཞུང་ཞབས་སེར་སྐྱ་

དང་། དེ་ཚོའི་ཞབས་གྲས་བཅས་གུང་རུ་ཁང་ཚན་གྱི་འདུ་ཁང་དུ་ཆུད་

དཀའ་ཙམ་བྱུང་ཟེར། དེ་ནས་ཚོགས་མཆོད་ལ་འགྲོ་སྐབས་སྔར་སྲོལ་ཁྲི་

སྤྲུལ་རེར་དགེ་གཡགོ་རེ་འཁྲིད་རྒྱུ་འདུག་པས། སྒ་ོམང་དགེ་གཡགོ་བསྟན་

པ་དབང་ཕྱུག་གིས། ཁྲོམ་བརྒྱུད་དེ་ཕར་འབོྱར་ཞིག་ཟེར་བཞིན་སྐུ་སྲུང་

ཁྱད་འཕགས་ཡོད་སྙམ་པའི་དགའ་བ་སྐྱེས། དེ་ནས་དཔྱིད་ཆོས་ཚུགས། 

དེའི་ཆོས་མཚམས་ལ་རྒན་རིན་པོ་ཆེ་བསྟན་པ་ཆོས་གྲགས་ལ་ཆབ་ནད་



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

ཀྱི་བསྙུན་ཕོག དེ་དུས་རྒན་ངག་དཔལ་ལ་འཆི་ཁར་ཆོས་སྡེ་ལ་འབོྱར་བ་

བསོད་ནམས་ཆེ། འནོ་ཀྱང་། ང་ཕ་ཡུལ་དུ་མ་སོང་གོང་གུང་རུ་བ་གྲོགས་

པོ་ཞིག་དང་མཉམ་དུ་འབྲས་སྤུངས་བསྟན་མའི་ལྷ་ཚེས་ལ་སོང་བས། ཁོས་

རྒན་བསྟན་པ་ཆོས་གྲགས་རྗེས་སུ་འདིར་སླར་ཕེབས་ཐུབ་པའི་འཕྲིན་

ལས་མཛད་དགོས་ཞེས་ཞུས་སོང་བས། ལྷ་འདི་ཚོས་འབྲས་སྤུངས་སུ་ཁྲིད་

འོངས་པ་འདྲ་ཞེས་གསུངས་འདུག སྐུ་མྱ་ངན་ལས་འདའ་ཉིན་ཞོགས་

པ་ཆུ་ཚོད་བཅུ་ཡོལ་ཙམ་ལ། གཟིམ་ཁྲི་ནས་བཞེངས་ཏེ། ཆབ་གསང་ལ་

ཕེབས་རྗེས་ཚུར་ཕེབས་ཡོང་གིན་འདུག་པས། སྤྲོ་སྣང་དང་བཅས་ཁོ་རེ་

མགོ་འཇའ།  ད་ཁྱོད་རང་ཡག་པོ་གྱིས་ཤོག་ཨང་གསུངས་ནས། ཐུགས་

དམ་གྱི་རྟེན་འབྲལ་སྤང་དེ་གུས་པར་གནང་སྟེ། མག་ོབརོ་བྱིལ་བྱིལ་མཛད་

དེ། སླར་གཟིམ་ཁྲིར་གཟིམས་པ་དང་རྒན་ངག་དཔལ་དང་ལྷན་དུ་ཞལ་

འདོན་ཞིག་མཛད་བཞིན་འདུག་པར། དེ་གའི་མུར་ཚིག་མི་གསལ་བའི་

གདངས་ཇེ་ཆུང་དུ་སོང་སྟེ་ཞི་བའི་དབྱིངས་སུ་གཤེགས། ངེད་རང་བྱིས་

པར་སོང་སྟེ་ཅི་ཡང་མི་ཤེས་ཀྱང་། རྒན་རིན་པོ་ཆེ་ཡིད་དགའ་ཆོས་འཛིན་

དུ་ཕེབས་སོང་སྙམ་པའི་དགའ་སྐྱོ་འདྲེས་མའི་སྣང་བ་ཞིག་ཤར། དེ་དུས་

རྒན་རིན་པོ་ཆེ་ངག་དབང་དཔལ་ལྡན་གྱི་ཚ་བོ་ངག་དབང་ཐོས་བསམ་

རཀ་རའི་ཕྱག་མཛོད་ཀྱི་ཚབ་ལྟ་བུར་གུས་དང་འབྲལ་མེད་དུ་ཡོད་ལ། 

ཤག་རོགས་ཡིན་བྱས་ཀྱང་ཆོག་པ་ཡིན། ཁོང་དེའི་གོང་ལ་དབུ་མ་གསར་

པ་བར་འབྲས་སྤུངས་སུ་བཞུགས་སྟེ། དཔའ་ཤོད་དུ་སོང་ནས་སློབ་གཉེར་

མུ་འཐུད་བྱས་པ་འདྲ།



རཀ་ར་ཐུབ་བསྟན་ཆོས་དར་གྱིས་མཛད།

ད་སྟེ་རྒན་རིན་པོ་ཆེ་ངག་དབང་དཔལ་ལྡན་གྱི་དངོས་འབྲེལ་

ལོ་རྒྱུས་ནི། རྒན་ངག་དཔལ་དཔའ་ཤོད་དུ་འཁྲུངས་ཤིང་། ཁོང་གི་ཡབ་

དེ་སྟོད་ལུང་ནས་ཡིན་པ། ཀུན་གླིང་གི་ལས་དྲུང་དཔའ་ཤོད་དུ་འངོས་པ་

ཞིག དཔའ་ཤོད་བླ་བྲང་གི་གཞོགས་གཡོན་དུ་གྲོང་ཚོ་མང་ཙམ་ཡོད་པ་

དེར་རྒན་རིན་པོ་ཆེའི་སྲིང་མོ་དང་ཐབས་ཤེས་སུ་གྱུར། ཡབ་ཡུམ་གཉིས་

ཀའི་མཚན་མི་དྲན། རྒན་རིན་པོ་ཆེ་ནི། དགུང་ལོ་བདུན་ལ་དཔའ་ཤོད་བླ་

བྲང་གི་གར་ཕྲུག་མཛད་ཅིང་། གར་བའི་སྲོལ་ཡིན་ཞེས་དགུན་ལའང་ཆུ་

གྲང་གིས་ལུས་འཁྲུ་དགོས་བྱུང་བའི་སྐུ་ངལ་ཕྲན་བུ་བྱུང་ཚུལ་བདག་ལ་

གསུངས། དགུང་ལོ་བཅོ་ལྔ་ལ་དཔའ་ཤོད་གྲྭ་ཚང་དུ་ཆོས་ཞུགས་མཛད། 

དེ་ལོ་ནས་དུར་བདག་གི་འཆམ་ནས་བཟུང་། རིམ་གྱིས་འཆམ་དཔོན་བར་

མཛད། དུར་བདག་གཞོན་གཞོན་དེ་འདྲའི་འཆམ་ཡིད་འཕྲོག་པ་བོད་

དུ་གང་དུ་ཡང་མ་མཐོང་། དུར་བདག་བཞི་པོ་ཕན་ཚུན་འཁྱུད་སྟབས་ཀྱི་

འགྱིང་སྟབས་དང་། དེ་ནས་ཕྱིར་གྱེས་སྐབས་རྐང་པ་བརྐྱངས་པ་ལྟད་མོ་བ་

དང་ཉེ་བར་གྱུར་སྐབས་འཆམ་མཇལ་མཁན་གྱི་ཞབས་ལ་མག་ོབསོ་འདུད་

པ་ལན་གསུམ་ཙམ་བྱེད། རྗེས་སུ་རྒན་རིན་པོ་ཆེ་ནས། དུར་བདག་འཆམ་

རྒྱུ་འདིའི་དོན་དངོས་ནི་མི་སྡུག་པའི་མཚན་མ་ཀེང་རུས་ཅན་དུ་སྟོན་པ་

དང་གར་འཆམ་གྱི་ངོ་བོ་ནི་ཕྱོགས་གཅིག་ནས་མཉམ་རོལ་གྱི་ངོ་བོ་སྟོན་

པ་ཡིན་གསུངས། ངེས་དོན་འདི་ནི་རྒན་ངག་དཔལ་གཅིག་པུའི་ཞལ་ནས་

ཐོས། དེ་ནས་རྒན་རིན་པོ་ཆེ་དཔའ་ཤོད་པ་རྣལ་འབྱོར་མའི་རྣལ་འབྱོར་པ་

ཁྱད་པར་ཅན་ཞིག་གི་ཞབས་ལ་གཏུགས་ཤིང་། འཇིགས་བྱེད་བསྙེན་ཆེན་



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

ཡང་བླ་མ་དེ་དང་འབྲལ་མེད་ཀྱི་ངང་ནས་མཐར་ཐནོ་མཛད། དེ་དུས་ནས་

ལམ་རིམ་བློ་སྦྱོང་། སྤྱོད་འཇུག་སོགས་གསན་ཟིན། ཡང་རྒན་གྱི་རྩ་བའི་བླ་

མ་རཀ་ར་སྐུ་ཕྲེང་ལྔ་པ་ངག་དབང་བསྟན་འཛིན་ཚུལ་ཁྲིམས་ཡིན་འདུག 

དེ་དང་ཆབ་མདོ་རྒྱ་ར་སྐུ་ཕྲེང་ཞིག་རྩ་བའི་བླ་མར་བསྟེན། རཀ་ར་གོང་

མ་ནས་བཀའ་འགྱུར་གྱི་ལུང་དང་རྣལ་འབྱོར་མ། ཀུ་རུ་ཀུལེའི་སྒྲུབ་ཐབས་

ཡོངས་རྗོགས་གསན། སྒྲུབ་ཐབས་ཀྱི་ལུང་ནི་ངོས་ཀྱི་ཕ་དམ་པ་བཀྲས་

མཐོང་འགྱུར་མེད་རྒྱ་མཚོའི་མདུན་ནས་གཞིས་རྩེ་སྒེར་གཞིས་སུ་སྤྲོ་

ཁང་གི་ནང་དུ་ཞུ་བར་མཛད་ཅིང་། དེ་དུས་རང་ཉིད་ལོ་དྲུག་བདུན་ཙམ་

ཡིན། བེའུ་བུམ་གཏོར་དཔེ་དང་བཅས་སྡེ་དགེར་ས་སྐྱའི་བླ་མ་ཞིག་ནས་

གཡར་ཞུས་ཀྱིས། ཕ་དམ་པས་གསར་བཞེངས་གནང་བ་བྲིས་མ་དེ། ངོས་

ཀྱི་གཅེན་པོ་དམ་པས་ྋགོང་ས་ཆེན་པོར་ཕུལ་ཏེ། ད་ལྟ་དྷ་སར་གཟིམ་

ཆུང་ཕྱག་དཔེའི་གྲས་སུ་ཡོད། དེ་དུས་ངོས་ཀྱི་སྐྱེད་མ་བཀྲིན་ཅན་སྒྲོལ་

མ་ཚེ་རིང་ནས་ཕ་དམ་པ་ལ་སྐུ་ངོ་ཁྱེད་རང་ཁྱིམ་པ་ཞིག་གིས་བླ་མ་ངག་

དབང་དཔལ་ལྡན་ལ་ཀུ་རུ་ཀུ་ལཱེའི་བེའུ་བུམ་ལུང་གནང་ན་ཨེ་འགྲིག་ཞུ་

སྐབས་། རྒན་གྱིས་ལྕམ་སྐུ་ཞབས། རྒྱལ་པོ་ཨིན་དྲ་བོ་དྷི་ཡང་ཁྱིམ་པ་ཡིན་

པས་དབང་ལུང་རྣམ་དག་ཞིག་ཞུས་བྱུང་ན་ཞུ་ཡུལ་རབ་བྱུང་དང་། ཁྱིམ་

པ་གང་ཡིན་ལ་ཁྱད་པར་མེད་ཅེས་གསུངས་འདུག  བླ་མའི་དད་པའི་གླེན་

རྟགས་ལ་ཅེས་མ་དམ་པའི་ཞལ་ནས་ཐོས།

ཕལ་ཆེར་ཕྱི་ལ་ོ༡༩༠༣ ཆུ་བྱའི་རྒྱ་དམག་གི་འཁྲུགས་རྗེས་ཙམ་ལ་

རྒྱ་དམག་དཔའ་ཤོད་ཕྱོགས་སུ་སླེབས་ཏེ། དེ་སྐབས་རིན་པོ་ཆེ་དཔའ་ཤོད་



རཀ་ར་ཐུབ་བསྟན་ཆོས་དར་གྱིས་མཛད།

- 76 -

དུ་བཞུགས་ཡོད་འདུག་པས། རྒྱ་དམག་གིས་གྲྭ་དགོན་གཉིས་ཀར་གཏོར་

བཤིག་དང་། ལྷག་པར་དཔའ་ཤོད་བླ་བྲང་དང་གྲྭ་ཚང་གི་རྟེན་གཙོ་འི་

གྲས། རྟ་ཚག་སྐུ་ཕྲེང་བདུན་པ་བློ་བཟང་དཔལ་ལྡན་རྒྱལ་མཚན་རྒྱ་ནག་

ཏུ་དགོངས་པ་རྫོགས་ཏེ། དེའི་སྐུ་གདུང་དཔའ་ཤོད་དུ་གདན་དྲངས་པ་དེ་

བཤིགས་ནས། སྐུ་གདུང་ལ་བདག་པོ་མེད་པ་སྨོས་ཅི། ཕྲ་རྒྱན་སོགས་ཁྱེར་

ཏེ་རྒན་རིན་པོ་ཆེ་ནས་སྐུ་གདུང་བླུ་ཆེད་དུ་རྒན་རང་ཉིད་ལ་ཕྱག་དངུལ་

ཇི་ཡོད་ཀྱིས་རྒྱ་དཔོན་ལ་སྐུ་གདུང་སྐྱོན་མེད་སྤྲོད་རོགས་ཞེས་ཐབས་ཤེས་

ཅི་དྲག་མཛད་དེ་རྒྱའི་དམག་དཔོན་ནས། ཊམ་དཀར་སྟོང་གཅིག་ཙམ་

དགོས་ཚུལ་བཤད་དེ་རྒན་རིན་པོ་ཆེ་རང་ལ་ཇི་ཡོད། ལྷག་མ་གཞན་ནས་

བུ་ལོན་བཞེས་ཏེ་མཐར་སྐུ་གདུང་གདན་འདྲེན་དུ་ཕེབས་སྐབས། མཆོད་

ཁང་དུ་སྐུ་གདུང་གསོན་པོ་ས་སྒྲེ་བོ་ལ་བཞག་པ་མཇལ་ཏེ། མིག་ཆུ་དབང་

མེད་དུ་ཤརོ་གསུངས། གང་ལྟར་སྐུ་གདུང་ལག་ཏུ་ལནོ་ཏེ་རྗེས་སུ་བླ་བྲང་ལ་

འབུལ་བར་མཛད། རྒན་རིན་པོ་ཆེ་ལ་ནི་དེ་ལ་བྱས་རྗེས་ཀྱི་ཐུགས་རེ་གང་

ཡང་ཡོད་ཚོད་མི་འདུག་ཀྱང་། རྗེས་སུ་རྟ་ཚག་སྐུ་ཕྲེང་བཅུ་གཅིག་པ་སྐལ་

བཟང་བསྟན་པའི་སྒྲོན་མེ་དཔའ་ཤོད་དུ་ཆིབས་བསྒྱུར་སྐབས། ལན་ཅིག་

རྒན་དཔའ་ཤོད་ཇོ་ཁང་གི་དཀོན་གཉེར་སྐབས་སུ་ཡིན་ནམ་གང་ལྟར་

ཀུན་གླིང་རིན་པོ་ཆེ་སྐུ་འཁོར་བཅས་གནས་གཟིགས་ལ་ཕེབས་སྐབས། 

རྒན་རིན་པོ་ཆེ་ལ་ཡུན་རིང་ཙམ་གཟིགས་ཏེ་མཉེས་ཚོར་ལྟ་བུ་དང་། ཉིན་

ཤས་རྗེས་སྟོད་འགག་རྟ་ཚག་མངགས་བཏགས་ཅན་སྤུས་ལེགས་ཤིག་དང་

གཟན་ཤམ་བཅས་ལེགས་སྐྱེས་སུ་སྩལ་ཅེས་གསུངས། ཀུན་གླིང་སྐུ་ཕྲེང་



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

བཅུ་གཅིག་པ་ནི་སྐུ་ཤ་ཧ་ཅང་འབྱརོ་ཞིང་། རང་དགར་བཀའ་མལོ་ཅི་ཡང་

མི་གནང་བ་ཡོངས་གྲགས་ཤིག་ཡོད་འདུག་ཅིང་། རྒན་ངག་དབང་དཔལ་

ལྡན་ནས་གཟིམ་ཆུང་གཡས་གཡོན་ལ་མི་ཉུང་ཤས་ལས་མེད་ན། བཞུགས་

སྒྲོམ་ནས་ཕྱིར་བཞེངས་ཏེ་ཚོན་ཀོང་དང་པིར་སོགས་བཞེས་ཏེ་ཞལ་ཐང་

བཞེངས་པར་མཛད་ཅེས་གསུང་། ཕྱག་བཟོ་ཤིན་ཏུ་མཁས་པར་གྲགས། 

རྒན་རིན་པོ་ཆེ་གཞུང་ཆེན་བཀའ་པོད་ལྔ་ལ་སྦྱངས་པ་ཞིག་

མིན་ཡང་། གཟིགས་རྒྱ་ཤིན་ཏུ་ཆེ་ཞིང་ཐུགས་བག་ཡངས་པོ། མཇལ་བ་

ཙམ་གྱིས་ཚང་མས་དགའ་པོ་ཞུ་ཡུལ་ཞིག་དང་། རྒན་ཉིད་རང་གི་ཡབ་

ཡུམ་དང་། བླ་མ་ལ་ལྷག་པར་དད་ཅིང་། རྗེས་སུ་རང་གི་ཡབ་ཡུམ་གཉིས་

དང་། རཀ་ར་གོང་མ་ཞིང་ལ་གཤེགས་རྗེས་སུ། ང་གྲྭ་རྐྱང་ལ་འབྱོར་བ་ཅི་

ཡང་མེད་པས། ཕ་མ་གཉིས་འདས་པའི་རྗེས་ལ། བཀའ་འགྱུར་ཆ་ཚང་

རེ་དག་འདོན་བྱས་ཤིང་། རཀ་ར་གོང་མའི་དགོངས་རྫོགས་སུའང་བཀའ་

འགྱུར་ཆ་ཚང་དག་སྒྲོགས་ཞུས་པ་ཡིན། ཞེས་གསུངས། 

སྐབས་འདིར་རཀ་ར་སྐུ་ཕྲེང་བཞི་པ་བཤད་སྒྲུབ་རྒྱ་མཚོའི་སྐོར་

ཁུངས་ལྡན་ནས་ཐོས་པ་ཅུང་ཟད་ཙམ་ནི་མཁན་ཟུར་ཁྲི་རིན་པོ་ཆེས་

མཛད་པ་དེ་ཐོག་རྒན་ངག་དཔལ་གྱི་ཞལ་ནས་ཐོས་པ་ནི། སྐུ་ཚེའི་དཀྱིལ་

ཙམ་ནས་རིག་པ་བརྟུལ་ཞུགས་ཀྱི་སྤྱོད་པ་མཛད་ཅིང་། རིག་མ་གཉིས་

ཡོད་ཚོད་ལ། དེ་ལ་དཔའ་ཤོད་པས་རཀ་ར་གྲུབ་ཆེན་ཞེས་ཞུ་བར་གྲགས། 

རྩ་རླུང་ལ་དབང་ཐོབ་པ་ཞིག་ཡིན་འདྲ། གྲུབ་ཆེན་དེ་གྲྭ་དགོན་གཉིས་ཀྱི་



རཀ་ར་ཐུབ་བསྟན་ཆོས་དར་གྱིས་མཛད།

བར་ན་ཡོད་པའི་སྨྱུང་གནས་ལྷ་ཁང་དུ་བཞུགས། སྐབས་རེ་སྨྱུང་གནས་ལྷ་

ཁང་དང་ཉེ་བ་སྐོར་ལམ་གྱི་ཐོད་དུ་ལྷ་ཐོ་ཞིག་དང་། དེ་ལ་དཀོར་བདག་ཤྭ་

བའི་མག་ོཅན་ཞིག་ཡདོ་ཟེར་བས་ཁངོ་ལ་ངས་བསངས་ཤིག་གཏངོ་དགསོ་

ཞེས། དུ་བ་འཐེན་པར་མཛད་དེ་ཕྱག་བརྐྱངས་ཏེ་ཕྱག་མཛུབ་ཀྱི་རྩེ་ནས་དུ་

བ་སྔོ་འཕྱུར་རེ་འངོ་བ་མང་པོས་མཇལ་ཞེས་ཟེར། སྐབས་རེ་གསང་ཡུམ་

ལ། ང་དོ་ནུབ་འཁྱམ་འགྲོ་གསུངས་ཏེ་དབུ་བཏུམ་ནས་གཟིམ་སྐབས། སྐར་

མ་གསུམ་བཞི་ནས་དེར་ཡོད་ཚང་མ་གཉིད་ལ་ཤོར་ནས་གྲུབ་ཆེན་གང་

འདོད་དུ་ཕེབས་ཞེས་ཐོས། དཔའ་ཤོད་དགོན་པའི་དཀོར་སྲུང་མེ་ལོང་

གདོང་ཅན་ཡང་གྲུབ་ཆེན་གྱི་བཀའ་ལ་གནས་པ་ཞིག་ཡིན་འདུག་ཅིང་། 

དེ་ནི་བར་སྐབས་དཔའ་ཤོད་དུ་ཕག་མཆུ་མས་ཆོ་འཕྲུལ་མང་པོ་བསྟན་ཏེ། 

ནང་མི་དགོང་མོ་འཛོམས་སྐབས། དེ་ནས་རླུང་རྟ་ཞན་པ་ཞིག་ལ་ཞུགས་

ཏེ་རྟགས་ནི་མདུན་གྱི་སྒྲོན་མེའི་འོད་ནས་གཡོལ་ཏེ། ཕུ་དུང་གིས་ཁ་

བཀབ་ཏེ་དེ་ནས་ཟང་ཟིང་མང་ཙམ་བྱེད་ཀྱི་ཡོད་ཚོད། གྲུབ་ཆེན་གྱིས་

མཐར་རོྡ་རྗེ་ཞིག་མཆུ་སྟེང་དུ་བཞག་ཡོད་པ་དེ་མ་བཞུར་བར་དཔའ་ཤོད་

ཀྱི་མདུན་ལྷོ་ཕྱོགས་སུ་རྒྱུག་ཆུ་ཞིག་ཡོད་པ་དེ་བརྒལ་ནས་ཡོང་མི་ཆོག་

པའི་བཀའ་བསྒོས་ཀྱང་སྐབས་རེ་ཕག་མཆུ་མས་དཔའ་ཤོད་དུ་ཡོང་རྩིས་

བྱེད་གྱིན་ཡོད་འདྲ་བས། དཔའ་ཤོད་སྟེང་འགྲམ་གྱི་གྲོང་ཞིག་ལ་མི་ཁོག་

ལ་ཞུགས་ནས་དགོན་པའི་ས་ཕུག་འགོ་ཏུ་ངའི་ཁང་པ་ཐོག་སོ་ལྔ་ཡོད་བུ་

གཅིག་དང་བུ་མོ་བཅུ་གཉིས་ཡོད་པ་ཐུག་སར་འགྲོ་བསམ་ཡང་། ཆུ་ཁ་ན་

གྲྭ་པ་གཟན་ཤམ་རྫིག་པོ་གྱོན་པ་ཞིག་གིས་ང་ལ་འཇིགས་རྔམ་བསྟན་ནས་



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

འགྲོ་མ་བཅུག ངའི་མཆུ་སྟེང་གི་རྡོ་རྗེ་དེ་ད་བཞུར་རན་ཡོད་པས་དེ་ནས་

དཔའ་ཤོད་ལ་འགྲོ། དཔྱིད་དུ་ལན་ཁ་ཤས་འགྲོ་རྩིས་བྱས་ཀྱང་། གྲོང་བའི་

མཐར་མེ་ཞགས་འཁོར་ནས་འགྲོ་ས་མི་རྙེད་ཅེས་དཔྱིད་ཟེར་བ་དེར་གྲོང་

པ་གང་ཡོད་དགོང་མོ་སྒྲོལ་འདོན་མི་ཆད་པ་བྱེད་སྲོལ་ཡོད་པས། དེའི་

བྱིན་རླབས་ཡིན་ཞེས་གསུང་སྲོལ་འདུག །དེ་ནས་གྲུབ་ཆེན་ཤོ་པ་མདོར་

མ་ཕེབས་གོང་རཀ་ར་བདུན་པའི་སྐྱེ་སྲིད་བྱས་ནས་འངོ་། བླ་བྲང་ངམ། 

གྲྭ་ཚང་དུ་གྱང་ལྡེབས་ཅིག་སྟོང་པར་ཞོག དེར་རི་མོ་འབྲི་དགོས་ཞེས་

གསུངས་པ་ལྟར་རཀ་ར་བླ་བྲང་གི་ཚོམས་ཆེན་གྱི་ཁྱམས་སྐོར་སྟོང་པར་

བཞག་འདུག དེ་ནས་ཤོ་པ་མདོའ་ིགྲྭ་སྒོམ་སྐུ་ཕྲེང་ཞིག་དང་ཧ་ཅང་ཐུགས་

ཉེ་པོ་ཡོད་ཅིང་། དེ་ནི་དམིགས་བརྩེ་མའི་ལས་ཚོགས་ནང་རྗེ་ཚེ་འཛིན་

མའི་སྒྲུབ་ཐབས་མཛད་པ་པོ་དེ་ཨེ་ཡིན་སྙམ་ཡང་ཡིག་ཆ་ཁུངས་ལྡན་མ་

རྙེད། རྗེས་སུ་ཞི་བར་གཤེགས་རྗེས་སྐུ་གདུང་དམར་གདུང་ཤོ་པ་མདོར་

བཞུགས་པ་དེ་ལ་དབུ་སྐྲ་སྐྱེས་ཤིང་། མང་པོས་དེ་ནས་བྱིན་རླབས་ཞུ་ཞེས་

ཟེར་བ་ཐོས། ད་ལམ་རྒན་རིན་པོ་ཆེ་རྣམ་གཉིས་ཀྱི་རྣམ་ཐར་འཁྲུལ་བྲལ་

འདིར་བཀོད་པ་ནི་རྒན་ངག་དཔལ་རང་ལོ་ལྔ་ནས་ལྷན་རྒྱས་དང་། དཔའ་

ཤོད་དུ་ཐེངས་གཉིས་པ་སླེབས་སྐབས་ཞལ་སྔ་ནས་བསྟན་པ་ཆོས་འཕེལ་

གྱི་ཞབས་ལ་གཏུགས་ཏེ། ཁོང་རྣམ་གཉིས་ནས་ཉེས་རྡུང་ལྟ་ཞོག་བཀའ་

བཀྱོན་རེད་བསམ་པ་ཞིག་ཀྱང་ཡིད་ཀྱི་ཟུར་དུའང་མི་དྲན། དེ་བཞིན་

སོག་པོའ་ིརྒན་རྣམ་གཉིས་གོང་མཚུངས་རང་ཡིན། བཀའ་བཀྱོན་ཞེས་བྱ་

མིང་ཡང་མ་ཐོས་ཤིང་། །ཕྱག་ཕྲེང་མགོ་བོར་རེག་པའང་མི་དྲན་ལ། །དབྱི་



རཀ་ར་ཐུབ་བསྟན་ཆོས་དར་གྱིས་མཛད།

གུའི་བཀའ་བསྒོ་ཙམ་ཡང་མི་མཛད་པའི་། །བཤེས་གཉེན་རྣམ་བཞིའི་

བཀའ་དྲིན་སྙིང་ནས་དྲན། །སྟོན་པའི་སྐྱེས་རབས་འདུལ་བའི་གཏམ་རྒྱུད་

དང་། །འཕགས་བོད་མཁས་དང་གྲུབ་པའི་སྤྱོད་པའི་མཐའ། །བྱིས་པའི་

སྣོད་དང་འཚམ་པར་བརྩེ་བ་དང་། །བྱམས་པའི་ཐབས་ཀྱིས་བུ་ལས་ལྷག་

པར་བསྐྱངས། །གངས་ཅན་ཞིང་དུ་འཁྲུངས་པའི་དྲིན་ཅན་རྗེ། །ངག་དབང་

དཔལ་ལྡན་བསྟན་པ་ཆོས་གྲགས་རྗེ། །ཁལ་ཁ་བློ་བཟང་ཕྱག་རྡོར་སྦོ་རད་

ཐུ། །ཐུབ་བསྟན་ཉི་མས་བྱང་ཆུབ་བར་དུ་སྐྱོངས། །

ཞེས་པ་འདིའང་རཀ་ར་བཀྲས་མཐངོ་ཐུབ་བསྟན་ཆསོ་དར་གྱིས་རང་ལ་ོགྱ་གཉིས་པ་

ལ་བྲིས་པའ།ོ ། མངྒ་ལཾ།། 



རྒན་བསྟན་པ་ཆོས་གྲགས་དང་ངག་དབང་དཔལ་ལྡན་གཉིས་ཀྱི་རྣམ་ཐར།

པར་བྱང་སྨོན་ཚིག

༈ རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབས་ཀླུང་། །

ཚིག་གི་གཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

དཔར་དུ་བསྐྲུན་པའི་རྣམ་དཀར་ཕུང་པོའ་ིམཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདེངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་

སེང་གེའི་རིང་ལུགས་སྒོ་ཀུན་ནས་རྒྱས་བ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་

དམིགས་ནས། ནང་བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་

འགྱུར་གང་ལའང་སྦྱར་ཆོག་པའི་དགེ་བསྔོའ་ིསྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་

དབང་བློ་བཟང་བསྟན་འཛིན་རྒྱ་མཚོས་སྦྱར་བའ།ོ།


